
ᕿᑭᖅᑕᓃᒃᑯᑦ ᑭᖑᓪᓕᖅᐹᒥ ᑎᑎᕋᖅᓯᒪᔭᖓ 
ᑐᓂᔭᐅᔪᖅ 

ᓯᕗᓕᖅᑎᓂᖔᖅᑐᖅ ᐅᓂᒃᑳᓕᐊᖅ 

ᐹᕙᓐᓛᓐᑯᑦ ᓴᕕᒃᓴᒥᒃ ᐅᔭᕋᕐᓂᒃᓯᐅᖅᑏᑦ ᐅᖏᒡᓕᒋᐊᖅᓯᔪᒪᖕᒪᑕ ᓄᓘᔮᓕᕆᓂᕐᒥᒃ ᐅᓯᑲᖅᑕᖅᑕᐅᓂᖏᓪᓗ 

ᐅᓄᖅᒻᓯᒋᐊᕐᓗᒋᑦ ᐅᔭᕋᒃᓯᐅᕐᕕᖕᒥ, ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᓄᓇᕗᒻᒥ ᐊᕙᑎᓕᕆᔨᒃᑯᓐᓄᑦ 

ᑐᓂᔭᐅᓯᒪᓕᖅᑐᒥᒃ. 

ᓄᓘᔮᓕᕆᓂᖅ ᐊᐅᓚᑕᐅᖕᒪᑦ ᐃᓄᐃᑦ ᓄᓇᖁᑎᖓᓃᖦᖢᓂ, ᐅᔭᕋᒃᓯᐅᖅᖢᑎᒃ ᐃᓄᐃᑦ ᓄᓇᖓᓂ, 

ᑮᓇᐅᔭᓕᐅᕐᓂᕐᒧᓪᓗ ᓄᓇᒥ ᐊᑐᖅᑐᐊᑎᐅᓪᓗᑎᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐃᓄᐃᑦ ᓄᓇᖁᑎᖓᓂ, ᓴᕕᒃᓴᓂᒃ 

ᐅᓯᑲᖅᑕᖅᑎᐅᓪᓗᑎᒃ ᐅᑭᐅᖅᑕᖅᑑᑉ ᐆᒪᔪᖃᕐᓂᖓᑕ ᑕᕆᐅᖓᒎᖅᐸᒃᖢᑎᒃ ᐃᓄᖕᓄᑦ ᓂᕿᖃᕐᕕᐅᓪᓚᕆᒃᑐᒥᒃ 

ᐱᖅᑯᓯᖃᕐᕕᐅᓪᓗᓂᓗ ᓄᓇᖓᓂ, ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᖃᕐᓂᖓᓄᑦ ᐃᓄᖕᓄᑦ ᐃᑲᔫᓯᐊᖅᑖᖅᑐᓕᕆᓂᕐᒧᓪᓗ 

ᐊᖏᖃᑎᒌᒍᑎᒃᑰᖅᑐᖅ. 

ᕿᓂᐊᓗᒃᑲᓗᐅᕈᕕᑦ ᐅᔭᕋᒃᓯᐅᕐᓂᖅ ᓇᐅᒃᑯᑐᐃᓐᓇᑦᑎᐊᖅ ᓴᐳᔾᔨᓂᖃᓪᓚᕆᔾᔮᖏᒻᒪᑦ ᐃᓄᐃᑦ ᐱᔪᓐᓇᐅᑎᖏᓐᓂᒃ 

ᑭᓯᐊᓂ ᓄᓇᕗᒻᒥ ᐊᖏᖃᑎᒌᒍᑎᒃᑯᑦ ᐋᖅᑭᒃᑕᐅᓯᒪᓪᓗᓂ, ᓄᓇᕗᒻᒥ ᐊᕙᑎᓕᕆᔨᒃᑯᑦ ᕿᒥᕐᕈᐃᓂᕆᔭᖓ ᐃᓚᒋᔭᐅᓪᓗᓂ. 

ᑐᒡᓕᕆᓕᖅᑕᖓᓂ ᑐᒃᓯᕋᖅᑕᐅᔪᖅ, ᐃᓄᐃᑦ ᐃᓱᒪᒃᓴᖅᓯᐅᖁᔭᐅᓚᐅᕐᒪᑕ ᓄᓘᔮᓕᕆᓂᖅ ᓴᕕᒃᓴᓂᒃ 

ᐅᔭᖃᒃᓯᐅᖅᑎᓪᓗᒋᑦ ᐲᔭᐃᔪᓐᓇᕐᓗᑎᒃ ᓴᕕᒃᓴᓂᒃ ᐅᓯᑲᖅᑕᐃᔪᓐᓇᕐᓗᑎᓘ 30 ᒥᓕᐊᓐ ᑖᓐᔅ ᐅᖓᑖᓃᑦᑐᓂᒃ ᐊᕐᕌᒎᑉ 

ᐃᓗᐊᓂ, ᐅᓯᑲᖅᑕᖅᑕᐅᖕᒥᓗᑎᒃ ᒪᕐᕉᖕᓄᑦ ᓄᓴᓯᐅᑎᑯᑖᓄᑦ ᓄᒃᑕᕐᓗᑎᒃ 300 ᑭᓚᒦᑕᓂᒃ ᐅᖓᓯᖕᓂᓕᒃᑯᑦ ᓄᓇᐅᑉ 

ᐃᓚᖓᒍᑦ ᖁᐊᖑᓂᒃᑰᖅᐸᒡᓗᑎᒃ ᐊᖅᑯᑎᓕᐅᕐᓗᑎᒃ ᐊᖏᓛᑦᑎᐊᖑᒐᓗᐊᖅᑎᓪᓗᒍ ᕿᑭᖅᑖᓗᒃ ᓄᓇᕐᔪᐊᒥ ᖃᐅᔨᒪᔭᐅᔪᖅ 

ᓇᒥᑐᐃᓐᓇᖅ ᐊᖅᑯᑎᑕᖃᖏᒻᒪᒃ ᓄᓇᓕᖕᓅᖓᔪᓂᒃ. 

ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᐊᖏᔪᕐᔪᐊᕌᓗᖕᓄᑦ ᐅᒥᐊᕐᔪᐊᓄᒃ ᑐᓚᒃᑕᕐᕕᖃᕆᐊᖃᕐᒪᑦ ᐃᓄᐃᑦ 

ᓄᓇᖓᓂ ᑕᐃᒪᓐᓇᑎᒋ ᑐᓚᒃᑕᕐᕕᒃᑕᖃᖅᑎᓐᓇᒍ ᓄᓇᓕᑦᑎᓐᓂ. ᓯᑯᓂᒡᓗ ᓯᖁᓪᓗᖅᑐᐃᓪᓗᑎᒃ ᑭᓯᐊᓂ ᐅᑭᐅᖅᑕᖅᑑᑉ 

ᐃᒪᖓᓂ ᐱᕙᒃᑐᑦ ᐊᒃᑐᐃᒻᒪᕆᒃᖢᓂ ᑕᒪᓐᓇ ᑕᕆᐅᕐᒥᐅᑕᓄᑦ ᑖᒃᑯᐊᓗ ᐃᓄᖕᓄᑦ ᓂᕿᒋᔭᐅᓪᓗᐊᑕᖅᖢᑎᒃ, 

ᑮᓇᐅᔭᓕᐅᕈᑕᐅᓪᓗᑎᒃ ᐱᖅᑯᓯᖃᕐᕕᐅᓪᓗᑎᒡᓗ, ᑖᒃᑯᐊᖑᒐᓗᐊᖅᑎᓪᓗᒋᑦ ᐊᓯᐊᒍᑦᑕᐅᖅ ᐊᒃᓱᕈᕐᓇᖅᑐᖃᐅᕆᓪᓗᓂ 

ᐱᓗᐊᖅᑐᒥᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ. ᑐᒃᓯᕈᐅᑎᐅᔪᖅ ᓂᕐᔪᑎᖃᕐᕕᖕᒦᒃᑰᖃᑦᑕᓕᒑᖕᒪᑦ ᐃᓄᐃᒃ ᐊᒃᓱᕈᖅᖢᑎᒃ 

ᓴᐳᑎᓇᓱᒃᑲᓗᐊᖅᑕᖓᒍᑦ, ᖃᐅᔨᒪᔭᐅᓕᖅᑐᖅ ᑕᓪᓕᕈᑎᐅᑉ ᐃᒪᖓ ᐃᒫᓂ ᓴᐳᔾᔭᐅᓯᒪᔪᖅ ᒥᕐᖑᐃᖅᓯᕕᓕᕆᔨᒃᑯᓐᓂ, 

ᓄᓇᒦᑦᑐᓪᓗ ᐃᓄᖕᓄᑦ ᓂᕈᐊᖅᑕᐅᓯᒪᓪᓗᓂ ᖃᐅᔨᒪᒐᓗᐊᖅᑎᓪᓗᒋᑦ ᖃᓄᐃᓕᐅᕐᕕᐅᔪᒪᓕᓛᕐᓂᐊᕐᓂᖓᓂᒃ 

ᓯᕗᓂᒃᓴᑦᑎᓐᓂ. 

ᒫᓐᓇ ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᖅ ᐃᓄᖕᓄᑦ ᐃᓱᒪᒃᓴᖅᓯᐅᕈᑕᐅᕐᔪᐊᕐᒪᑦ. 

ᐃᓅᓪᓗᑕ, ᓇᖕᒥᓂᖅ ᐱᓇᓱᐊᕈᓐᓇᕋᑦᑕ. ᐅᔭᕋᒃᓯᐅᕐᕕᒃ ᓯᕗᓂᒃᓴᑦᑎᓐᓄᑦ ᐋᖅᑭᒃᓲᑕᐅᔪᓐᓇᕐᒥᖕᒪᑦ ᐃᓄᐃᑦ 

ᑕᑯᔪᒪᔭᖓ ᐃᓱᒪᒋᔭᖓᓗ ᓯᕗᓂᒃᓴᒧᑦ ᐊᑐᕐᓗᒍ. ᐅᔭᕋᒃᓯᐅᕐᓂᖅ ᓴᖅᑭᑕᐅᑕᐃᓐᓇᕆᐊᖃᕐᒪᑦ ᐃᓄᐃᑦ ᑭᓯᐊᓂ ᐅᒃᐱᕈᓱᒃᐸᑕ 

ᐃᓄᐃᑦ ᓄᓇᓕᖏᓐᓄᑦ ᐃᑲᔫᑎᓂᖃᓛᕐᓂᐊᕐᓂᖓᓂᒃ ᐃᑲᔪᖅᑐᕐᓗᒋᓪᓗ ᐃᓄᐃᑦ ᖃᓄᑐᐃᓐᓇᖅ 

ᑮᓇᐅᔭᓕᐅᕈᑎᒋᔪᓐᓇᖅᑕᖏᑦ ᐃᓄᐃᑦ ᐱᖅᑯᓯᖏᓐᓄᑦ ᐃᓅᓯᖏᓐᓄᓪᓗ ᐃᑲᔪᕐᓂᐊᕐᓗᓂ. ᐅᔭᕋᒃᓯᐅᕐᕕᒃ ᐃᓄᐃᑦ ᓄᓇᖓᓂ, 

ᐊᑐᕐᓗᑎᒃ ᐃᓄᐃᑦ ᐱᖏᓐᓂᒃ, ᐊᒃᑐᐃᓗᓂᓗ ᐃᓄᐃᑦ ᐊᖑᓇᓱᒍᓐᓇᕐᓂᕐᒧᑦ ᐱᖅᑯᓯᖃᖃᑕᐅᑦᑎᐊᕈᓐᓇᕐᓂᕐᒧᓪᓗ 

ᐱᔪᓐᓇᐅᑎᓂᒃ, ᐃᒃᐱᒋᔭᐅᑦᑎᐊᕆᐊᖃᕐᒪᑕ ᐃᓄᐃᑦ ᐱᔪᓐᓇᐅᑎᖏᑦ, ᖃᐅᔨᒪᓂᖏᑦ, ᐱᔪᒪᔭᖏᓪᓗ. 

ᓇᓗᓇᐃᔭᖅᑕᐅᓯᒪᖕᒥᖕᒪᑕ ᖃᓄᐃᓕᖓᖁᔭᐅᔪᑦ ᕿᑭᖅᑕᓃᒃᑯᑦ ᑭᖑᓪᓕᖅᐹᒥ ᑎᑎᕋᖅᑕᖏᓐᓂᒃ, ᒫᓐᓇ 

ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᓱᓕ ᐱᔪᒪᔭᐅᔪᓂᒃ ᐱᓯᒪᖏᒻᒪᑦ ᐊᒃᑐᖅᑕᐅᔾᔪᑎᐅᓂᐊᖅᑐᑦ ᐃᓄᖕᓄᑦ, ᐊᒻᒪᓗ 

ᐃᑲᔫᓯᐊᖅᑖᖑᔪᒃᓴᑦ ᐱᓕᕆᓂᐊᕐᓂᕋᐃᓯᒪᓪᓚᕆᓪᓗᓂ ᐃᓄᖕᓂᒃ ᐊᐅᓚᑕᐅᔪᓗᓂ ᐊᕙᑎᓕᕆᓂᕐᒧᑦ 

ᖃᓄᖅᑑᕈᑎᓕᐊᖑᕙᒃᑐᓂᒃ. 

ᓯᕗᓕᖅᑎᓂᒃ ᑎᑎᕋᖅᑕᐅᔪᖅ ᑕᑯᖅᑯᔾᔨᕗᖅ ᕿᑭᖅᑕᓃᒃᑯᑦ ᑭᖑᓪᓕᖅᐹᒥ ᑎᑎᕋᖅᑕᐅᔪᒥᒃ. ᕿᑭᖅᑕᓃᒃᑯᑦ 

ᑭᖑᓪᓕᖅᐹᒥ ᑎᑎᕋᖅᑕᖓ, ᓇᓗᓇᐃᔭᖅᓯᒪᐅᕐᒪᑦ ᖃᓄᐃᒻᒪᑦ ᕿᑭᖅᑕᓃᒃᑯᑦ ᐃᑲᔪᖅᑐᐃᔪᒪᖏᓐᓂᖏᓐᓂᒃ 

ᑐᒡᓕᕆᓕᖅᑕᖓᓄᑦ ᐹᕙᓐᓛᓐᑯᑦ ᓴᕕᒃᓴᓂᒃ ᐅᔭᕋᒃᓯᐅᕕᖓᑕ ᐊᖏᒡᓕᒋᐊᕈᑎᒃᓴᖓᓂᒃ ᓄᓘᔮᓕᕆᓂᕐᒥᒃ ᑭᓯᐊᓂ 

ᐃᓱᒫᓘᑎᐅᓕᖅᓯᒪᔪᑦ ᐱᓕᕆᐊᕆᔭᐅᔭᕇᖅᓯᒪᓕᖅᐸᑕ. 

ᑎᓴᒪᐅᓕᖓᖕᒪᑕ ᕿᑭᖅᑕᓃᒃᑯᑦ ᑭᖑᓪᓕᖅᐹᒥ ᑎᑎᕋᐅᓯᕆᔭᖏᑦ:  

1. ᓯᕗᓕᖅᑏᑦ ᑎᑎᕋᖅᑕᖓ ᐅᖃᐅᓯᕐᒥᒃ ᑐᑭᓯᓇᓱᖅᑐᒥᒃ ᐊᑐᖅᖢᑎᒃ ᑎᑎᕋᖅᓯᒪᖕᒪᑕ ᕿᑭᖅᑕᓃᒃᑯᑦ 

ᐃᓱᒫᓘᑎᒋᔭᖏᑦ ᕿᑭᖅᑕᓃᒃᑯᓪᓗ ᖃᓄᐃᓕᖓᓂᖓ ᐱᔾᔪᑎᒋᓪᓗᒍ ᑐᒡᓕᕆᓕᖅᑕᖓᓂ 

ᐊᖏᒡᓕᒋᐊᕈᑎᐅᓇᓱᒃᑐᖅ; 

2. ᐱᕕᖃᕐᓂᖅᓴᐅᓗᓂ ᕿᒥᕐᕈᐃᕕᖃᖅᑎᑕᐅᓂᖅ ᕿᑭᖅᑕᓃᒃᑯᑦ ᐃᓱᒫᓘᑎᖏᓐᓂᒃ ᐱᓕᕆᐊᖅ, ᑐᒃᓯᕋᐅᑎ, 

ᕿᑭᖅᑕᓃᒃᑯᓪᓗ ᓴᐳᓐᓂᐊᖅᑎᖃᕆᐊᖃᕐᓂᖓ, ᐱᖁᔭᑦ, ᐊᔪᕐᓇᖅᑐᑦ ᐃᓄᐃᓪᓗ ᐱᔪᓐᓇᐅᑎᖏᓐᓄᑦ 

ᐃᓱᒫᓗᑎᐅᓕᖅᑎᓯᒪᔪᑦ; 

3. ᓄᓇᕗᑦ ᐊᕙᑎᓕᕆᔨᑦᑯᑦ ᓄᑖᖑᕆᐊᖅᓯᒪᔭᖏᑦ ᑎᑎᕋᖅ (ᐊᑦᑕᑕᖅᓯᒪᔪᖅ 1) 51ᖑᖕᒪᑕ 

ᑎᑎᕋᖅᑕᓯᒪᔪᑦ ᐃᓱᒫᓘᑏᑦ (“ᐊᕙᑎᓕᕆᔨᒃᑯᑦ ᑎᑎᕋᖏᑦ”) ᕿᑭᖅᑕᓃᒃᑯᑦ ᓄᓇᕗᒻᒥ ᐊᕙᑎᓕᕆᔨᒃᑯᓐᓄᑦ 

ᐅᖃᐅᓯᕆᓚᐅᖅᑕᖏᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᕿᒥᕐᕈᐃᑎᑦᑎᑎᓪᓗᒋᑦ (ᐊᕙᑎᓕᕆᔨᒃᑯᑦ). 18ᖑᖕᒪᑕ 

ᕿᑭᖅᑕᓃᒃᑯᑦ ᑎᑎᕋᖅᓯᒪᔭᖏᓐᓂᒃ ᐱᓕᕆᔭᐅᒋᐊᖅᓯᒪᖏᑦᑐᑦ (ᐃᓚᖏᑦ ᐱᓕᕆᒋᐊᖅᑕᐅᔪᓐᓇᖏᒻᒪᑕ 

ᑐᒃᓯᕋᖅᑕᐅᔫᑉ ᑲᓄᐃᓕᖓᓂᖓᓂᒃ ᒪᓕᒋᐊᖃᕐᒪᑕ ᐃᓕᔭᐅᓯᒪᖏᒻᒪᑕᓗ ᐃᓄᖕᓂᒃ ᓯᕗᓕᖅᑕᐅᓗᑎᒃ 

ᐋᖅᑮᒋᐊᒃᑲᓐᓂᕈᓐᓇᕐᓗᑎᒃ ᐊᐅᓚᑦᑎᔪᓐᓇᕐᓂᕐᒥᒃ ᐃᓄᐃᓪᓗ ᖃᐅᔨᒪᔭᑐᖃᖏᑦ ᐃᓚᐅᑎᑕᐅᓗᑎᒃ); 

ᐊᒻᒪᓗ 

4. ᐊᑐᓕᖁᔭᐅᔪᑦ ᐱᓕᕆᐊᒧᑦ ᐃᓕᔭᕆᔭᐅᔾᔪᑎᖓ ᖃᓄᐃᓕᖓᖕᒪᖔᑦ (ᐊᑦᑕᑕᖅᓯᒪᔪᖅ 2) 

ᑐᒃᓯᕋᖅᑕᐅᔪᑦ ᓇᓗᓇᐃᔭᖅᑎᐊᖅᓯᒪᓗᑎᒃ ᐃᓚᒋᔭᐅᔪᓐᓇᖅᑐᑐᐊᖑᓗᑎᒃ ᐱᓕᕆᐊᒃᓴᒧᑦ 

ᐃᓕᓴᕆᔭᐅᔾᔪᑎᒃᓴᒥᒃ ᑕᒪᓐᓇ ᐊᖏᒡᓕᒋᐊᕈᑎᐅᔪᒪᔪᖅ ᐊᖏᖅᑕᐅᓂᐊᖅᐸᑦ, ᐃᓄᐃᑦ 

ᐱᔪᒪᖏᒃᑲᓗᐊᖅᐸᑕ, ᐅᓂᒃᑳᖅᓯᒪᔪᖃᕋᓗᐊᖅᐸᑦ ᐊᑐᓕᖁᔭᐅᔪᑦ ᖃᓄᐃᓕᖓᓂᖓᓂᒃ. ᑕᒪᓐᓇ ᑎᑎᕋᖅ 

ᑭᐅᔾᔪᑎᐅᕙᖕᒪᑦ ᓄᑖᖑᕆᐊᖅᑕᐅᔪᓂᒃ ᐊᓯᔾᔨᖅᑕᐅᔪᒪᔪᑦ ᐹᕙᓐᓛᓐᑯᓐᓂ. 

 

 

 

ᕿᑭᖅᑕᓃᒃᑯᑦ ᐃᓄᐃᑦ ᑲᑐᔾᔨᖃᑎᒌᖑ ᓂᖏᓐᓂᒃ ᐱᔭᒃᓴᕆᔭᖏᑦ ᕿᒥᕐᕈᐃᓂᐊᖅᑎᓪᓗᒋᑦ 

ᕿᑭᖅᑕᓃᒃᑯᑦ ᐱᔭᒃᓴᕆᔭᖃᕐᒪᑕ ᐱᖁᔭᕐᔪᐊᑎᒎᖓᔪᑦ-ᓴᐳᔾᔭᐅᓱᒪᓪᓗᑎᒃ ᐃᓄᐃᑦ ᐱᔪᓐᓇᐅᑎᖏᑦ 

ᐃᒃᐱᒋᔭᐅᑦᑎᐊᕆᐊᖃᕐᒪᑕ ᐅᔭᕋᒃᓯᐅᕐᕕᓕᕆᔪᓂᒃ ᐱᖁᔭᕐᔪᐊᓕᕆᔪᓂᒡᓗ ᕿᑭᖅᑕᓂ. 

ᕿᑭᖅᑕᓃᒃᑯᑦ ᑎᓕᔭᐅᓯᒪᖕᒪᑕ ᐃᓄᐃᑦ ᑲᑐᔾᔨᖃᑎᒌᖏᑦ ᓇᖕᒥᓂᖃᑦᑎᐅᓂᖏᓐᓄᑦ ᐊᐅᓚᑦᑎᔨᐅᓂᖏᓐᓂᒡᓗ, 

ᕿᑭᖅᑕᓂᕐᒥᐅᑦ ᐃᓄᖏᓐᓂᒃ ᑭᒡᒐᖅᑐᐃᓪᓗᑎᒃ, ᓄᓇ ᓄᓘᔮᓕᕆᕕᐅᔪᖅ. ᑕᐃᒪᐃᓐᓂᖓᓄᑦ, ᕿᑭᖅᑕᓃᒃᑯᑦ 

ᓴᐳᔾᔨᔭᕆᐊᖃᖅᐳᖅ ᓄᓇᖓᓗ ᐃᓄᖕᓄᑦ ᓇᖕᒥᓂᕆᔭᐅᔪᖅ ᐊᑐᖅᑕᐅᑦᑎᐊᕐᓗᓂ ᐅᔭᕋᖕᓂᐊᖅᑐᓂᒃ ᐃᓄᐃᑦ 

ᑭᒡᒐᖅᑐᑦᑎᐊᕐᓗᒋᑦ, ᐃᓄᐃᑦ ᓄᓇᒥ ᐱᖁᔨᓐᓂᖅᐸᑕ ᐅᔭᕋᒃᓯᐅᖅᑐᓕᕆᓂᕐᒧᑦ. ᕿᑭᖅᑕᓃᒃᑯᑦ ᐱᔭᒃᓴᕆᔭᖃᕐᒪᑕ ᓄᓇᕗᒻᒥ 

ᐊᖏᑎᒌᒍᑎᐅᑉ ᐃᓗᐊᓂ ᖃᐅᔨᒪᑦᑎᐊᖁᓪᓗᒋᑦ ᓄᓘᔮᓕᕆᓂᕐᒧᑦ ᑐᒃᓯᕋᐅᑎᐅᔫᑉ ᐊᖏᒡᓕᒋᐊᕈᑎᒋᓂᐊᖅᑕᖓ 

ᑐᓂᓯᓯᒪᑦᑎᐊᕐᓂᐊᕋᓗᐊᕐᒪᖔᑦ ᐊᒃᑐᖅᑕᐅᔾᔪᑎᐅᔪᓂᒃᑯ ᐃᑲᔫᓯᐊᖅᑖᕈᑎᓂᒡᓗ. ᕿᑭᖅᑕᓃᒃᑯᑦ ᓄᓇᒥ 

ᐊᑐᖅᑐᐊᖅᑎᑦᑎᖕᒪᑕ ᐹᕙᓐᓛᓐᑯᓐᓄᑦ ᑖᒃᑯᐊᓗ ᑮᓇᐅᔭᓕᐅᕈᑎᖃᕐᓂᐊᕐᓂᕐᒧᑦ ᓄᓇᒥ ᐊᑐᖅᑐᐊᖅᑎᐅᓪᓗᑎᒃ 

ᐱᔪᓐᓇᖅᑎᑦᑎᔪᖅ ᐹᕙᓐᓛᓐᑯᑦ ᓄᓇᒥ ᐊᑐᕈᓐᓇᖁᓪᓗᒋᑦ ᐱᓕᕆᔪᒪᔭᖓᓄᑦ. ᕿᑭᖅᑕᓃᒃᑯᑦ ᐋᔩᖃᑎᖃᐃᓐᓇᖅᑐᑦ 

ᐊᑎᓕᐅᖅᑎᐅᓪᓗᑎᒡᓗ  ᐃᓄᐃᑦ ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓄᑦ ᐃᑲᔫᓯᐊᖅᑖᕈᑎᓕᕆᓂᕐᒧᓪᓗ ᐊᖏᖃᑎᒌᒍᑎᒥᒃ 

ᐹᕙᓐᓛᓐᑯᓐᓂ ᐱᓕᕆᖃᑎᖃᐃᓐᓇᖅᖢᑎᒃ ᐃᑲᔫᓯᐊᖅᑖᕈᑎᑕᖃᑦᑎᐊᕋᓗᐊᕐᒪᖔᑦ ᐊᕙᑎᒥᓪᓗ 

ᐊᐅᓚᑦᑎᓂᕆᔭᖓᓂᖔᖅᑐᑦ ᐃᓄᐃᑦ ᓄᓇᖓ ᐊᑐᖅᑐᐊᖅᑕᐅᓂᖓᓄᑦ ᐅᔭᕋᖁᑎᖏᓐᓂᓪᓗ. 

ᑕᐃᒪᓐᓂᖓᓄᑦ ᐊᓯᖏᓪᓗ ᕿᑭᖅᑕᓃᒃᑯᑦ ᐱᓕᕆᐊᖏᓐᓂᒃ, ᑐᒃᓯᕋᐅᑎ ᑲᔪᓯᑎᑕᐅᔪᓐᓇᖏᒻᒪᑦ ᕿᑭᖅᑕᓃᒃᑯᑦ 

ᐊᖏᓚᐅᖏᓐᓂᖏᓐᓂᒃ ᐊᓯᔾᔨᖅᑕᐅᔪᒪᒐᓗᐊᖅᑐᓂᒃ ᓄᓘᔮᓕᕆᓂᕐᒥᒃ. 

 

ᓇᓗᓈᕿᓪᓗᓂ ᐱᓕᕆᐊᖅ ᓇᓗᓈᕿᔪᒥᒃ ᐊᒃᑐᐃᓂᐊᕆᓪᓗᓂ ᐃᓄᖕᓄᑦ 

ᓄᓘᔮᓕᕆᓂᖅ ᐅᔭᕋᒃᓯᐅᕐᕕᐅᕙᒃᑐᓂᒃ ᐊᔾᔨᐅᖏᒻᒪᑦ. ᓄᓘᔮᓕᕆᓂᖅ ᐊᖏᓛᑦᑎᐊᖑᓪᓗᓂ ᐅᔭᕋᒃᓯᐅᕐᕕᐅᖕᒪᑦ 

ᓄᓇᕗᒻᒥ ᐊᑐᖅᑕᐅᓚᐅᖅᓯᒪᖏᑦᑐᖅ. 

ᕿᑭᖅᑖᓗᖕᒥᐅᑦ ᐊᑐᖅᓯᒪᓗᐊᖏᒻᒪᒍ (ᓇᓂᓯᕕᐅᑉ ᑕᐃᒪ ᐅᔭᕋᒃᓯᐅᕐᕕᖓ), ᒥᑭᓐᓂᖅᓴᓂᒃ 

ᐅᔭᕋᒃᓴᐅᕐᕕᒃᑕᖃᐅᖃᑦᑕᖅᑑᒐᓗᐊᖅ ᐃᓕᕝᕕᒋᔪᓐᓇᖅᑕᑦᑎᓐᓂ ᖃᓄᖅ ᐃᓄᐃᑦ ᐱᔪᓐᓇᐅᑎᖏᑦ ᐅᔭᕋᒃᓯᐅᖅᑐᓕᕆᓂᕐᒥᒃ 

ᐃᑲᔫᑎᓂᖃᓛᖑᕙ ᐃᓄᐃᑦ ᓄᓇᓕᖏᓐᓄᑦ ᓇᖕᒥᓂᖅᓱᓕᖅᐸᓪᓕᐊᓂᕐᒧᓪᓗ. ᐊᔪᖏᓐᓂᓕᒫᖏᓐᓂᒃ, ᐊᒃᑐᖅᑕᐅᔪᑦ ᐃᓄᐃᑦ 

ᓄᓇᓕᖏᑦ ᐃᓄᐃᓪᓗ ᑲᑐᔾᔨᖃᑎᒌᖏᑦ ᐊᑐᕐᒪᑕ ᒥᑭᓐᓂᖅᓴᐅᔪᓄᑦ ᖃᓄᖅᑑᕈᑎᐅᓪᓗᓂ ᐹᕙᓐᓛᓐᑯᑦ ᐅᓪᓗᒥ ᐊᑐᖅᑕᖓᓂ 

ᑐᑭᓯᕚᓪᓕᕋᓱᒃᖢᒍ ᐊᖏᒡᓕᒋᐊᖅᑕᐅᒃᐸᑦ ᑐᒡᓕᕆᓕᖅᑕᖓᓂ ᐱᓕᕆᐊᖑᔪᖅ ᖃᓄᐃᓕᖓᒐᔭᕐᒪᖔᑦ. 

ᓄᓘᔮᓕᖅ ᐊᖏᖅᑕᐅᓚᐅᖅᓯᒪᖕᒪᑦ ᑲᔪᓯᒋᐊᕈᑎᒃᓴᖓ 2012ᒥ ᐊᒡᔭᖅᑐᐃᔪᓐᓇᕐᓗᓂ 18 ᒥᓕᐊᓐ ᑖᓐᔅᓂᒃ 

ᐊᕐᕌᒍᑕᒫᑦ ᓴᕕᒃᓴᐅᓗᓂ ᐅᓯᔭᐅᓕᕐᓗᑎᒡᓗ ᓄᓇᓯᐅᑎᑯᑖᒃᑯᑦ ᐃᒃᐱᑭᑦᑐᕐᔪᐊᒧᑦ ᓂᒋᖅᐸᓯᖓᒎᕐᓗᓂ ᕿᑭᖅᑖᓘᑉ 

ᓄᓇᖓᒍᑦ. ᐊᖏᖅᑕᐅᓚᐅᖅᑐᖅ ᓯᕗᒧᑐᖃᖅ ᐅᔭᕋᒃᓯᐅᕐᕕᐅᓂᐊᕐᓂᖓᓂᒃ; ᓄᓇᕐᔪᐊᒥ ᖁᑦᑎᖕᓂᖅᐹᒦᑦᑐᖅ , 

ᐅᑭᐅᖅᑕᖅᑑᑉ ᐊᕙᓗᔭᐅᓯᒪᓂᖓᑕ ᐃᓗᐊᓂ, ᓄᓇᕐᔪᐊᕐᒥᓪᓗ ᐅᑭᐅᖅᑕᖅᑑᑉ ᖁᑦᑎᖕᓂᖅᐹᖓᓃᓐᓂᐊᕆᓪᓗᓂ 

ᓄᓇᓯᐅᑎᑯᑖᑉ ᐊᖅᑯᑎᒃᓴᖓ 150 ᑭᓛᒥᑕᓂᒃ ᑕᑭᓂᖃᖅᑐᖅ ᓄᓇᐅᑉ ᐊᑖᒍᑦ ᖁᐊᖑᔪᑰᖅᓗᓂ, ᐅᒥᐊᕐᔪᐊᓕᕆᓂᕐᓗ 

ᐊᒃᑐᐃᒻᒪᕆᓛᖑᓪᓗᓂ ᐅᑭᐅᖅᑕᖅᑑᑉ ᑕᕆᐅᕐᒥᐅᑕᑦ ᐃᓂᒋᔭᖓᓂ. 

 2013ᒥ, ᐹᕙᓐᓛᓐᑯᑦ ᓄᓇᕗᑦ ᐊᕙᑎᓕᕆᔨᒃᑯᓐᓄᑦ ᐊᖏᖅᑕᐅᔪᒪᓚᐅᕐᒪᑕ ᐋᖅᑭᒋᐊᖅᑕᐅᓯᒪᓗᓂ ᓴᕕᒃᓴᓂᒃ ( 3.5 

ᒥᓕᐊᓐ ᑕᓐᔅ, ᐊᖏᒡᓕᒋᐊᖅᑕᐅᒃᑲᓐᓂᕐᓗᓂ 4.2 ᒥᓕᐊᓐ ᑕᓐᔅ “ᐊᐅᓚᕕᖃᕈᓐᓇᖁᓪᓗᒋᑦ”) ᐅᔭᕋᒃᓯᐅᖅᑕᐅᔪᓐᓇᖅᑐᓂᒃ. 

ᐹᕙᓐᓛᓐᑯᑦ ᐊᖏᖅᑕᐅᔪᒪᓚᐅᕐᒥᔪᑦ ᓄᓇᓯᐅᑎᒃᑯᑦ ᐅᓯᑲᖅᑕᖅᑕᐅᔾᔪᑎᒃᓴᖏᓐᓂᒃ ᐊᖅᑯᑎᓕᐅᖅᓯᒪᔪᒃᑰᕐᓗᑎᒃ ᕿᑭᖅᑖᓘᑉ 

ᑐᓄᕕᐊᒍᖔᖅ ᕿᙳᐊᓂ ᑐᓚᒃᑕᕐᕕᒃᑰᕐᓗᑎᒃ ᑕᐃᒪᓐᓇᓗ ᐊᑎᖓ ᐃᓄᖕᓂ ᐃᓕᓴᕆᔭᐅᓯᒪᓪᓗᓂ 

(ᐃᒃᐱᑭᑦᑐᕐᔪᐊᒃᑰᖏᖔᕐᓗᓂ ᐊᖏᖅᑕᐅᓚᐅᖅᓯᒪᒐᓗᐊᖅᑐᖅ). ᐋᖅᑭᒋᐊᖅᑕᐅᓂᖓ, “ᐱᒋᐊᖅᐸᓪᓕᐊᓕᕐᓂᕐᒧᑦ 

ᑮᓇᐅᔭᓕᐅᕈᑕᐅᔪᖅ”, ᓴᕕᒃᓴᓂᒃ ᐅᔭᕋᒃᓯᐅᖁᓪᓗᒋᑦ ᐹᕙᓐᓛᓐᑯᑦ ᑮᓇᐅᔭᓕᐅᕈᑎᒋᓗᓂᐅᒃ  ᐊᖅᑯᑎᓕᐅᕈᓐᓇᖅᓯᓂᐊᕐᒪᑕ 

ᓄᓇᓯᐅᑎᑯᑖᒥᒃ ᐊᓯᖏᓐᓂᓪᓗ ᓇᑉᐸᖅᑎᖅᑕᐅᔭᕆᐊᓖᑦ ᐊᖏᖅᑕᐅᓯᒪᔪᑦ ᐱᓕᕆᐊᒧᑦ. ᕿᑭᖅᑕᓃᒃᑯᑦ 

ᐃᑲᔪᖅᑐᐃᓚᐅᖅᑐᖅ ᑐᒃᓯᕋᐅᑎᒥᒃ, ᐊᖏᖅᑕᐅᓯᒪᓕᖅᑎᓪᓗᒍᓗ ᓄᓇᕗᑦ ᐊᕙᑎᓕᕆᔨᒃᑯᖏᓐᓂ ᒥᓂᔅᑕᒧᓪᓗ, ᐹᕙᓐᓛᓐᑯᑦ 

ᐅᒥᐊᕐᔪᐊᒃᑯᑦ ᐊᒡᔭᖅᑐᐃᓕᓚᐅᖅᑐᑦ ᕿᙳᐊᒎᖅᖢᑎᒃ 2015ᒥ. 

ᑕᕝᕙᓂᑦᑕᐃᓐᓇᖅ ᐊᕐᕌᒍᒥ, ᐹᕙᓐᓛᓐᑯᑦ ᐸᕐᓇᐃᓕᓚᐅᖅᐳᖅ ᑐᒡᓕᕆᓕᖅᑕᖓᓂ ᐱᓕᕆᐊᒃᓴᒧᑦ, 

ᑐᒃᓯᕋᐅᑎᖃᖅᖢᑎᒃ ᐊᖅᑯᑎᑯᑖᒃ ᐊᑐᖅᑕᐅᓕᓛᕐᓂᖓᓂᒃ ᓴᕕᒃᓴᓂᒡᓗ ᐅᓄᒃᑲᓐᓂᖅᑐᓂᒃ ᐱᔪᒪᓪᓗᑎᒃ. 

2017ᒥ, ᐹᕙᓐᓛᓐᑯᑦ ᑐᓂᓯᓕᓚᐅᕆᕗᑦ ᐱᓕᕆᔪᓐᓇᐅᑎᒃᓴᒧᑦ ᑐᒡᓕᕆᓕᖅᑕᖓᓂ ᐊᖏᒡᓕᒋᐊᕈᑎᒃᓴᒧᑦ 

ᓄᓘᔮᓕᕆᓂᕐᒧᑦ. ᐹᕙᓐᓛᓐᑯᑦ ᓄᓇᕗᑦ ᐊᕙᑎᓕᕆᔨᒃᑯᓐᓄᑦ ᐊᖏᖅᑕᐅᔪᒪᓕᓚᐅᕆᕗᑦ ᓴᕕᒃᓴᓂᒃ ᐅᔭᕋᒃᓯᐅᕐᓂᑦ 

ᐊᖏᒡᓕᒋᐊᖅᑕᐅᖁᓪᓗᒍ 12 ᒥᓕᐊᓐ ᑕᓐᔅᒧᑦ, ᐊᖅᑯᑎᑯᑖᓕᐅᕐᓗᑎᒡᓗ ᓄᓇᓯᐅᑎᑯᑖᑉ ᐊᖅᑯᑎᒃᓴᖓᑕ 

ᐃᓂᓕᐅᖅᑕᐅᓯᒪᓂᖓᒎᖏᑦᑐᖅ ᕿᙳᐊᓄᖓᐅᔪᒧᑦ (ᐃᒃᐱᑭᑦᑐᕐᔪᐊᒃᑰᖏᖔᕐᓗᓂ). ᓄᓇᕗᑦ ᐊᕙᑎᓕᕆᔨᒃᑯᑦ 

ᕿᒥᕐᕈᐃᓕᓚᐅᖅᐳᑦ ᑐᒡᓕᕆᓕᖅᑕᖓᓂᒃ ᑐᒃᓯᕋᐅᑎᐅᔪᒥᒃ, ᐹᕙᓐᓛᓐᑯᓪᓗ ᑐᒃᓯᕋᓚᐅᕆᕗᑦ ᐊᖏᖅᑕᐅᓪᓗᑎᒡᓗ 2018ᒥ 

(ᕿᑭᖅᑕᓃᒃᑯᓐᓂ ᐃᑲᔪᖅᑐᖅᑕᐅᓪᓗᓂ) ᐊᖏᒡᓕᒋᐊᖁᓪᓗᒍ ᓴᕕᒃᓴᖅ ᐱᔭᐅᕙᒃᑐᖅ ᐅᔭᕋᒃᓴᐅᕐᕕᖕᒥ 4.2 ᒥᓕᐊᓐ ᑕᓐᔅ 6 

ᒥᓕᐊᓐ ᑕᓐᔅᒧᑦ. 

ᐃᓄᓕᒫᑦ ᓈᓚᒃᑎᑕᐅᓂᖅ ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᐱᒋᐊᖁᓪᓗᒍ ᓄᕕᐱᕆ 2019ᒥ. 

ᑐᒃᓯᕋᖅᐸᓪᓕᐊᓕᖅᑎᓪᓗᒋᑦ, ᐃᓄᐃᑦ ᑕᐅᑐᒃᑕᒥᒍᑦ ᑐᑭᓯᐅᒪᔭᒥᒍᓪᓗ  ᖃᐅᔨᕙᓪᓕᐊᓕᓚᐅᖅᐳᑦ 

ᐊᒃᑐᐃᓂᖃᕐᓂᐊᓂᖓ 4.2 ᒥᓕᐊᓐ ᑕᓐᔅ ᐅᓄᖅᓯᒋᐊᖅᑕᐅᒃᐸᑦ 6 ᒥᓕᐊᓐ ᑕᓐᔅᒧᑦ ᓴᕕᒃᓴᓂᒃ ᐅᔭᕋᒃᓯᐅᖅᑎᓪᓗᒋᑦ 

ᐅᒥᐊᕐᔪᐊᒃᑯᓪᓗ ᐅᓯᑲᖅᑕᐃᕕᒃ ᐊᕕᒃᑐᖅᓯᒪᓂᒃᑯᑦ ᓂᕐᔪᑎᖃᐅᖅᖢᓂ, ᐃᓄᐃᓪᓗ ᓄᓇᒋᓪᓗᓂᐅᒃ, ᓄᓇᓖᓪᓗ 

ᑮᓇᐅᔭᓕᐅᕈᓐᓇᕐᓂᖏᓐᓂᒃ. ᐊᒃᑐᖅᑕᐅᓯᒪᔪᑦ ᐃᓄᐃᑦ ᓄᓇᖏᑦ, ᐊᕐᕌᒍᑦ ᑕᓪᓕᒪᑦ ᐃᓗᐊᓂ, ᕿᒥᕐᕈᐃᖏᓐᓇᕐᓂᒃᑯᑦ 

ᑭᐅᕙᓪᓕᐊᓪᓗᑎᒡᓗ ᐊᓯᔾᔨᖅᑕᐅᕙᓪᓕᐊᔪᓂᒃ ᐅᓄᖅᑐᓂᒃ ᐊᖏᖅᑕᐅᓯᒪᔫᒐᓗᐊᒧᑦ, ᕿᒥᕐᕈᐃᓂᖅ ᑭᐅᕙᓪᓕᐊᓂᕐᓗ 

ᐊᖏᒡᓕᒋᐊᕈᑎᒃᓴᒧᑦ ᐅᕙᕋᒃᓯᐅᖅᑐᓕᕆᕐᓂᒧᑦ ᑐᒃᓯᕋᐅᑎᒥᒃ. ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ 

ᐃᒃᐱᒍᓱᒃᐸᓪᓕᐊᓕᓚᐅᖅᐳᑦ ᐊᒃᑐᖅᑕᐅᔾᔪᑎᒋᓕᖅᑕᖏᓐᓂᒃ ᐱᒋᐊᖅᓯᒪᓕᕐᓂᖓᓄᑦ. ᐅᓪᓗᒥ ᐊᒃᑐᖅᑕᐅᔾᔪᑎᐅᔪᑦ 

ᐱᓕᕆᐊᒧᑦ ᓱᓕ ᑐᑭᓯᔭᐅᖏᓚᑦ, ᐃᓱᒫᓗᓕᖅᐸᓪᓕᐊᓪᓗᑎᒃ ᐱᓕᕆᐊᖅ ᖃᓄᐃᑦᑐᖃᖅᑐᒧᑦ ᐸᕐᓇᐅᑏᑦ 

ᐋᖅᑭᒋᐊᕐᕕᖃᖅᑐᒧᓪᓗ ᐊᐅᓚᑦᑎᔪᓐᓇᕐᓂᐅᑉ ᐸᕐᓇᐅᑎᖓ, ᐃᓚᐅᓪᓗᓂ ᑕᕆᐅᕐᒥᐅᑕᑦ ᐅᓪᓗᒥ ᖃᐅᔨᓴᐅᑎᐅᖃᑦᑕᖅᑐᖅ 

ᐸᕐᓇᐅᑎᖓ, ᐊᑑᑎᓂᖃᖏᒻᒪᑦ. 

ᖃᐅᔨᓇᖅᓯᔪᖅ ᐃᓄᐃᑦ ᑕᒪᐃᓐᓂᒃ ᐅᓪᓗᒥ ᐱᓕᕆᐊᖑᔪᖅ ᑐᒃᓯᕋᐅᑎᐅᔪᕐᓗ ᐊᖏᒡᓕᒋᐊᕈᑎᒃᓴᒧᑦ 

ᑭᐅᔭᐅᔪᓐᓇᖏᑦᑐᓂᒃ ᐱᑕᖃᐅᕐᓂᐊᕐᒪᑦ ᖃᓄᐃᓕᖓᓂᐊᕐᒪᖔᖓᖅ ᖃᓄᑎᒋᐅᓂᐊᕐᒪᖔᑕᓗ ᐱᓕᕆᐊᒧᑦ 

ᐊᒃᑐᖅᑕᐅᔾᔪᑏᑦ ᖃᓄᕐᓗ ᑕᒪᒃᑯᐊ ᐱᓕᕆᔭᐅᓂᐊᕐᒪᖔᑕ. ᑕᓐᓇ ᐊᖏᔪᕐᐊᓘᖕᒪᑦ, ᐊᒃᓱᕈᕐᓇᖅᑐᖅ ᓱᓕᔪᒥᒃ 

ᐅᖃᐅᓯᕆᔭᕆᐊᒃᓴᖓᓂᒃ ᐅᓪᓗᒥ ᐅᔭᕋᒃᓯᐅᕐᕕᐅᔪᖅ ᐊᖏᒡᓕᒋᐊᕈᑎᒃᓴᖓᓗ  ᐊᒃᑐᐃᓂᖃᓪᓚᕆᖕᓂᐊᕐᒪᑦ 

ᕿᑭᖅᑖᓗᖕᒥᐅᓄᑦ, ᐃᓄᐃᑦ ᓄᓇᑐᖃᖓᓂᓄᑦ ᐃᒪᑐᖃᖏᓐᓄᓪᓗ ᓯᓄᓂᒃᓴᕆᓂᐊᖅᑕᑦᑎᓐᓄᑦ. 

ᐃᓄᐃᑦ ᖃᐅᔨᒪᔭᖏᓐᓂᒃ ᑕᑎᖃᕆᐊᖃᖅᐳᑦ, 

ᐃᓅᓪᓗᑎᒃ, ᓄᓇᖓᓂᒃ ᐃᒪᖓᓂᓪᓗ. ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᖅᓯᒪᔭᕗᓪᓗ ᐱᒻᒪᕆᕐᔪᐊᖑᖕᒪᑕ 

ᑐᓴᖅᑕᐅᔭᕆᐊᓖᑦ ᐊᑐᖅᑕᐅᔭᕆᐊᖃᖅᖢᑎᒡᓗ 

ᒥᒃᓴᐅᓴᖕᓂᐊᖅᑎᓪᓗᒋᑦ ᖃᓄᐃᓕᔾᔪᑎᑐᐃᓐᓇᕆᐊᓕᖕᓄᑦ 

ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᖅ ᐱᒋᐊᖅᑕᐅᓐᓂᖅᐸᖅ. 

ᑐᒡᓕᕆᓕᖅᑕᖓᓗᑦ ᐱᓕᕆᐊᖑᔪᒪᔪᒥᒃ ᐃᓄᓕᒫᓂᒃ 

ᓈᓚᒃᑎᑦᑎᑎᓪᓗᒋᑦ ᓴᖅᑭᑕᐅᔪᓪᓗ ᐅᓄᓗᐊᖅᑐᐊᓗᖕᓂᑦ ᓱᓕ 

ᖃᐅᔨᒪᖏᓐᓇᑦᑕ ᐅᓄᓗᐊᖅᑐᓪᓗ 

ᒥᒃᓴᐅᓴᒃᑕᐅᔭᕆᐊᖃᖅᓗᑎᒃ ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᓖᑦ ᑐᒡᓕᕆᓕᖅᑕᖓᓂ ᑐᒃᓯᕋᐅᑎᒧᑦ. 

ᑐᓴᐅᒪᓂᖃᖏᓗᐊᕈᑦᑕ ᒥᒃᓴᐅᓴᒃᑕᐅᓯᒪᑐᐃᓐᓇᖅᑐᓂᒃ ᑕᑎᖃᕋᓱᖕᓂᐊᕈᑦᑕ. 

 ᖃᐅᔨᔭᐅᓯᒪᓕᖅᑐᑦ ᓴᖅᑭᑕᐅᑎᓪᓗᒋᑦ ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᒧᑦ ᐃᓄᓕᒫᓂᒃ 

ᓈᓚᒃᑎᑦᑎᓂᖃᕐᓂᕐᒥᒃ, ᖃᐅᔨᓇᖅᓯᓚᐅᖅᑐᖅ ᐃᓄᐃᑦ ᐊᑐᖁᔭᐅᓂᐊᕐᓂᖏᓐᓂᒃ ᓇᓗᓇᖅᑐᒃᑰᕐᓗᑎᒃ 

ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᓕᖕᓂᒃ ᐅᓪᓗᒥᒧᑦ ᐊᑐᖅᑕᐅᔪᖅ ᑐᒃᓯᕋᐅᑎᒥᒃ ᐱᓕᕆᓂᐊᕐᓂᐅᔪᒥᓪᓗ ᐅᖃᖅᑕᐅᓯᒪᔪᑦ 

ᓱᓕᓪᓚᕆᒃᑲᓗᐊᕐᒪᖔᑕ ᐃᓄᐃᑦ ᐃᓚᐅᑎᑕᐅᓂᐊᕐᓂᖏᑦ ᐊᕙᑎᓕᕆᓂᕐᒧᑦ ᖃᓄᐃᓕᐅᖅᑐᖃᕐᓂᐊᖅᑎᓪᓗᒍ 

ᐅᖃᕐᕕᖃᕈᓐᓇᕐᓂᖏᓐᓂᒃ ᖃᐅᔨᓇᖅᑐᖃᖏᑎᓪᓗᒍ ᑭᓱᓂᒃ ᓴᖅᑭᑦᑐᖃᑐᐃᓐᓴᕆᐊᓕᖕᓂᒃ ᖃᓄᕐᓗ ᐱᓕᕆᓂᐊᖅᑕᐅᖕᒪᖔᑕ 

ᐊᑐᓕᖅᑎᑕᐅᓂᐊᕐᒪᖔᑕᓗ. 

ᐊᒃᑐᖅᑕᐅᓯᒪᔪᑦ ᐃᓄᐃᑦ ᓄᓇᓕᖏᑦ ᐃᓄᐃᓪᓗ ᑲᑐᔾᔨᖃᑎᒌᖏᑦ (ᕿᑭᖅᑕᓃᒃᑯᑦ ᐃᓚᒋᔭᐅᓪᓗᑎᒃᓱ ᑭᐅᓯᕗᑦ: 

ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᒧᑦ ᓱᓕ ᐸᕐᓇᒃᓯᒪᖏᓗᐊᕋᑦᑕ. 

 

ᐅᓪᓗᒥ ᑐᒡᓕᕆᓕᖅᑕᖓᓄᑦ ᑐᒃᓯᕋᐅᑎ: ᐱᒋᐊᕈᓐᓇᖏᓐᓇᑦᑕ ᓱᓕ 

ᐃᓄᐃᑦ ᐊᑭᕋᖅᑐᖏᒻᒪᑕ ᐅᔭᕋᒃᓯᐅᕐᕕᖕᒥ. ᑐᒃᓯᕋᖅᑕᐅᔪᖅ ᐅᔭᕋᒃᓯᐅᖅᑕᐅᔪᒪᔪᖅ ᐱᔭᕆᐊᖃᕐᒪᑦ, ᑭᓯᐊᓂ, 

ᖃᐅᔨᒪᓂᖃᑦᑎᐊᓕᖅᐸᑕ ᐃᓄᐃᑦ ᐊᒃᑐᖅᑕᐅᔾᔪᑎᒋᓂᐊᖅᑕᖏᓐᓂᒃ. ᕿᑭᖅᑕᓃᒃᑯᑦ ᐊᒃᑐᖅᑕᐅᓯᒪᔪᓪᓗ ᐃᓄᐃᑦ ᓄᓇᖏᑦ 

ᐊᔭᐅᖅᑐᐃᒻᒪᕆᓚᐅᖅᐳᑦ ᓄᓇᕗᑦ ᐊᕙᑎᓕᕆᔨᒃᑯᑦ ᕿᒥᕐᕈᐃᑎᓪᓗᒋᑦ ᐊᒃᓱᕈᕐᓴᕈᑎᐅᔪᓂᒃ ᐃᓄᖕᓄᑦ ᑕᒪᐃᓐᓂᒃ ᐅᓪᓗᒥ 

ᐅᔭᕋᒃᓴᐅᕐᕕᐅᔪᒧᑦ ᐊᒻᒪᓗ ᑐᒃᓯᕋᐅᑎᐅᔪᒧᑦ ᐊᖏᒡᓕᒋᐊᖅᑕᐅᓯᒪᓕᕐᓗᓂ ᐅᔭᕋᒃᓯᐅᕐᕕᖕᒧᑦ. 

ᑐᓴᖅᑳᖅᓯᒪᒐᑦᑎᒍᑦ, ᓈᓚᒃᑎᑦᑎᑎᓪᓗᒋᑦ ᐅᖃᖅᑕᐅᓂᖓᓗ ᑲᔪᓯᓂᐊᕐᓂᖓᓄᑦ ᖃᐅᔨᓇᖅᓯᓂᐊᓚᐅᕐᒪᑦ 

ᐅᐱᕐᖓᒃᓵᖅ 2019ᒥ. ᑭᓯᐊᓂ, ᖃᐅᔨᓇᖅᓯᔪᖅ ᑐᒃᓯᕋᐅᑎᐅᔪᒧᑦ ᐸᕐᓇᒃᓯᒪᖏᓗᐊᕋᑦᑕ ᓱᓕ. ᐃᓄᐃᑦ ᐃᓱᒫᓘᑎᖏᓐᓂᒃ 

ᐅᓄᖅᑐᓂᒃ ᐅᖃᓚᐅᕐᒪᑕ ᐅᓄᖅᑐᑦ ᓱᓕ ᐱᔭᕇᖅᑕᐅᓯᒪᖏᓐᓂᖏᓐᓄᑦ ᐃᓄᖅᓴᓗᐊᕐᒪᑕ ᑐᓴᖅᑕᐅᔭᕆᐊᓖᑦ 

ᐊᕙᑎᓕᕆᓂᕐᒧᑦ ᖃᐅᔨᓴᐅᑎᓄᑦ, ᐱᓗᐊᖅᑐᒥᒃ ᑎᑎᕋᖅᑕᐅᑦᑎᐊᖅᓯᒪᔭᕆᐊᖃᕐᒪᑕ ᐃᓚᖃᐅᕐᓗᑎᒃ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ. 

ᐃᓄᓕᒫᓂ ᓈᓚᒃᑎᑦᑎᓂᖅ ᐱᒋᐊᓚᐅᖅᑐᖅ ᓄᕕᐱᕆ 2019ᒥ, ᖃᐅᔨᓇᖅᓯᓚᐅᖅᑐᖅ ᐹᕙᓐᓛᓐᑯᑦ 

ᐱᒋᐊᑲᐅᑎᒋᔪᓐᓇᖏᓐᓂᖏᓐᓂᒃ ᓱᓕ. ᐅᓄᖅᑐᓂᒃ ᑭᐅᔭᕆᐊᖃᖅᖢᑎᒃ ᑭᐅᓯᓚᐅᕐᓇᑎᒡᓗ ᐊᐱᖅᑯᑎᐅᒐᓗᐊᖅᑐᓂᒃ 

ᐃᓱᒫᓘᑎᓂᒡᓗ, ᐃᓄᐃᑦ ᑲᑐᔾᔨᖃᑎᒌᖏᑦ ᓄᓇᓖᓪᓗ ᐃᑲᔪᖃᑎᒌᒃᐳᑦ ᓈᓚᑦᑎᑦᑎᓂᖅ ᐅᖓᕙᕆᐊᖅᑕᐅᖁᓪᓗᒍ 2020ᒧᑦ, 

ᐃᓱᒫᓘᑎᐅᔪᑦ ᐋᖅᑭᒋᐊᖅᑕᐅᖁᓪᓗᒋᑦ ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᒧᑦ ᑐᒃᓯᕋᐳᑎᒥᒃ. ᓄᓇᕗᑦ ᐊᕙᑎᓕᕆᔨᒃᑯᑦ 

ᐊᖏᓚᐅᕐᒪᑕ ᑭᖑᕙᕆᐊᖅᑎᑦᑎᓪᓗᑎᒡᓗ ᐹᕙᓐᓛᓐᑯᑦ ᐱᓕᕆᖁᔭᐅᔪᓂᒃ ᐱᓕᕆᕝᕕᖃᖁᓪᓗᒋᑦ. 

ᓄᓇᕗᑦ ᐊᕙᑎᓕᕆᔨᒃᑯᑦ ᑭᖑᕙᕆᐊᖅᑎᑦᑎᑎᓪᓗᒋᑦ ᓄᕕᐱᕆ 2019ᒥ, ᕿᖅᑕᓃᒃᑯᑦ ᐱᓕᕆᖃᑎᖃᓕᓚᐅᖅᐳᑦ 

ᐹᕙᓐᓛᓐᑯᓐᓂᒃ ᐃᓄᐃᑦ ᐃᓱᒫᓘᑎᖏᑦ ᐋᖅᑭᒋᐊᖅᑕᐅᔪᓐᓇᕐᒪᖔᑕ. ᐋᔩᖃᑎᒌᖕᓃᑦ ᕿᑭᖅᑕᓃᒃᑯᓐᓂ ᐹᕙᓐᓛᓐᑯᓐᓂᓪᓗ 

ᓴᖅᑭᑦᑏᓚᐅᖅᐳᑦ ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎᒥᒃ. 

ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎ ᐋᖅᑮᒋᐊᕈᑎᐅᖁᓪᓗᒍ ᐃᓱᒫᓘᑎᐅᓕᖅᓯᒪᔪᓂᒃ ᐃᓄᐃᑦ 

ᐅᖃᐅᓯᕆᓚᐅᖅᑕᖏᓐᓂᒃ ᑐᒡᓕᕆᓕᖅᑕᖓᓂ ᑐᒃᓯᕈᐅᑎᐅᔪᒧᑦ. ᕿᑭᖅᑕᓃᒃᑯᑦ ᐹᕙᓐᓛᓐᑯᓪᓗ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᐃᓚᓕᐅᔾᔨᔭᕆᐊᖃᕐᓂᕐᒧᑦ ᐱᓕᕆᓪᓗᐊᑕᓚᐅᖅᑑᒃ ᐊᑎᓄᑦ ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓄᑦ 

ᖃᐅᔨᓴᐃᓂᕐᒥᒃ ᐋᖅᑭᒋᐊᕐᕕᖃᖅᑐᒥᓪᓗ ᐊᐅᓚᑦᑎᔪᓐᓇᕐᓂᒧᑦ ᐸᕐᓇᐅᑎᓂᒃ ᖃᓄᐃᓕᐅᕈᑎᓂᒡᓗ, ᓴᙱᓂᖅᓴᒥᓪᓗ ᐃᓄᐃᑦ 

ᐅᖃᕈᓐᓇᕐᕕᖃᖁᓪᓗᒋᑦ ᐊᒃᑐᖅᑕᐅᔾᔪᑏᑦ ᖃᓄᐃᓕᖓᓂᐊᕐᓂᖏᓐᓄᑦ. ᕿᑭᖅᑕᓃᒃᑯᑦ ᐃᓱᒫᓘᑎᖃᓚᐅᕐᒥᖕᒪᑕ 

ᐱᓕᕆᓪᓚᑦᑖᕐᓂᐊᕈᑎᓂᒃ ᓴᖅᑭᑦᑎᓯᒪᓗᑎᒃ ᐃᓄᓕᒫᓂᒃ ᓈᓚᒃᑎᑦᑎᓚᐅᖏᓐᓂᖏᓐᓂᒃ, ᐃᓱᒫᓘᑏᑦ ᐋᖅᑭᒋᐊᖅᑕᐅᓯᒪᓗᑎᒃ 

ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐃᓱᒫᓘᑏᑦ ᐊᔪᕐᓇᖏᑉᐸᑦ. ᕿᑭᖅᑕᓃᒃᑯᑦ ᓴᐳᔾᔨᔨᐅᔭᕆᐊᖃᕐᒪᑕ ᐃᓄᐃᑦ ᐱᔪᒪᔭᖏᓐᓂᒃ 

ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᐊᖏᖅᑕᐅᓚᐅᖏᓐᓂᖓᓂᒃ ᐃᓄᐃᑦ ᐃᓱᒫᓘᑎᖃᕋᓗᐊᖅᑎᓪᓗᒋᑦ ᐃᓄᐃᓪᓗ 

ᕿᓄᒐᓗᐊᖅᑎᓪᓗᒋᑦ ᐱᕕᖃᕐᕕᖃᖅᑎᑕᐅᒃᑲᓐᓂᕈᒪᓂᕐᒧᑦ ᕿᒥᕐᕈᐃᔪᖃᖅᑎᓪᓗᒍ. 

ᐃᓄᐃᑦ ᐃᓚᐅᔪᓐᓇᑦᑎᐊᕐᓗᑎᒃ ᐊᖏᖃᑎᒌᒍᑎ ᓴᖅᑭᑕᐅᓚᐅᖅᐳᖅ ᐃᓄᐃᑦ ᖃᐅᔨᒪᔭᑐᖃᖓ 

ᐊᑐᖅᑕᐅᓂᖅᓴᐅᖁᓪᓗᒍ ᐃᓄᐃᓪᓗ ᓯᕗᓕᕐᓗᑎᒃ ᐋᖅᑮᒋᐊᕈᓐᓇᕐᓂᖅᓴᒥᐅᑦ ᐊᐅᓚᑦᑎᔾᔪᑎᑖᕐᓗᑎᒃ, ᐃᓚᖃᕐᓗᓂ 

ᐅᑯᓂᖓ: 

� ᐃᓄᐃᑦ ᑲᑎᒪᔨᖏᑦ ᐊᒃᑐᖅᑕᐅᓯᒪᔪᑦ ᐃᓄᐃᑦ ᓄᓇᖏᑦ ᐃᓚᐅᔪᓐᓇᖁᓪᓗᒋᑦ ᐃᓄᐃᑦ ᓯᕗᓕᖅᑎᐅᖁᓪᓗᒋᑦ 

ᐊᕙᑎᓕᕆᓂᕐᒧᑦ ᖃᓄᖅᑑᕈᑕᐅᔪᓂᒃ ᐱᓕᕆᐊᒥ, ᐃᓄᐃᓪᓗ ᐃᓱᒫᓘᑎᒋᔭᖏᑦ ᑭᐅᔭᐅᑲᐅᑎᒋᖃᑦᑕᖏᓐᓂᖏᓐᓄᑦ 

ᐃᓄᐃᑦ ᐃᓱᒫᓘᑏᒋᔭᖏᓐᓂᒃᒪᓐᓇ ᐱᓕᕆᖃᑎᒌᒃᑏᑦ ᑲᑎᒪᔨᖏᓐᓄᑦ ᑕᕆᐅᕐᒥᐅᑕᓂᒃ ᓄᓇᒥᐅᑕᓂᓪᓗ 

ᐊᕙᑎᓕᕆᓂᕐᒧᑦ;  

� ᐃᓄᖕᓂᒃ ᓯᕗᓕᖅᑕᐅᓗᓂ ᐋᖅᑮᒋᐊᕐᕕᖃᖅᑐᒥᒃ 

ᐊᐅᓚᑦᑎᔪᓐᓇᕐᓂᕐᒧᑦ ᐸᕐᓇᐃᓂᕐᒥᒃ ᐃᓚᖃᕐᓗᓂ ᐃᓄᐃ 

ᑕᑯᕙᒃᑕᖏᑦ ᐱᒋᐊᕈᑕᐅᕙᒃᑐᑦ (“ᐃᓄᐃᑦ ᐱᔪᒪᔭᖏᑦ, 

ᖃᐅᔨᔾᔪᑎᒋᔭᖏᑦ, ᓴᙱᓂᖏᑦ ᑭᐅᔾᔪᑎᖏᓪᓗ”); 

� ᐱᖅᑯᓯᖃᕐᕕᖕᓄᑦ, ᑭᓱᖃᕐᕕᖕᓄᑦ ᓄᓇᐅᓪᓗ ᐊᑐᖅᑕᐅᓂᖓᑕ 

ᖃᐅᔨᓴᖅᑕᐅᓂᖓ ᐃᓄᐃᑦ ᖃᐅᔨᒪᔭᑐᖃᖓᑦ 

ᐊᑐᖅᑕᐅᒐᓗᐊᕐᒪᖔᑦ ᐊᑐᐃᓐᓇᐅᑎᑕᐅᓗᓂ 

ᑕᑯᖅᑯᔾᔨᓂᐊᖅᑐᖅ ᐊᑐᖅᑕᐅᓂᐊᖅᑐᓪᓗ 

ᐋᖅᑮᒋᐊᕐᕕᖃᖅᑐᒥᒃ ᐊᐅᓚᑦᑎᓂᕐᒧᑦ ᐸᕐᓇᐃᕙᓪᓕᐊᓕᖅᑎᓪᓗᒋᑦ. 

� ᐃᓄᐃᑦ ᐃᓄᓕᕆᓂᕐᒧᑦ ᑲᑎᒪᔨᕋᓛᖏᑦ ᖃᐅᔨᒋᐊᖅᑎᐅᓗᑎᒃ ᐃᓄᐃᑦ ᓯᕗᓕᖅᑎᐅᒐᓗᐊᕐᒪᖔᑕ, ᓄᓇᓕᖕᓂ 

ᐊᒃᑐᖅᑕᐅᓯᒪᔪᓂᒃ, ᓇᓗᓇᐃᔭᕐᓗᒋᑦ ᖃᐅᔨᒋᐊᕐᓗᒋᓪᓗ ᐊᒃᑐᖅᑕᐅᔾᔪᑎᐅᔪᑦ ᓄᓘᔮᓕᕆᓂᕐᒧᑦ ᐃᓄᐃᑦ 

ᖃᓄᐃᖏᑦᑎᐊᕈᓯᖏᑦ; ᐊᒻᒪᓗ 

� ᐃᓄᐃᑦ ᐸᐸᑦᑎᔨᐅᓂᕐᒧᑦ ᐸᕐᓇᐅᑎ ᐱᒋᐊᖅᑎᑕᐅᓯᒪᔪᖅ ᕿᑭᖅᑕᓃᒃᑯᓐᓂ ᐃᓄᐃᓪᓗ ᓄᓇᖏᑦ 

ᐊᒃᑐᖅᑕᐅᓯᒪᓂᖏᓐᓄᑦ ᐸᕐᓇᐅᑎᓕᐊᖑᓪᓗᓂ ᐃᓄᖕᓂᒃ ᓯᕗᓕᖅᑕᐅᓗᓂ ᐊᕙᑎᓕᕆᓂᖅ ᐃᓅᓯᕆᔭᐅᔪᒧᓪᓗ 

ᐊᒃᑐᖅᑕᐅᓃᑦ ᖃᐅᔨᓴᖅᑕᐅᓂᖏᑦ ᐊᐅᓚᑕᐅᓂᖏᓪᓗ. 

ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎᐅᑉ ᐋᖅᑭᒃᑕᐅᓯᒪᓂᖓ ᒥᒃᓴᐅᓴᒃᖢᑎᒃ ᐃᓄᐃᑦ ᓄᓇᖏᑦ: 

(1) ᕿᒥᕐᕈᔭᕆᐊᖃᕐᓂᖏᑦ ᐊᖏᖅᓯᓗᑎᒡᓗ ᑐᒃᓯᕋᖅᑕᐅᓯᒪᔪᓂᒃ ᓇᑉᐸᖅᑎᒋᐊᓕᖕᓂᒃ ᐊᒃᑐᖅᑕᐅᓂᐅᑐᐃᓐᓇᕆᐊᓖᑦ 

ᖃᐅᔨᒪᔭᐅᑦᑎᐊᖁᓪᓗᒋᑦ ᓄᓇᓕᖕᓂ ᐃᓱᒫᓘᑎᐅᔪᑦ; ᐊᒻᒪᓗ (2) ᓇᑉᐸᖅᑕᐅᓯᒪᓕᖅᑐᖅ ᐊᔪᖏᑦᑎᐊᕐᓂᖓᓗ 

ᖃᐅᔨᔭᐅᓪᓚᕆᒡᓗᑎᒃ ( ᐃᓚᐅᓗᓂ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᖅ ᓴᙱᓂᐅᔪᓄᑦ). 

ᑕᐃᒪᙵᑦ ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎ ᐊᑎᓕᐅᖅᑕᐅᓚᐅᖅᑎᓪᓗᒍ ᔫᓐ 2020ᒥ ᐃᓄᓕᒫᓪᓗ 

ᓈᓚᒃᑎᑕᐅᔪᓐᓇᖅᓯᓂᖓᑕ ᐱᒋᐊᒃᑲᓐᓂᖅᐸᑦ ᔮᓄᐊᕆ 2021ᒥ, ᕿᑭᖅᑕᓃᒃᑯᑦ ᐃᓄᐃᑦ ᓄᓇᖏᓐᓄᑦ ᐊᒃᑐᖅᑕᐅᓯᒪᔪᓄᑦ 

ᑐᓴᕆᐊᕐᕕᖃᓕᓚᐅᖅᑐᖅ ᐃᓄᖕᓂᒃ ᓯᕗᓕᖅᑕᐅᓗᓂ ᐊᕙᑎᓕᕆᓂᕐᒧᑦ ᐊᐅᓚᑦᑎᔾᔪᑎᐅᓂᐊᖅᑐᓂᒃ. ᐃᓚᐅᔪᑦ ᐃᓄᐃᑦ  

ᓄᓇᖏᑦ ᐊᑦᑐᖅᑕᐅᓯᒪᔪᑦ ᐃᓚᐅᓂᖃᑦᑎᐊᕐᓗᑎᒃ ᑕᒪᓐᓇ ᑲᔪᓯᓂᖃᑦᑎᐊᕈᓐᓇᕐᓂᖅᓴᐅᖕᒪᑦ ᐃᓄᖕᓂᒃ  

ᓯᕗᓕᖅᑕᐅᓗᓂ ᕿᑭᖅᑕᓃᒃᑯᑦ ᐃᓚᐅᖁᔭᖏᑦ, ᐋᖅᑮᒋᐊᕐᕕᖃᕐᓗᓂᓗ ᐊᐅᓚᑦᑎᔪᓐᓇᕐᓂᕐᒧᑦ ᐸᕐᓇᐅᑎᓕᕆᓂᖅ 

ᐱᓕᕆᐊᒧᓪᓗ ᖃᐅᔨᓴᐃᓂᖅ. 

ᑐᓴᕆᐊᕐᓂᖅ ᐊᔪᕐᓇᐃᓐᓇᕐᒪᑦ ᓄᕙᖕᓇᕐᔪᐊᖅ-19 ᐱᔾᔪᑎᒋᓪᓗᒍ ᓄᒃᑕᕐᓇᖏᓐᓂᖓᓄᑦ 

ᐊᒃᓱᕈᕐᓇᓂᖅᓴᐅᒐᔭᕐᓂᖓᓄᓪᓗ ᓄᓇᓕᖕᓄᑦ ᐊᒃᑐᖅᑕᐅᓯᒪᔪᓄᑦ ᕿᑭᖅᑕᓃᒃᑯᓐᓄᓪᓗ. ᐱᓕᕆᔭᕆᐊᓖᑦ 

ᐃᓚᐅᑎᑦᑎᐊᕐᓂᐊᕐᓗᒋᑦ ᐃᓄᐃᑦ ᓄᓇᖏᑦ ᐊᒃᑐᖅᑕᐅᓯᒪᔪᑦ ᐱᕙᓪᓕᐊᑎᑦᑎᓂᕐᒧᑦ ᐃᓚᐅᖁᑦᑎᐊᕋᓗᐊᖅᖢᒋᑦ ᐃᓄᐃᑦ 

ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎᒥᒃ ᐊᒃᓱᕉᑕᐅᓂᖓ ᖃᐅᔨᓇᖅᓯᓚᐅᕐᒥᖕᒪᑦ ᑕᑎᖃᕈᓐᓇᑦᑎᐊᖏᓐᓂᖏᓐᓂᒃ 

ᐊᒃᑐᖅᑕᐅᓯᒪᔪᑦ ᐃᓄᐃᑦ ᓄᓇᖏᑦ ᕿᒥᕐᕈᐃᕙᓪᓕᐊᑎᓪᓗᒋᑦ ᓄᓘᔮᓕᕆᓂᕐᒥᒃ. ᑭᖑᕙᖓᓚᐅᑲᖕᓂᐊᕐᒥᔪᖅ 

ᒪᓕᒃᖢᒋᑦ ᓴᖅᑭᓯᒪᔪᑦ ᓯᑎᐱᕆ 2020ᒥ ᕿᒥᕐᕈᐃᕙᓪᓕᐊᑎᓪᓗᒋᑦ, ᔮᓄᐊᕆᒥᓪᓗ, ᐊᐃᕐᕆᓕᒥᓪᓗ ᓄᕕᐱᕆᒥᓪᓗ 2021 

ᐃᓄᓕᒫᓂᒃ ᓈᓚᒃᑎᑦᑎᓂᖃᖅᑎᓪᓗᒋᑦ, ᖃᐅᔨᓇᖅᓯᓚᐅᖅᑐᖅ ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎᐅᑉ 

ᐋᖅᑭᒃᓯᒪᓂᖓ (ᐃᓄᐃᑦ ᑲᑎᒪᔨᕋᓛᖏᑦ, ᐃᓄᐃᑦ ᐸᐸᑦᑎᔩᑦ ᐸᕐᓇᐅᑎ, ᐃᓄᐃᑦ ᐃᓄᓕᕆᓂᕐᒧᑦ ᑲᑎᒪᔨᕋᓛᑦ, 

ᐱᖅᑯᓯᖃᕐᓂᕐᒧᑦ, ᑭᓱᖃᖅᑎᐅᓂᑦ ᓄᓇᐅᓪᓗ ᐊᑐᖅᑕᐅᓂᖓᓄᑦ ᐸᕐᓇᐅᑎ, ᐃᓄᐃᑦ-ᓇᓗᓇᐃᖅᓯᒪᔭᖏᑦ ᐱᔪᒪᔭᐅᔪᑦ, 

ᖃᐅᔨᔾᔪᑏᑦ, ᓴᙱᓃᑦ, ᑭᐅᔾᔪᑏᓪᓗ), ᑕᑯᓇᒃᑕᐅᒃᑲᓐᓂᕆᐊᖃᕐᒪᑕ ᐊᒃᑐᖅᑕᐅᓯᒪᔪᓂᒃ ᐃᓄᐃᑦ ᓄᓇᖏᓐᓂᒃ, 

ᕿᑭᖅᑕᓃᒃᑯᑦ ᐊᒃᑐᖅᑕᐅᓯᒪᔪᓪᓗ ᓄᓇᓖᑦ ᐱᕕᖃᖅᑎᑕᐅᒃᑲᓐᓂᕆᐊᖃᕐᒪᑕ ᑐᑭᓯᕚᓪᓕᕈᓐᓇᖁᓪᓗᒋᑦ 

ᖁᓱᖏᓐᓂᖅᓴᐅᓕᖁᓪᓗᒋᓪᓗ ᐃᓄᐃᑦ ᐃᓚᐅᔪᓐᓇᑦᑎᐊᕐᓗᑎᒃ ᐊᖏᖃᑎᒌᒍᑎᒥᒃ ᐊᖏᕆᐊᓚᐅᖏᓐᓂᖏᓐᓂᒃ 

ᐊᑐᖅᑕᐅᔪᒪᔪᓂᒃ ᐊᒃᑐᖅᑕᐅᔾᔪᑎᐅᔪᓄᑦ ᐃᓄᐃᑦ ᐱᔪᓐᓇᐅᑎᖏᓐᓂᒃ. 

ᒫᔾᔨ  2021 ᕿᑭᖅᑕᓃᒃᑯᑦ ᑲᑎᒪᔨᖏᑦ ᐅᖃᓚᐅᖅᑐᑦ ᐃᑲᔪᖅᑐᐃᔾᔮᖏᓐᓂᕋᖢᑎᒃ ᑐᒃᓯᕋᐅᑎᒧᑦ 

ᐊᕐᕌᒍᑦ ᑎᓴᒪᐅᑉ ᐃᓗᐊᓂ ᓄᓇᕗᒻᒥ ᐊᕙᑎᓕᕆᔨᒃᑯᑦ ᕿᒥᕐᕈᐃᖏᓐᓇᕐᒪᑕ ᑐᒃᓯᕋᐳᑎᐅᔪᒥᒃ, ᐱᒻᒪᕆᐅᔪᓂᒃ 

ᖃᐅᔨᔭᐅᔪᓂᒃ ᓇᓗᓇᐃᖅᓯᓚᐅᖅᑐᖅ ᐃᓗᐊᙱᓕᐅᖅᓯᒪᔪᑦ ᐃᓱᒫᓘᑏᑦ ᐋᖅᑭᒋᐊᖅᑕᐅᔭᕆᐊᖃᕐᓂᖏᑦ ᐃᓄᐃᓪᓗ 

ᐱᔪᓐᓇᐅᑎᖏᑕ ᐊᒃᑐᖅᑕᐅᓂᖏᓐᓄᑦ ᐃᓱᒫᓘᑏᑦ. ᖃᐅᔨᓴᐃᒋᓪᓗᑎᒡᓗ, ᖃᓄᑎᒋ ᐃᓄᐃᑦ ᕿᒥᕐᕈᐃᕝᕕᖃᖅᑎᑕᐅᖕᒪᖔᑕ 

ᖃᐅᓴᐃᒋᐊᕐᓂᕐᒥᒃ ᓴᖅᑭᑦᑏᓂᕐᒧᑦ ᐊᒃᑐᖅᑕᐅᔾᔪᑎᓂᒃ ᐱᓕᕆᐊᖅ ᐊᐅᓚᑕᐅᑎᓪᓗᒍ ᐊᒡᔭᖅᑐᖅᑕᐅᑎᓪᓗᒍᓗ. ᐃᓄᐃᑦ 

ᑭᓯᐊᓂ, ᐹᕙᓐᓛᓐᑯᑦ ᐅᒃᐱᕐᓇᖅᑐᓂᒃ ᐃᓱᒫᓘᑎᐅᓕᖅᓯᒪᔪᓂᒃ ᐱᒋᐊᓪᓚᕆᖕᓂᐊᕐᓂᖏᓐᓂᒃ ᐱᔾᔪᑎᒋᔭᐅᓪᓗᑎᒃ 

ᐃᓱᒫᓘᑎᐅᔪᑦ ᐱᖁᔨᕗᖔᒃᑰᕆᐊᓖᑦ ᓄᓘᔮᓕᕆᓂᕐᒧᑦ ᐊᖏᒡᓕᒋᐊᕈᑎᒃᓴᒧᑦ ᐱᑕᖃᖏᒻᒪᑦ ᐅᓗᕆᐊᓇᑐᐃᓐᓇᕆᐊᓕᖕᓄᑦ 

ᐋᓐᓂᕈᑕᐅᑐᐃᓐᓇᕆᐊᓕᖕᓄᓪᓗ ᐃᓄᐃᑦ ᐊᑐᐃᓐᓇᖅᑕᖏᑦ ᐃᑲᔫᓯᐊᖅᑖᕈᑎᓕᕆᓂᕐᓗ ᐱᑕᖃᖏᒻᒪᑦ. 

ᓈᓚᒃᑎᑦᑎᓂᖃᐃᓐᓇᓗᐊᖅᑎᓪᓗᒋᑦ ᐱᒋᐊᖅᖢᓂ 2019ᒥ ᐊᒻᒪᓗ 2021ᒥ, ᖃᐅᔨᓇᖅᓯᓚᐅᖅᑐᖅ ᐃᓄᐃᑦ ᓱᓕ 

ᐃᓱᒫᓘᑎᖃᓪᓚᕆᖕᒪᑕ ᐱᔾᔪᑎᒋᓪᓗᒍ ᑐᒃᓯᕋᐅᑕᐅᔪᖅ ᓄᓘᔮᓕᕆᓂᖅ ᐊᖏᒡᓕᒋᐊᖅᑕᐅᓕᖅᐸᑦ, ᐅᒥᐊᕐᔪᐊᒃᑯᑦ 

ᐅᓯᑲᖅᑕᐃᓂᖅ ᓄᓇᓯᐅᑎᑯᑖᓄᓪᓗ ᐱᓕᕆᔭᐅᕙᓪᓕᐊᔪᑦ, ᒥᑦᑎᒪᑕᓕᖕᒥᐅᓄᑦ ᑕᒪᓐᓇ ᑐᑭᓯᔭᐅᑦᑎᐊᕈᒪᔪᖅ ᓯᖏᓐᓄᓪᓗ 

ᐃᓄᐃᑦ ᓄᓇᓕᖏᓃᑦᑐᓄᑦ. 

 

  

 

 

 

 

 

2021 ᐱᒋᐊᕐᓂᖓᓂ, ᖃᐅᔨᓇᖅᓯᓚᐅᖅᑐᖅ ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᐸᕐᓇᒌᖅᑕᐅᓯᒪᓪᓚᕆᖏᒻᒪᑦ,  

ᐅᓄᕈᓐᓃᖅᑎᓐᓇᑕᒃᑲᓗᐊᖅᖢᒋᑦ ᐃᓱᒫᓗᑎᐅᔪᑦ ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐃᓱᒫᓘᑎᐅᔪᑦ. ᒫᔾᔨ 2021ᒥ, ᕿᑭᖅᑕᓃᒃᑯᑦ 

ᑲᑎᒪᔨᖏᑦ (ᓄᓇᓕᖕᓂ ᐃᖅᑲᓇᐃᔭᖅᑎᐅᔪᓂᒃ ᖃᑎᒪᔨᖃᐅᖅᑐᖅ ᐊᑐᓂ ᓄᓇᓖᑦ ᓂᕈᐊᖅᓯᒪᔭᖏᓐᓂᒃ ᕿᑭᖅᑖᓗᖕᒥᐅᓄᑦ) 

ᑲᑎᒪᓚᐅᕐᒪᑕ ᓈᓚᒃᑕᐅᓂᐅᓚᐅᖅᑐᓂᒃ ᓴᖅᑭᑕᐅᔪᓂᒃ ᐅᓪᓗᒥᒧᑦ ᑎᑭᖦᖢᒍ, ᕿᑭᖅᑕᓃᒃᑯᑦ ᑲᑎᒪᖃᑎᖃᕐᓂᖏᑦ 

ᐹᕙᓪᓛᓐᑯᓐᓂ  ᓄᓇᓕᖕᓂᓪᓗ ᐊᒃᑐᖅᑕᐅᓯᒪᔪᓂᒃ. 

 

ᕿᑭᖅᑕᓃᒃᑯᑦ ᑲᑎᒪᔨᖏᑦ ᐃᓱᒪᓕᖅᑐᑦ ᓄᓇᓖᑦ ᐃᑲᔪᖅᑐᖅᑕᐅᖏᓗᐊᕐᓂᖏᓐᓂᒃ ᑐᒡᓕᕆᓕᖅᑕᖓᓂ 

ᑐᒃᓯᕋᐅᑕᐅᔪᒧᑦ, ᐅᓄᖅᑑᖕᒪᑕ ᓱᓕ ᐃᓱᒫᓘᑎᐅᔪᑦ ᖃᓄᐃᑕᐅᒋᐊᖅᓯᒪᖏᑦᑐᑦ ᐅᖃᐅᓯᕆᔭᐅᓯᒪᓪᓗᑎᒃ 

ᐊᒃᑐᖅᑕᐅᓯᒪᔪᓂᒃ ᓄᓇᓕᖕᓂᒃ.  ᐃᑲᔪᖅᑐᖅᑕᐅᖏᓐᓂᖅ ᑕᑯᓗᒍ, ᑲᑎᒪᔨᑦ ᐱᖁᔨᕗᖔᓚᐅᕐᒪᑕ ᕿᑭᖅᑕᓃᒃᑯᑦ 

ᐊᖏᖅᓯᒪᖏᓐᓂᖏᓐᓂᒃ ᐅᓪᓗᒥ ᑐᒡᓕᕆᓕᖅᑕᖓᓄᑦ ᑐᒃᓯᕋᐅᑎᐅᔪᒥᒃ ᐊᖏᒡᓕᒋᐊᖅᑕᐅᖁᓪᓗᒍ ᓄᓘᔮᓕᕆᓂᖅ 

ᐱᓕᕆᔭᒃᓴᖃᓪᓚᕈᖕᒪᑕ ᐃᓱᒫᓘᑎᐅᔪᖠᕆᓗᑎᒃ ᖃᓄᖅ ᐃᓄᖕᓄᑦ ᐊᕙᑎᑦᑎᓐᓄᓪᓗ ᐊᒃᑐᐃᓂᖃᕐᓂᖏᖃᓂᒃ. 

ᕿᑭᖅᑕᓃᒃᑯᑦ ᑲᑎᒪᔨᖏᑦ ᐅᖃᓚᐅᖅᑐᑦ ᕿᑭᖅᑕᓃᒃᑯᑦ ᐊᕐᕌᒍᒐᓴᖕᓄᑦ ᐱᓕᕆᓯᒪᖃᑕᐅᓕᕋᓗᐊᕐᒪᑕ 

ᕿᒥᕐᕈᐃᖃᑕᐅᕙᒃᖢᑎᒃ ᐃᓚᐅᖏᓐᓇᖅᖢᑎᒡᓗ ᑐᒡᓕᕆᓕᖅᑕᖓᓂᒃ ᑐᒃᓯᕋᐅᑎᐅᔪᒥᒃ, ᐃᓚᐅᖏᓐᓇᖅᖢᑎᒡᓗ 

ᑐᓴᕆᐊᓪᓚᕆᖕᓂᕐᒧᑦ ᑲᑎᒪᖃᑎᖃᕐᓂᕐᒧᓪᓗ ᓄᓇᓕᖕᓂ ᒐᕙᒪᒋᔭᐅᔪᓂᒃ, ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᓐᓂᒃ 

ᐃᓚᐅᑎᑕᐅᒋᓪᓗᑎᒃ ᐃᓄᐃᑦ ᓄᓇᖏᑦ ᐊᒃᑐᖅᑕᐅᓯᒪᔪᑦ. ᐃᓛᒃ, ᕿᑭᖅᑕᓃᒃᑯᑦ ᐊᕐᕌᒍᓄᑦ ᐊᕐᕕᓂᓕᖕᓄᑦ 

ᐃᓱᒪᒃᓴᖅᓯᐅᕈᖃᖅᓯᒪᓕᕐᒪᑕ ᑐᒃᓯᕋᐅᑎᐅᔪᒥᒃ, ᐃᓚᐅᖏᓐᓇᖅᖢᑎᒡᓗ ᑭᒡᓕᓯᓂᐊᖅᑎᓪᓗᒋᑦ ᑲᑎᒪᓂᕐᓄᑦ 

ᑎᓴᒪᐃᖅᓱᖅᖢᑎᒡᓗ ᐃᓄᓕᒫᖅᑎᑦᑎᓪᓗᑎᒃ, ᐊᕐᕌᒎᖕᓄᓪᓗ ᒪᕐᕉᖕᓄᑦ ᐊᒃᓱᕉᑎᖃᐃᓐᓇᕆᓪᓗᑎᒃ ᐃᓱᒫᓘᑎᐅᓕᖅᓯᒪᔪᑦ 

ᖃᓄᖅᑑᕈᑕᐅᓪᓗᑎᒃ ᐱᒋᐊᖅᑕᐅᓯᒪᖏᒻᒪᕆᒃᑐᑦ ᓄᓇᕗᑦ ᐊᕙᑎᓕᕆᔨᒃᑯᑦ ᑲᑎᒪᓂᖓ ᓄᖅᑲᖅᑎᑕᐅᒻᒪᕆᓚᐅᖅᑐᖅ 

ᓄᕕᐱᕆ 2019ᒥ, ᕿᒥᕐᕈᐃᓪᓗᑎᒡᓗ ᐱᔾᔪᑎᖏᓐᓂᒃ ᐅᒧᐊᕐᔪᐊᓕᕆᓂᕐᒥᒃ, ᐃᒪᕐᒥᐅᑕᓕᕆᓂᕐᒧᑦ, ᑐᒃᑐᓕᕆᓂᕐᒧᑦ, 

ᐳᔪᕐᓗᓕᕆᓂᕐᒧᑦ ᐅᓪᓗᒥ ᐅᔭᕋᒃᓯᐅᕐᕕᓕᕆᓂᕐᒥᒃ. 

ᕿᑭᖅᓃᒃᑯᑦ ᐃᑲᔪᖅᑐᐃᖏᓐᓇᖅᑑᒐᓗᐊᖅ ᓄᓘᔮᓕᕆᓂᖅ ᓯᕗᒧᐊᒃᑕᐅᕙᓪᓕᐊᑎᓪᓗᒍ ᒪᓕᒃᖢᒋᑦ ᐱᓕᕆᖅᑳᕆᐊᓖᑦ 

ᐃᓄᐃᑦ ᐃᑲᔫᓯᐊᖅᑖᕈᑎᒃᓴᖏᑦ, ᐱᓕᕆᐊᒧᑦ ᐊᐅᓚᑦᑎᔩᖅ, ᐊᕙᑎᒧᓪᓗ ᓴᐳᔾᔨᓃᑦ. ᐅᓪᓗᒥ ᑐᒃᓯᕋᖅᑕᐅᔪᑦ ᑭᓯᐊᓂ, ᓱᓕ 

ᐃᓱᖅᓴᓗᐊᕐᒪᑦ ᐱᓕᕆᔭᕇᖅᑕᐅᔭᕆᐊᓕᖕᓂᒃ.  

 

ᕿᑭᖅᑕᓃᒃᑯᑦ ᑭᒡᓕᓯᓂᐊᖅᑕᐅᔾᔪᑎᓄᑦ ᐃᓱᒫᓘᖏᑦ 

 ᕿᑭᖅᑕᓃᒃᑯᑦ ᑭᖑᓪᓕᖅᐹᒥ ᑎᑎᕋᖅᓯᒪᔪᖅ ᑐᓂᔭᖓ (ᑕᑯᒋᐊᖅᑕᐅᔪᓐᓇᖅᑐᖅ ᕿᑭᖅᑕᓃᒃᑯᑦ ᐃᓱᒫᓘᑎᖏᑦ, 

ᐊᑦᑕᑕᖅᓯᒪᔪᖅ 1: ᓄᑖᖑᕆᐊᕐᓗᒋᑦ ᑭᒡᓕᓯᓂᐊᕐᓂᕐᒧᑦ ᐅᖃᐅᓰᑦ, ᐊᑦᑕᑕᖅᓯᒪᔪᖅ 2: ᐊᑐᓕᖁᔭᐅᔪᑦ ᐱᓕᕆᐊᒧᑦ 

ᐃᓕᓴᕆᔭᐅᔾᔪᑎᐅᑉ ᖃᓄᐃᓕᖓᓂᖓ) ᓇᓗᓇᐃᔭᖅᓯᒪᑦᑎᐊᕐᒪᑦ ᖃᐅᔨᔭᐅᔪᓂᒃ ᑭᒡᓕᓯᓂᐊᖅᑎᓪᓗᒋᑦ ᐊᕙᑎᕆᓂᕐᒥᒃ 

ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐃᓱᒫᓘᑎᐅᔪᑦ ᖃᓄᐃᑕᐅᒋᐊᖅᓯᒪᖏᒻᒪᑕ ᓱᓕ ᑐᒡᓕᕆᓕᖅᑕᖓᓄᒃ ᑐᒃᓯᕋᐅᑎᐅᔪᒥᒃ.  

ᑎᑎᕋᖅᑕᐅᔪᑦ, ᕿᑭᖅᑕᓃᒃᑯᑦ ᑭᒡᓕᓯᓂᐊᖅᑕᖏᑦ ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐃᓱᒫᓘᑏᑦ ᐅᑯᐊᖑᕗᑦ: 

� ᐃᓄᖕᓂᒃ ᓯᕗᓕᖅᑕᐅᓗᓂ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᖅ ᐋᖅᑭᒃᑕᐅᑦᑎᐊᒃᑲᓐᓂᕆᐊᓕᒃ. ᑐᒃᓯᕋᐅᑎ 

ᓱᓕ ᐃᓚᓕᐅᔾᔨᓯᒪᖏᒻᒪᑦ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᕐᒧᑦ 

ᐸᕐᓇᐅᑎᒥᒃ ᐃᓄᖕᓂᒃ ᐊᖏᖅᑕᐅᔪᓐᓇᕐᓗᓂ. ᐃᓄᐃᑦ 

ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎ ᑐᒃᓯᕋᕐᒪᑦ ᐃᓄᖕᓂᒃ 

ᑲᑎᒪᔨᕋᓛᖅᑖᕐᓗᓂ/ᐃᓄᖕᓂᒃ ᑭᒡᓕᓯᓂᐊᖅᑎᑖᕐᓗᓂ ᐃᓄᐃᑦ 

ᑭᒡᒐᖅᑐᕐᓗᒋᑦ ᐱᔪᓐᓇᐅᑎᖃᖅᑎᑕᐅᓗᓂ, ᑲᑎᒪᔨᐅᓂᕐᒧᓪᓗ 

ᐃᓕᖅᑯᓯᐊᔭᕆᐊᓖᑦ ᐱᒋᐊᖅᑕᐅᓯᒪᖏᒻᒪᑕ. ᑖᒃᑯᐊᓕᒫᖅ 

ᐋᖅᑭᒃᑕᐅᔭᕆᐊᓖᑦ ᓱᓕ. 

     ᐊᕙᑎᓕᕆᓂᕐᒧᑦ ᖃᐅᔨᓴᖅᑐᓕᕆᓂᖅ ᒫᓐᓇ ᑐᒃᓯᕋᐅᑎᓕᐅᖅᑕᐅᕙᓪᓕᐊᔪᑦ ᑕᐅᑐᖕᓂᖃᕐᒪᑦ ᖃᓪᓗᓈᑦ 

ᑭᒡᓕᓯᓂᐊᕈᑎᖏᑐᑦ ᐃᓱᒪᒃᓴᖅᓯᐅᕈᑕᐅᓯᒪᖏᑦᑎᐊᖅᖢᓂ ᐃᓄᐃᑦ ᖃᐅᔨᒪᔭᑐᖃᖏ 

ᑭᒡᓕᓯᓂᐊᕈᑕᐅᔪᓐᓇᕐᓂᖏᓐᓂᒃᑕᐅᖅ. ᒫᓐᓇ ᐋᖅᑭᒃᓯᒪᓂᖓ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᖅ 

ᐊᑐᖅᑕᐅᔪᓐᓇᖏᓚᐅᑲᒃᑐᖅ ᐱᓕᕆᖃᑎᒌᒃᑎᐅᔪᓄᑦ, ᐊᔪᕐᓇᕈᑕᐅᓕᖅᖢᓂ ᐃᓄᐃᑦ ᑲᑎᒪᔨᖏᑦ ᐱᔭᕆᐊᖃᕐᒪᑕ 

ᐃᓄᐃᑦ ᐃᓚᐅᑎᑕᐅᑦᑎᐊᕐᓗᑎᒃ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᕐᒧᑦ. 

     ᐊᓯᖏᑦᑕᐅᖅ ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᕐᒧᑦ ᓱᓕ 

ᐱᔭᕇᖅᑕᐅᓯᒪᖏᒻᒥᖕᒪᑕ. ᓴᖅᑭᑦᑏᒋᐊᖅᓯᒪᖏᔾᔪᑎᐅᔪᖅ ᐃᓄᐃᑦ ᑲᑎᒪᔨᕋᓛᓂᑦ ᐱᖅᑯᓯᓕᕆᕐᓂᒧᑦ, 

ᑭᓱᖅᑎᐅᓂᕐᒧᑦ ᓄᓇᐅᓪᓗ ᐊᑐᖅᑕᐅᓂᖓᓄᑦ ᖃᐅᔨᓴᐅᑎᒥᒃ ᖃᐅᔨᓴᖅᑐᓕᕆᓂᕐᒧᓪᓗ. ᒥᑦᑎᒪᑕᓕᖕᒥᐅᑦ 

ᓂᕿᒃᓴᖅᓯᐅᕈᑎᒋᕙᒃᑕᖏᓐᓄᑦ ᖃᐅᔨᓴᐅᑎ ᓱᓕ ᐱᒋᐊᖅᑕᐅᓚᐅᖅᓯᒪᖏᑦᑐᖅ.  ᑎᓕᔭᐅᓪᓚᕆᒍᑏᑦ ᐃᓄᐃᑦ 

ᐱᔪᒪᔭᖏᑦ, ᖃᐅᔨᔾᔪᑏᑦ, ᓴᙱᓃᑦ, ᑭᐅᔾᔪᑏᓪᓗ ᓴᖅᑭᑕᐅᓪᓚᕆᒋᐊᖃᕐᒪᑕ  ᐱᓕᕆᔭᐅᔫᑉ ᐊᕙᑎᓕᕆᓂᕐᒧᑦ 

ᐸᕐᓇᐅᑎᖏᓐᓂᒋᐊᖃᕐᒥᔪᑦ (ᑕᑯᒋᐊᕐᓗᒍ ᐋᖅᑭᒋᐊᖅᓯᒪᔪᖅ ᑭᒡᓕᓯᓂᐊᖅᑐᓄᑦ ᐅᖃᖅᑕᐅᓯᒪᔪᑦ ᐊᑦᑕᑕᖅᓯᒪᔪᖅ 

1 ᒥ, ᐅᖃᐅᓯᕆᔭᐅᔪᑦ ᐅᑯᐊ #1, 2, 5, 7, 9, 10, 11, 46).  

� ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐃᓱᒫᓘᑏᑦ: ᐃᓄᐃᑦ ᖃᐅᔨᒪᔭᑐᖃᖏᑦ ᓱᓕ ᐃᓚᓕᐅᔾᔭᐅᓯᒪᓪᓚᕆᖏᒻᒪᑕ 

ᐱᓕᕆᐊᒧᑦ (ᐃᓚᐅᓪᓗᓂ ᓴᓇᔭᐅᓯᒪᓂᐅᔪᑦ, ᖃᐅᔨᓴᐃᑦᑎᐊᕐᓂᖅ, ᐋᖅᑮᒋᐊᖅᓯᓂᖅ, ᖃᐅᔨᓴᖅᑐᓕᕆᓂᖅ, 

ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᕐᒧᑦ ᐸᕐᓇᐃᓂᖅ) ᓲᕐᓗ, ᐱᖅᑯᓯᓕᕆᓂᕐᒧᑦ, ᑭᓱᖃᖅᑎᐅᓂᕐᒧᑦ, ᓄᓇᐅᓪᓗ 

ᐊᑐᖅᑕᐅᓂᖓᓄᑦ ᖃᐅᔨᓴᖅᑕᐅᒃᑲᓐᓂᕆᐊᖃᕐᓂᕐᒪᑕ ᖃᓄᖅ ᐊᑑᑎᔪᒥᒃ ᖃᐅᔨᓴᐅᑎᐅᔪᓄᑦ 

ᐊᑐᖅᑕᐅᔪᓐᓇᕐᒪᖔᑕ  ᐃᓚᑰᓚᐅᕐᒪᑕ ᓯᕗᓪᓕᕐᒥ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᖃᐅᔨᓴᐅᑎᐅᔪᑦ 

ᐃᓕᔭᐅᓂᐊᖅᑎᓪᓗᒋᑦ ᑭᖑᓪᓕᖅᐹᒧᑦ ᐊᕙᑎᒧᑦ ᐊᒃᑐᐃᔪᖃᖏᒃᑲᓗᐊᕐᒪᖔᑦ ᖃᐅᔨᓴᐅᑎᓄᑦ. 

ᑐᒃᓯᕋᐅᑎᐅᔫᒐᓗᐊᖅ ᐊᕙᑎᓕᕆᓂᕐᒧᑦ ᖃᐅᔨᓴᐅᑎᒥᒃ ᖃᓪᓗᓈᑦ ᖃᐅᔨᓴᐅᑎᖏᓐᓂᖔᕐᒪᑦ 

ᐃᓱᒪᒃᓴᖅᓯᐅᕈᑎᖃᖏᑦᑎᐊᖅᖢᓂ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖓᑦ ᖃᐅᔨᓴᐅᑎᐅᓲᖑᖕᒪᖔᑦ 

ᑭᐅᔾᔪᑎᐅᔪᓐᓇᕐᓇᑎᒡᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᙵᕕᖃᕐᓂᕋᖅᑕᐅᔪᓂᒃ ᐊᕙᑎᓕᕆᓂᕐᒧᑦ 

ᐱᓕᕆᖃᑎᒌᓂᒃ. (ᑕᑯᓗᒍ ᐋᖅᑭᒋᐊᖅᓯᒪᔪᑦ ᑭᒡᓕᓯᓂᐊᕐᓂᕐᒧᑦ ᐅᖃᐅᓰᑦ, ᐊᑦᑕᑕᖅᓯᒪᔪᖅ 1, ᑭᒡᓕᓯᓂᐊᕐᓂᕐᒧᑦ 

ᐅᖃᖅᑕᐅᔪᑦ ᐅᑯᓂᖓ #1, 2, 3, 5, 7, 10, 11).  

� ᑕᕆᐅᕐᒥᐅᑕᑦ ᐆᒪᔪᑦ ᐊᒃᑐᖅᑕᐅᔾᔪᑎᖏᑦ: ᕿᑭᖅᑕᓃᒃᑯᑦ ᐅᔾᔨᕈᓱᓚᐅᖅᑐᑦ ᐃᓱᒫᓘᑎᖃᓪᓚᕆᖕᓂᖓᓂᒃ 

ᓄᓇᓖᒃ ᐊᒃᑐᖅᑕᐅᓯᒪᔪᑦ ᐅᖃᖅᓯᒪᖕᒪᑕ ᐊᔾᔨᒌᒥᒃ ᕿᒥᕐᕈᐃᕙᓪᓕᐊᑎᓪᓗᒋᑦ ᐅᒥᐊᕐᔪᐊᓄᑦ 

ᐊᒃᑐᖅᑕᐅᔾᔪᑎᐅᔪᓂᒃ,ᐱᓗᐊᖅᑐᒥᒃ. ᑕᕆᐅᕐᒥᐅᑕᑦ 

ᐆᒪᔪᑦ ᐊᒃᑐᖅᑕᐅᓂᖏᑦ ᐃᓱᒫᓘᑎᒋᔭᐅᓛᖑᖕᒪᑕ 

ᐃᓄᖕᓄᑦ ᑐᒃᓯᕋᖅᑕᐅᔪᒥᒃ, ᑕᒪᐃᓐᓂ 

ᑭᒡᓕᓯᓂᐊᖅᑐᓕᕆᓂᕐᒧᑦ ᐃᓄᐃᓪᓗ 

ᐱᔪᓐᓇᐅᑎᖏᓐᓄᑦ ᐊᒃᑐᐊᖓᓪᓚᕆᖕᒪᑕ. 

    ᕿᒥᕐᕈᐃᔭᕇᖅᐸᓪᓕᐊᓕᖅᑎᓪᓗᒋᑦ, 

ᐊᒃᓱᕈᕐᓇᕆᔭᐅᒻᒪᕆᒃᐳᖅ ᖃᓄᖅ ᑕᕆᐅᕐᒥᐅᑕᑦ 

ᐆᒪᔪᖏᑦ ᐊᒃᑐᖅᑕᐅᓂᖃᕐᒪᖓᑕ 

ᓴᖅᑭᑐᐃᓐᓇᕆᐊᓖᑦ ᑐᒃᓯᕋᖅᑕᐅᔪᕐᓗ 

ᐊᕙᑎᓕᕆᓂᕐᒧᑦ ᐱᓕᕆᔾᔪᑎᐅᓂᐊᖅᑐᑦ 

ᓈᒻᒪᖕᓂᐊᕋᓗᐊᕐᒪᖔᑕ 

ᐊᓯᔾᔨᖅᐸᓪᓕᐊᖏᓐᓇᕐᓂᐊᖅᑎᓪᓗᒋᑦ 

ᐊᒃᑐᖅᑕᐅᔾᔪᑏᑦ. ᓲᕐᓗ, ᐃᓚᐅᔪᓕᒫᑦ ᕿᒥᕐᕈᐱᔪᓄᑦ 

ᐅᖃᓚᐅᕐᒪᑕ ᓇᓗᓇᖅᑐᐊᓘᖕᒪᒡᒎᖅ ᖃᓄᖅ ᖃᐅᔨᓴᖅᑕᐅᔪᓐᓇᕐᒪᖔᑕ ᐃᒪᐅᑉ ᐃᑎᓂᖓᓂ ᓂᐱᐅᕙᒃᑐᑦ 

ᐊᒃᑐᐃᓂᖏᓐᓂᒃ, ᑕᐃᒪᐃᓐᓂᖓᓄᑦ ᖃᐅᔨᓴᖅᑕᐅᔾᔪᑎᖃᕆᐊᖃᓪᓚᕆᒃᑐᖅ ᐋᖅᑮᒋᐊᕈᓐᓇᕐᓂᕐᒥᓪᓗ 

ᐊᐅᓚᑦᑎᔪᓐᓇᕐᓂᖅ ᐸᒻᒪᕆᕐᔪᐊᖑᔾᔪᑎᒋᕚ. 

      ᐱᓕᕆᑦᑎᐊᕋᓱᖕᓂᐊᕈᑦᑎᒍᑦ ᑕᕆᐅᕐᒥᐅᑕᑦ ᐆᒪᔪᑦ ᐊᒃᑐᖅᑕᐅᓂᖏᑦ, ᐃᓄᐃᑦ 

ᑕᑎᒃᓴᑦᑎᐊᕈᓐᓇᕆᐊᖃᕐᓂᐊᖅᐳᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᔾᔪᑎᒋᓪᓗᒍ ᑕᕆᐅᕐᒥᐅᑕᑦ ᐆᒪᔪᖏᑦ, ᓯᑯ, 

ᐊᓯᖏᓪᓗ ᑕᕆᐅᕐᒥᐅᑕᓕᕆᔪᑦ ᐃᒃᐱᒋᔭᐅᑦᑎᐊᕆᐊᖃᕆᓪᓗᑎᒃ. ᐃᓄᐃᑦ ᓱᓕ ᐋᖅᑭᒃᓯᓯᒪᖏᒻᒪᑕ ᖃᓄᖅ ᑕᒪᓐᓇ 

ᐱᓕᕆᔭᐅᒐᔭᕐᒪᖔᑦ ᐊᑭᓴᖅᑐᐃᑦᑎᐊᕈᑕᐅᔪᓐᓇᖁᓪᓗᒍ ᐋᖅᑮᒋᐊᕐᕕᖃᖅᑐᒥᒃ ᐊᐅᓚᑦᑎᓂᕐᒧᑦ ᑕᕆᐅᑉ 

ᐆᒪᔪᖏᓐᓄᑦ, ᐅᔾᔨᕆᖁᔭᐅᖕᒪᑦ ᐃᓱᒫᓘᑎᐅᔪᑦ ᖁᓛᓂ ᑎᑎᕋᖅᓯᒪᔪᑦ ᐃᓱᒪᒃᓴᖅᓯᐅᕈᑕᐅᔭᕆᐊᖃᕐᒪᑕ 

ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᕐᒧᑦ ᐃᓄᐃᓪᓗ ᖃᐅᔨᒪᔭᑐᖃᖏᓐᓄᑦ. ᐃᓄᐃᑦ ᑲᑐᔾᔨᖃᑎᒌᖏᑦ ᓄᓇᓖᓪᓗ 

ᐅᖃᐃᓐᓇᕐᒪᑕ ᐃᓱᒫᓘᑎᖃᕐᓂᕋᐃᓪᓗᑎᒃ ᓈᓚᒃᑎᑕᐅᓂᓕᒫᓂᒃ ᐱᔾᔪᑎᖃᖅᑎᓪᓗᒋᑦ ᑕᕆᐅᕐᒥᐅᑕᑦ 

ᐊᕙᑎᓕᕆᓂᕐᒧᑦ ᐱᓕᕆᖃᑎᒌᒃ ᐋᖅᑭᐅᒪᔭᐅᒪᓂᖓᓂᒃ, ᑭᐅᔾᔪᑎᐅᔪᓐᓇᖏᒻᒪᑕ ᐃᓄᐃᑦ ᖃᐅᔨᒪᔭᑐᖃᖏᑦ, 

ᐃᓄᐃᑦ ᐃᓱᒫᓘᑎᖏᑦ, ᐃᓱᒫᓘᑎᐅᔪᓪᓗ ᐊᓯᖏᓐᓄᑦ ᑲᑎᒪᔭᖅᑐᖅᓯᒪᔪᓄᑦ. ᖃᐅᔨᓇᕋᓗᐊᖅᖢᓂ, ᐃᓄᐃᑦ 

ᓇᓗᓇᐃᖅᓯᓯᒪᖕᒪᑕ ᐱᔾᔪᑎᖏᓐᓂᒃ, ᖃᐅᔨᔾᔪᑎᖏᓐᓂᒃ, ᓴᙱᓂᖏᓐᓂᒃ ᑭᐅᔾᔪᑎᓄᓪᓗ ᑕᕆᐅᕐᒧᑦ 

ᐃᓱᒫᓗᑎᐅᔪᓄᒃ ᓱᓕ ᑖᒃᑯᐊ ᐱᕙᓪᓕᐊᔭᐅᔭᕆᐊᖃᕐᒪᑕ, ᕿᒥᕐᕈᔭᐅᓗᑎᒃ, ᐋᖅᑭᒃᑕᐅᓪᓚᕆᒡᓗᑎᒡᓗ. 

ᐅᖃᐅᓯᕆᒐᑦᑎᒍᑦ ᖃᓄᐃᔾᔪᑎᖓ, ᖃᐅᔨᓇᖅᑐᖅ ᓇᓗᓇᐃᓪᓚᕆᒋᐊᖃᕋᑦᑎᒍᑦ ᐋᖅᑭᒋᐊᕐᓗᒋᓪᓗ ᐊᔪᕈᑕᐅᔪᑦ 

ᖃᓄᖅ ᐹᕙᓐᓛᓐᑯᑦ ᐊᒃᑐᖅᑕᐅᓯᒪᔪᓪᓗ ᐃᓄᐃᑦ ᐃᓱᒪᖃᑎᒌᖕᒪᖔᑕ ᓯᑯᓕᕆᓂᕐᒥᒃ ᐊᔾᔨᒌᖏᑦᑐᓂᒃ 

ᓯᓈᓂᑐᐊᖑᖏᑦᑐᒥᒃ. 

     ᕿᑭᖅᑕᓃᒃᑯᑦ ᐃᓱᒫᓘᑎᖃᓪᓚᕆᖕᒪᑕ ᐱᒻᒪᕆᕐᔪᐊᖑᖕᒪᑦ ᐱᔭᕆᐊᖃᓪᓚᕆᒃᖢᓂᓗ ᐃᓄᐃᑦ ᖃᐅᔨᒪᔭᑐᖃᖓ 

ᐃᓚᓕᐅᔾᔭᐅᓯᒪᔭᕆᐊᖃᕐᓂᖏᓐᓂᒃ ᐃᓄᐃᑦ-ᓇᓗᓇᐃᖅᓯᒪᔭᖏᓐᓂᒃ ᐱᔪᒪᔭᐅᔪᓂᒃ, ᖃᐅᔨᔾᔪᑎᓂᒃ, ᓴᙱᓂᐅᔪᓂᒃ 

ᑭᐅᔾᔪᑎᓄᓪᓗ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᕐᒧᑦ ᐱᔭᕇᖅᑕᐅᔪᓐᓇᕋᔭᖏᒪᑕ ᒥᓂᔅᑕᐅᑉ 

ᖃᓄᐃᓕᐅᖁᔭᖓᓄᑦ, ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᒍᑎ ᐋᖅᑭᑦᑎᐊᖅᓯᒪᖏᒻᒪᑦ 

ᖃᐅᔨᒪᓇᖏᖦᖢᓂᓗ ᐃᓂᓪᓚᒃᓯᒪᓂᐊᕋᔭᕋᓗᐊᕐᒪᖔᑕ. 

    ᐱᖁᔨᕗᖔᕈᑏᑦ ᑕᕆᐅᕐᒥᐅᑕᑦ ᐆᒪᔪᖏᑦ ᐃᓱᒫᓘᑎᐅᓂᖏᓐᓄᑦ ᒪᓕᖕᓂᐊᕐᒥᖕᒪ ᐊᒃᑐᖅᑕᐅᓯᒪᔪᑦ ᐃᓄᐃᑦ 

ᓄᓇᖏᓐᓄᑦ ᐃᑲᔪᖅᑐᕈᑕᐅᓗᓂ ᐊᖏᖅᑕᐅᓗᓂᓗ ᐹᕙᓐᓛᓐᑯᓐᓄᑦ ᐱᓕᕆᓪᓚᕆᒍᑎᒃᓴᖏᓐᓂᒃ ᐆᒥᐊᕐᔪᐊᒃᑯᑦ 

ᐅᓯᑲᖅᑕᐃᑎᓪᓗᒋᑦ ᐊᒃᑐᖅᑕᐅᔾᔪᑎᐅᕙᒃᑯᓂᒃ ᓄᓇ ᐊᑐᖅᑕᐅᑎᓪᓗᒍ ᐊᖑᓇᓱᒃᑐᖃᖅᑎᓪᓗᒍ, 

ᐃᓕᔭᐅᑦᑎᐊᕐᓗᑎᒡᓗ ᐃᓗᐊᖅᓯᒋᐊᕈᑎᐅᔪᓄᑦ, ᐃᓚᐅᑎᓪᓗᒋᓪᓗ ᓄᓇᓖᑦ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᓂᕐᒧᑦ 

ᐱᔾᔪᑎᒋᓪᓗᒋᑦ ᐊᓯᔾᔨᖅᐸᓪᓕᐊᖏᓐᓇᕐᓂᐊᖅᑐᖅ ᐊᒃᑐᖅᑕᐅᔾᔪᑏᑦ. ᑕᐃᒪᐃᓯᒪᖏᒻᒪᑕ ᓱᓕ (ᑕᑯᒋᐊᕐᓗᒍ 

ᐋᖅᑭᒋᐊᖅᑕᐅᓯᒪᔪᑦ ᑭᒡᓕᓯᓂᐊᕐᓂᕐᒧᑦ ᐅᖃᖅᑕᐅᔪᑦ, ᐊᑦᑕᑕᖅᓯᒪᔪᖅ 1, ᑭᒡᓕᓯᓂᐊᕐᓂᕐᒧᑦ ᐅᖃᐅᓰᑦ ᐅᑯᐊ 

#46, 47, 48, 51, 53). 

� ᑭᒡᓕᓕᐅᖅᓯᒪᔪᑦ ᑕᕆᐅᑉ ᐊᒃᑐᖅᑕᐅᓂᖏᑦ: ᐊᒃᑐᖅᑕᐅᕙᓪᓕᐊᔪᓂᒃ ᖃᐅᔨᓴᐃᕙᓪᓕᐊᑎᓪᓗᑕ, 

ᖃᐅᔨᓴᐃᓂᓪᓚᕆᖕᒧᑦ ᐃᓄᖅᓴᓗᐊᖅᑐᖃᓪᓚᕆᖕᒪᑦ ᐱᔾᔪᑎᒋᓪᓗᒍ ᖃᐅᔨᓴᐃᓂᖅ ᑭᒡᓕᓕᐅᖅᓯᒪᔪᑦ ᑕᕆᐅᑉ 

ᐊᒃᑐᖅᑕᐅᓂᖏᑦ. ᖃᐅᔨᓇᓪᓚᕆᒍᑎᖓ, ᓲᕐᓗ, ᑎᑎᕋᖅᑕᐅᓵᓚᐅᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓂ 

ᑐᓂᔭᐅᓯᒪᓪᓗᓂ, ᑭᒡᒍᖅᑐᖅᖢᒋᑦ ᑎᐊᓐᒫᒃᒥᐅᑦ ᑲᓛᖦᖡ ᓄᓇᖓᓂᕐᒥᐅᓪᓗ ᒐᕙᒪᖓ ᐄᔅᐴ ᑲᑎᒪᕕᕐᔪᐊᒃᑰᖅᖢᑎᒃ 

(ᓄᓇᕐᔪᐊᒥ ᐊᖏᖃᑎᒌᒍᑕᐅᓯᒪᔪᖅ ᐊᕙᑎᓕᕆᓂᕐᒧᑦ ᖃᐅᔨᓴᐃᔪᖃᕐᓂᐊᖅᑎᓪᓗᒍ). ᑎᑎᕋᖅᑕᐅᓯᒪᔪᖅ ᑲᓛᖦᖡ 

ᓄᓇᖓᓂ ᒐᕙᓚᖓ, ᐃᓄᐃᑦ ᓄᓇᖏᓐᓂᖔᖅᑐᑦ, ᐊᓯᖏᓪᓗ ᑲᑐᔾᔨᖃᑎᒌᑦ ᐃᓚᒋᔭᖃᖅᖢᑎᒃ ᓄᓇᕗᒻᒥ 

ᐊᕙᑎᓕᕆᔨᒃᑯᓐᓄᑦ ᑐᓴᖅᑎᑦᑎᔾᔪᑕᐅᓚᐅᖅᑐᖅ  ᐃᓱᒪᒃᓴᒃᓯᖅᑯᓪᓗᒋᑦ ᑭᒡᓕᓕᐅᖅᑕᐅᓯᒪᔪᒧᑦ 

ᑲᑎᑉᐸᓪᓕᐊᔪᓄᓪᓗ ᐊᒃᑐᖅᑕᐅᔾᔪᑏᑦ ᑕᕆᐅᒃᑯᑦ ᐅᓯᖃᖅᑕᐃᔪᖃᕐᓂᐊᖅᑎᓪᓗᒍ ᐅᒥᐊᕐᔪᐊᒃᑯᑦ ᐅᓪᓗᒥ 

ᑐᒡᓕᕆᓕᖅᑕᖓᓄᒃ ᑐᒃᓯᕋᐅᑎᔪᒧᑦ. ᕿᑭᖅᑕᓃᒃᑯᑦ ᐅᓂᒃᑳᑦᑎᐊᖅᓯᒪᔪᒥᒃ ᐄᐴ ᑐᓂᓯᒪᔭᖏᓐᓂᒃ  ᑭᖑᓪᓕᖅᐹᒥ 

ᑎᑎᕋᖅᑕᖏᓐᓄᑦ ᐃᓚᓕᐅᑎᒥᒪᔪᑦ. (ᑕᑯᒋᐊᕐᓗᒍ ᐋᖅᑭᒋᐊᖅᑕᐅᓯᒪᔪᑦ ᑭᒡᓕᓯᓂᐊᕐᓂᕐᒧᑦ ᐅᖃᖅᑕᐅᔪᑦ, 

ᐊᑦᑕᑕᖅᓯᒪᔪᖅ 1, ᑭᒡᓕᓯᓂᐊᕐᓂᕐᒧᑦ ᐅᖃᐅᓰᑦ ᐅᑯᐊ  # 50, 51, 53). 

� ᑐᒃᑐᑦ ᐊᒃᑐᖅᑕᐅᓂᖏᓐᓂᒃ:  ᖃᐅᔨᓴᐃᑎᓪᓗᒋᑦ ᖃᐅᔾᔨᔪᑎᐅᔪᑦ ᓴᖅᑭᑦᑏᓪᓚᕆᓚᐅᖅᑐᑦ 

ᓇᓗᓇᖅᑐᐊᓘᓂᖓᓂᒃ ᒥᒃᓴᐅᓴᒃᑕᐅᓇᓱᖕᓂᐊᖅᑎᓪᓗᖏᑦ ᖃᓄᖅ ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᑐᒃᑐᓂᒃ 

ᐊᒃᑐᐃᒐᔭᕐᒪᖔᑦ.  ᑕᒪᐃᓐᓂᖓᓄᑦ, ᓇᓗᓇᓪᓚᑦᑖᕐᒪᑦ ᐅᓗᕆᐊᓇᓪᓚᕆᒃᖢᓂᓗ ᑲᑎᑕᐅᒍᑎᒃ ᐊᖅᑯᑎᐅᔪᖅ 

ᓄᓇᓯᐅᑎᑯᑖᖕᒧᓪᓗ ᐊᖅᑯᑎᓕᐊᖅ ᐊᒃᑐᐃᒐᔭᕐᒪᖔᑎᒃ, ᑎᒥᖏᑎᒍᑦ ᐃᒃᐱᖕᓂᐊᓂᖏᑎᒍᓪᓗ ᑕᒪᐃᓐᓂᐊᓗᒃ 

ᐊᒃᑐᖅᑕᐅᒐᔭᕐᒪᑕ, ᐱᒻᒪᕆᕐᔪᐊᕌᓗᖕᒥ ᐊᖏᔪᐊᓗᖕᒥᓪᓗ ᑐᒃᑐᑦ ᓇᕈᓇᒃᐸᖕᓂᖏᓐᓄᒃ ᐊᒃᑐᐃᓂᖃᕐᓂᐊᖅᑐᖅ. 

ᖃᓄᖅᑑᕈᑏᑦ ᑐᒃᓯᕋᖅᑕᐅᓯᒪᔪᑦ ᑖᒃᑯᓂᖓ ᓱᓕ ᐋᖅᑭᒃᓯᒋᐊᕈᑎᖃᖏᒻᒪᑕ ᐃᓱᒫᓘᓇᕐᔪᐊᖅᑐᓄᑦ. 

     ᑐᒃᓯᕋᐅᑎᐅᔪᖅ ᑐᒃᑐᓄᑦ ᖃᐅᔨᓴᕈᑎᒃᓴᑦ ᑕᐅᑐᖕᓂᖃᕐᓂᖅᓴᐅᖕᒪᑕ ᖃᓪᓗᓈᑦ ᑭᒡᓕᓯᓂᐊᕈᑎᖏᓐᓂᒃ 

ᐃᓱᒪᒃᓴᖅᓯᐅᕈᑎᖃᙱᑲᓴᒃᖢᑎ ᐃᓄᐃᑦ ᖃᐅᔨᒪᔭᑐᖃᖏᑦ ᖃᐅᔨᓴᐅᑎᐅᔪᓐᓇᕐᓂᖏᓐᓂᒃᑕᐅᖅ ᑕᐃᒪᓐᓇᓗ 

ᐋᖅᑭᒃᑕᐅᓯᒪᓪᓗᓂ ᐱᓕᕆᖃᑎᒌᒃ ᒪᓕᒋᐊᓕᖓ. 

     ᕿᒥᕐᕈᐃᓂᖅ ᓴᖅᑭᑦᑏᓚᐅᕐᒥᖕᒪᑦ ᐃᓱᒫᓘᓇᓪᓚᕆᒃᑐᒥᒃ ᐱᔾᔪᑎᒋᓪᓗᒍ ᑭᒡᓕᓯᓂᐊᕐᓂᕐᒧᑦ ᐱᓕᕆᖃᒌᑦ 

ᐋᖅᑭᒃᑕᐅᓯᒪᓂᖓ, ᐃᒃᓯᕙᐅᑕᖃᖅᑎᑕᐅᓪᓗᑎᒡᓗ ᑐᒃᓯᕋᖅᑏᑦ ᐊᐅᓚᑦᑎᔨᖓᓂ 

ᐱᕙᓪᓕᐊᑎᑦᑎᔭᕆᐊᓕᐅᒐᓗᐊᖅ ᑲᑎᒪᔾᔪᑎᒃᓴᓂᒃ ᕿᒥᕐᕈᔭᐅᓂᐊᖅᑐᓂᒡᓗ ᑐᓐᓂᖅᓴᐅᔨᐅᕙᒡᓗᓂ, ᐱᓕᕆᐊᕐᓗ 

ᐊᒃᑐᖅᑕᐅᔾᔪᑎᓄᑦ ᓇᖕᒥᓂᖅ ᐊᐅᓚᖦᖢᓂᐅᒃ. ᐱᓗᐊᖅᑐᒥᒃ, ᓴᖅᑭᑕᐅᖏᓐᓇᒪᑦ ᐊᔾᔨᒌᖏᑦᑐᓂᒃ ᐃᓚᐅᔪᓂᒃ 

ᑎᑎᕋᖅᓯᒪᒐᓗᐊᖅᐸᑦ ᐅᖃᐅᓯᒃᑰᒐᓗᐊᖅᐸᑦ ᓈᓚᖕᓂᖃᕐᓂᕐᒥᒃ,  ᐱᓱᒃᑎᓄᑦ ᐊᕙᑎᓕᕆᓂᕐᒥᒃ ᐱᓕᕆᖃᑎᒌᑦ 

ᑭᐅᓯᔪᓐᓇᖏᒻᒪᑕᓘᓐᓃᑦ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᓂᐊᕐᒪᖓᑕ ᐃᓄᐃᓪᓗ ᐃᓱᒫᓘᒋᔭᖏᑦ. 

 ᑖᒃᑯᐊ ᐱᓕᕆᖃᑎᒌᑦ ᐋᖅᑭᑕᐅᓯᒪᓂᖓ ᓇᖕᒥᓂᖅᓱᓗᐊᕐᒪᑕ ᐃᓄᐃᓪᓗ ᐱᔪᓐᓇᕐᓂᖏᓐᓂᒃ 

ᑲᑕᒃᑎᑦᑎᓯᒪᓗᐊᖅᖢᑎᒃ ᐅᓪᓗᒥ ᐊᑐᖅᑕᐅᔫᒐᓗᐊᖅ ᐋᖅᑮᒋᐊᕐᕕᖃᕐᓗᓂ ᐊᐅᓚᑎᑦᑎᓂᕐᒥᒃ ᐃᓱᒫᓘᑎᐅᔪᑦ 

ᓴᖅᑭᑉᐸᓪᓕᐊᔪᑦ ᐱᓕᕆᒋᐊᖅᑕᐅᓯᒪᖏᑦᑐᓪᓗ ᐊᒃᑐᑦᑕᐅᔾᔪᑏᑦ ᐱᓕᕆᔭᐅᔾᔪᑎᒃᓴᖓᓂᒃ.  ᐊᓯᔾᔨᕐᔪᐊᕐᓂᐊᖅᑐᖅ 

ᐱᓕᕆᖃᑎᒌᑦ ᐋᖅᑭᒃᑕᐅᓯᒪᓂᖓ ᐱᔭᕆᐊᖃᓪᓚᕆᒃᑐᖅ (ᑐᒃᓯᕋᖅᑕᐅᓯᒪᓪᓗᓂᓗ ᑕᐃᒪᓐᓇ ᐃᓄᐃᑦ  

ᑲᑎᒪᔨᖏᓐᓂᒃ, ᐃᓄᐃᑦ ᐃᓄᓕᕆᓂᕐᒧᑦ ᑲᑎᒪᔨᖏᑦ, ᐃᓄᐃᑦ ᐸᐸᑦᑎᔩᑦ ᐸᕐᓇᐅᑎᖏᓐᓄᒃ ᐊᓯᖏᓐᓄᓪᓗ 

ᐃᓄᐃᑦ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᖏᖃᑎᒌᖏᓐᓄᑦ). 

ᐱᓕᕆᔭᐅᓂᐊᖅᑐᒧᑦ ᐃᓕᓴᕆᔭᐅᔾᔪᑎ ᖃᓄᐃᓕᖃᖁᔭᐅᓂᖃᖏᑉᐸᑦ ᓇᓗᓇᐃᔭᖅᓯᒪᑦᑎᐊᖅᑐᓂᒃ 

ᑭᓱᓂᒃ ᐱᓕᕆᖁᔭᐅᓯᒪᖕᒪᖔᑕ ᓄᑖᖑᖅᑕᐅᔭᕆᐊᖃᕐᓂᐊᖅᑐᖅ ᐱᓕᕆᖃᑎᒌᑦ ᑲᑎᒪᔨᐅᓂᐊᖅᑎᓪᓗᒋᑦ 

ᐋᖅᑭᐅᒪᓂᕆᔭᕆᐊᖃᖅᑕᖓ ᓴᙲᓗᐊᕐᒪᑦ ᓇᓗᓈᕿᓇᓗᐊᖅᖢᓂᓗ  ᐱᓕᕆᖃᑎᒌᑦ ᐱᓕᕆᕚᓪᓕᕈᓐᓇᕐᒪᖔᑕ. 

          ᐹᕙᓐᓛᓐᑯᓪᓗ ᑭᐅᓯᓪᓚᕆᒃᓯᒪᖏᒻᒪᑕ ᐃᑲᔪᖃᑎᒌᖃᑎᒋᔪᒪᒐᓗᐊᖅᖢᑎᒍᑦ ᑐᒃᑐᑦ ᐃᓂᒋᔭᖏᑦ 

ᐊᒃᑐᖅᑕᐅᓂᖏᓐᓄᑦ ᖃᐅᔨᓴᐅᑎᒥᒃ ᐱᓕᕆᐊᒃᓴᖅ ᐊᖏᒡᓕᒋᐊᖅᑕᐅᓂᐊᕐᓂᖓᓄᑦ, ᖃᓄᕐᓗ 

ᐃᒃᐱᖕᓂᓴᕋᐃᔾᔪᑎᓄᑦ ᖃᐅᔨᓴᐅᑎᓂᒃ. 

     ᕿᒥᕐᕈᓕᖅᑎᓪᓗᒋᑦ ᑕᒪᐃᓐᓂᒃ ᖃᐅᔨᔾᔪᑎᐅᔪᓂᒃ ᐃᓄᓕᒫᓂᒃ ᓈᓚᒃᑎᑦᑎᓂᕐᒥᒃ ᖃᐅᔨᓇᖅᓯᔾᔪᑎᖕᒪᑦ 

ᑐᒃᑐᓕᕆᓂᖅ ᐃᓱᒫᓘᑎᐅᓪᓚᕆᖕᓂᖓᓂᒃ ᖃᓪᓗᓈᑦ ᑭᒡᓕᓯᓂᐊᕈᑎᑐᐊᖏᑦ ᐊᑐᖅᑕᐅᓂᐊᖅᑎᓪᓗᒋᑦ 

ᐱᓗᐊᖅᑐᒥᒃ ᖃᐅᔨᓴᐃᑎᓪᓗᒋᑦ ᓴᙱᓂᐅᔪᓂᒃ, ᐱᔾᔪᑎᐅᕙᒃᑐᓂᒃ ᑐᒃᓯᕋᖅᑕᐅᔪᒧᓪᓗ ᑭᐅᔾᔪᑎᓂᒃ. ᐃᓄᐃᑦ 

ᖃᐅᔨᒪᔭᑐᖃᓕᕆᓂᕐᒥᒃ, ᐃᓄᖕᓂᒃ-ᓇᓗᓇᐃᖅᑕᐅᓯᒪᔪᖅ ᐱᔾᔪᑎ, ᖃᐅᔨᔾᔪᑎᐅᔪᑦ, ᓴᙱᓃᑦ ᑭᐅᔾᔪᑏᓪᓗ 

ᐱᒋᐊᖅᑕᐅᓯᒪᖏᓪᓚᕆᖕᒪᑕ ᖃᐅᔨᓴᓴᐅᑏᑦ ᑖᒃᑯᓄᖓ. 

ᐱᖅᑯᓯᖃᕐᓂᕐᒧᑦ, ᑭᓱᖃᖅᑎᐅᓂᕐᒧᑦ ᓄᓇᐅᓪᓗ ᐊᑐᖅᑕᐅᓂᖓᓄᑦ ᖃᐅᔨᓴᐅᑏᑦ ᐱᑕᖃᖏᓐᓂᖏᓐᓂᒃ 

ᐃᓚᒋᓗᒍᓗ ᐃᓄᖕᓂᒃ-ᓇᓗᓇᐃᖅᑕᐅᓯᒪᓗᓂ ᐱᔪᒪᔭᐅᔪᑦ, ᖃᐅᔨᔾᔪᑏᑦ, ᓴᙱᓃᑦ, ᑭᐅᔾᔪᑏᓪᓗ ᐊᕙᑎᓕᕆᓂᕐᒧᑦ 

ᐊᐅᓚᑦᑎᓂᕐᒥᒃ ᐸᕐᓇᐅᑎᒧᑦ, ᐃᓱᒫᓘᑎᐅᔪᑦ ᐃᓄᐃᑦ ᐃᓚᐅᔭᕆᐊᖃᕐᓂᖏᓐᓂᒃ ᐋᖅᑮᒋᐊᕐᕕᖃᕐᓗᓂ 

ᐊᐅᓚᑦᑎᔪᓐᓇᕐᓂᒃᒥᒃ ᐱᔾᔪᑎᒋᓪᓗᒍ ᑐᒃᑐᑦ ᐊᒃᑐᖅᑕᐅᓂᖏᓐᓂᒃ ᑕᒪᓐᓇ ᓱᓕ ᐱᓕᕆᒋᐊᖅᑕᐅᓯᒪᖏᑦᑐᖅ 

(ᑕᑯᒋᐊᕐᓗᒍ ᐋᖅᑭᒋᐊᖅᑕᐅᓯᒪᔪᑦ ᑭᒡᓕᓯᓂᐊᕐᓂᕐᒧᑦ ᐅᖃᖅᑕᐅᔪᑦ, ᐊᑦᑕᑕᖅᓯᒪᔪᖅ 1, ᑭᒡᓕᓯᓂᐊᕐᓂᕐᒧᑦ 

ᐅᖃᐅᖅᑕᐅᔪᑦ #1, 41). 

 

� ᐳᔪᕐᒧᑦ ᐊᒃᑐᖅᑕᐅᓃᑦ: ᐅᖃᐅᓯᐅᖏᓐᓇᕐᒪᑦ ᐃᓱᒫᓘᑎᐅᓪᓚᕆᖕᓂᖓᓂᒃ ᑐᒡᓕᕆᓕᖅᑕᖓᓂᒃ 

ᐱᓕᕆᐅᖑᔪᒪᔪᒧᑦ ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᓖᑦ ᖃᐅᔨᓴᖅᑕᐅᔾᔪᑎᖏᓐᓂᒃ, ᒪᓕᒡᓗᒋᑦ ᐃᓄᐃᑦ ᑕᑯᓯᒪᔭᖏᑦ 

ᐅᓪᓗᒥ ᓄᓘᔮᓕᕆᓂᕐᒥᒃ, ᐅᓇ ᐳᔪᖅ ᐊᒃᑐᐃᓂᖓᓂᒃ ᐊᐅᓚᑦᑎᓂᖓᓂᓪᓗ. 

ᑕᑯᓗᒍ, ᐱᓕᕆᐊᒥᖔᖅᖢᑎᒃ ᐳᔪᑦ ᑐᑉᐸᓪᓕᐊᔪᓪᓗ ᐳᔪᕕᓃᑦ ᐊᖅᑭᑎᐅᑉ ᖃᓂᒋᔮᓄᐊᖅᐸᑦᑐᑦ 

ᐃᒪᕐᐅᔪᓂᒃ - ᐱᓗᐊᖅᑐᒥᒃ ᐱᓕᑉ ᑰᕈᖓᓂ - ᐱᓕᕆᐊᖅ ᐱᓕᕆᔭᐅᔪᓂᙶᖅᖢᓂ, ᖃᓄᕐᓗ ᐳᔪᖅ ᐳᔪᕕᓃᓪᓗ 

ᑐᑉᐸᓪᓕᐊᔭᖓᓂᖔᖅᑐᑦ ᐃᒪᖃᖅᑐᓄᑦ ᑐᑉᐸᓪᓕᐊᓂᖏᑦ ᐊᕙᑎᑦᑎᓐᓂ, ᑖᒃᑯᐊ ᓱᓕ ᖃᐅᔨᒪᔭᐅᖏᒻᒪᑕ. 

ᑐᓴᖅᑕᐅᒃᑲᓐᓂᕆᐊᓕᖕᓂᒃ ᓱᓕ ᐱᑕᖃᓗᐊᖏᒻᒪᑦ ᐱᓕᕆᐊᒧᑦ ᐳᔪᕈᖅᐸᓪᓕᐊᔪᓂᒃ ᐳᔪᕐᓂᖔᖅᑐᓂᒡᓗ 

ᑐᑉᐸᓪᓕᐊᔪᓕᕆᓂᕐᒧᑦ. ᐳᔪᓂᒃ ᓄᖅᑲᖅᑎᑦᑎᕚᓪᓕᕋᓱᖕᓂᖅ ᐱᓕᕆᔭᐅᖏᓐᓇᕋᓗᐊᕐᒪᑦ ᐊᖅᑯᑎᓕᒫᓂᒃ 

ᖁᕝᕙᓯᖕᓂᖅᓴᐅᖕᒪᑦ ᒥᒃᓴᐅᓴᒃᑕᐅᓯᒪᔫᒐᓗᐊᑉ ᑭᒡᓕᖏᓐᓂᒃ. ᐹᕙᓐᓛᓐᑯᑦ ᐅᖃᖅᓯᒪᓪᓚᕆᖏᒻᒪᑕ 

ᖃᐅᔨᓴᐃᓂᐊᕐᓂᕋᐃᓪᓗᑎᒃ ᐃᓱᒫᓘᑎᐅᔪᒧᑦ, ᓄᓇᕗᑦ ᐊᕙᑎᓕᕆᔨᒃᑯᑦ ᖃᐅᔨᓴᐃᓂᕐᒥᒃ 

ᐊᑐᓕᖁᔨᓯᒪᒐᓗᐊᖅᑎᓪᓗᒋᑦ 2018ᒥᓂ.  

     ᐃᓄᐃᑦ ᑲᑎᒪᔨᕋᓛᒃᓴᖏᑦᑕ ᐋᖅᑭᐅᒪᓂᕆᓂᐊᖅᑕᖓᓂᒃ ᐋᖅᑭᒃᑕᐅᔭᕆᐊᓕᒃ ᐃᓄᖕᓂᒃ-ᓇᓗᓇᐃᖅᑕᐅᓯᒪᔪᑦ 

ᐱᔪᒪᔭᐅᔪᑦ, ᖃᐅᔨᔾᔪᑏᑦ, ᓴᙱᓃᑦ, ᑭᐅᔾᔪᑏᓪᓗ ᐃᓚᐅᔭᕆᐊᖃᓪᓚᕆᖕᒪᑕ ᐃᓱᒫᓘᑏᑦ ᐳᔪᕐᒧᑦ 

ᐱᓕᕆᔭᐅᕙᓪᓕᐊᓂᐊᖅᑎᓪᓗᒋᑦ ᐱᕈᖅᓯᐊᓄᑦ ᐃᒥᕐᓄᓪᓗ. ᐅᓄᖅᑐᑦ ᐃᓱᒫᓘᑏᑦ ᖃᓪᓗᓈᑦ 

ᑭᒡᓕᓯᓂᐊᕈᑎᖏᒎᖅᓯᒪᖕᒪᑕ ᐳᔪᖅ ᐱᔾᔪᑎᒋᓪᓗᒍ ᐊᐅᓚᑦᑎᔾᔪᑎᐅᔪᒃᓴᑦ ᐸᕐᓇᐅᑎᖏᓐᓂᒃ, 

ᑲᔪᓯᓂᖃᑦᑎᐊᙲᓐᓇᕐᒪᑕ ᐅᓪᓗᒥᒧᑦ ᐳᔪᕐᒥᖔᖅᖢᑎᒃ ᐃᓄᖕᓂ-ᓇᓗᓇᐃᖅᑕᐅᔪᑦ ᐱᔪᒪᔭᐅᔪᑦ, ᖃᐅᔨᔾᔪᑏᑦ, 

ᓴᙱᓃᑦ ᑭᐅᔾᔪᑏᓪᓗ. ᐊᐅᓚᓂᖃᙲᓐᓇᑲᓇᖕᓂᖏᓐᓄᑦ ᐅᓪᓗᒥᒧᑦ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᐅᑉ 

ᐳᔫᑉ ᐃᓱᒫᓘᑎᐅᓯᒪᓂᖓᓄᑦ ᐱᓕᕆᔭᐅᔾᔪᑎᒃᓴᖏᓐᓂᒃ, ᑕᑎᖃᕈᓐᓇᖏᓚᐅᑲᒃᑲᑦᑕ ᐹᕙᓐᓛᓐᑯᑦ 

ᓴᖅᑎᑦᑏᓪᓚᕆᖕᓂᐊᕐᓂᖏᓐᓂᒃ ᐋᖅᑮᒋᐊᕐᕕᖃᓗᕐᓕ ᐊᐅᓚᑦᑎᔪᓐᓇᕐᓂᕐᒧᑦ ᖃᓄᖅᑑᕈᑎᐅᔪᒃᓴᓂᒃ 

ᖃᐅᔨᔾᔪᑎᐅᓇᓱᖕᓂᐊᕐᓗᑎᒃ ᖃᓄᑎᒋ ᐊᒃᑐᖅᑕᐅᓯᒪᓕᕐᓂᕐᒧᑦ ᐃᓄᐃᑦ ᐃᓱᒫᓘᑎᖏᑦ ᐱᓕᕆᔭᐅᑦᑎᐊᖁᓪᓗᒋᑦ. 

     ᐱᓕᕆᒃᑲᓐᓂᕆᐊᖃᓪᓚᕆᒃᑐᑦ ᐃᓱᒫᓘᑎᓂᒃ ᐱᔾᔪᑎᒋᓪᓗᒍ ᐳᔪᕐᒧᑦ ᐊᒃᑐᖅᑕᐅᔾᔪᑎᐅᔪᖅ ᐱᕈᖅᓯᐊᓄᑦ 

(ᐱᓗᐊᖅᑐᒥᒃ ᑎᖓᐅᔭᑦ ᐱᖅᑯᓯᑐᖃᕐᒧᓪᓗ ᐱᒻᒪᕆᐅᔪᑦ ᐱᕈᖅᓯᐊᖅ), ᓄᓇᑦᑎᓐᓂᕐᒥᐅᑕᐅᖏᑦᑐᑦ ᐱᕈᖅᓯᐊᑦ 

ᓴᖅᑭᑉᐸᓪᓕᐊᓂᖏᑦ, ᓴᕕᒃᓴᖃᓕᕐᒪᖔᑦ ᐃᔾᔪᕐᓂᒃ ᖃᐅᔨᓴᐃᓂᕐᓗ ᖃᓄᖅ ᐱᕈᖅᑐᑦ ᐊᒃᑐᖅᑕᐅᕙᖕᓂᖏᓐᓂᒃ. 

ᐃᓱᒫᓘᑎᐅᖏᓐᓇᕐᒥᖕᒪᑦ ᑲᔪᓯᓂᖃᑦᑎᐊᕈᓐᓇᖅᑐᒥᒃ ᐅᓪᓗᒥᒧᑦ ᖃᐅᔨᓴᐅᑏᑦ ᑐᒃᓯᕋᖅᑕᐅᔪᒧᓪᓗ ᐳᔪᕐᒧᑦ 

ᖃᐅᔨᓴᖅᑐᓕᕆᓂᕐᒧᑦ ᐸᕐᓇᐅᑎᓄᑦ . (ᑕᑯᒋᐊᕐᓗᒍ ᐋᖅᑭᒋᐊᖅᑕᐅᓯᒪᔪᑦ ᑭᒡᓕᓯᓂᐊᕐᓂᕐᒧᑦ ᐅᖃᖅᑕᐅᔪᑦ, 

ᐊᑦᑕᑕᖅᓯᒪᔪᖅ 1, ᑭᒡᓕᓯᓂᐊᕐᓂᕐᒧᑦ ᐅᖃᐅᖅᑕᐅᔪᑦ #1, 2, 9, 11, 41) .  

 

 

ᖃᓄᐃᓕᖓᓂᐊᓕᖅᐱᑕ: ᓄᑖᖑᕆᐊᖅᓯᒪᔪᒥᒃ ᑐᒃᓯᕋᐅᑎᓕᐅᖅᑐᖃᕆᐊᖃᓕᖅᑐᖅ ᐃᓄᐃᑦ 

ᐃᓱᒫᓘᑎᖏᓐᓂᒃ ᐱᓕᕆᔾᔪᑕᐅᑦᑎᐊᕈᓐᓇᖅᑐᒥᒃ 

ᓄᓇᕗᑦ ᐊᕙᑎᓕᕆᔨᒃᑯᑦ ᐱᓕᕆᑎᑦᑎᓂᓕᒫᖓᓂᒃ, ᐃᓄᐃᑦ ᑕᑯᓯᒪᔪᑦ ᓄᓇᓕᖕᓂ ᐊᒃᑐᖅᑕᐅᓯᒪᔪᓂᒃ 

ᐊᑕᐅᓰᓐᓇᐸᓗᐊᓗᖕᒥ ᐅᖃᐅᓯᖃᐃᓐᓇᕐᒪᑕ. ᐅᖅᑕᖏᑦ ᐊᕙᑎᓄᑦ ᓴᐳᔾᔭᐅᑦᑎᐊᕆᐊᖃᕐᓂᖓᓂ, ᓴᐳᑎᒋᐊᕐᓗᒋᓪᓗ 

ᐃᓄᐃᑦ ᓄᓇᒥ ᑕᑎᒃᓴᕐᓂᖏᓐᓂᒃ ᓄᓇᒥ, ᐃᒪᕐᒥᒃ, ᐱᖅᑯᓯᖏᑦ ᑲᔪᓰᓐᓇᖁᓪᓗᒋᑦ, ᓂᕿᒃᓴᖃᑦᑎᐊᕈᓐᓇᕐᓂᕐᒧᓪᓗ, 

ᐱᒻᒪᕆᕐᔪᐊᕌᓘᕗᑦ. ᐃᓄᐃᑦ ᐅᖃᐅᓐᓇᕋᓗᐊᕐᒥᖕᒪᑕ ᐹᕙᓐᓛᓐᑯᑦ ᐱᓕᕆᖃᑎᖃᑦᑎᐊᕆᐊᖃᕐᓂᖏᓐᓂᒃ 

ᐅᓗᕆᐊᓇᖅᑐᓕᕆᓂᕐᒥᒃ. 

 ᐊᒃᑐᖅᑕᐅᓯᒪᓛᑦ ᓄᓇᓖᑦ ᓇᓗᓇᐃᖅᓯᓯᒪᖕᒪᑕ ᐊᓯᔾᔨᖅᑕᐅᖁᔭᐅᓪᓗᑎᒃ ᑐᓱᑐᒃᓯᕋᐅᑏᑦ ᐃᓄᖕᓂᒃ-

ᓯᕗᓕᖅᑕᐅᓗᑎᒃ ᖃᐅᔨᓴᖅᑐᓕᕆᓂᖅ (ᐊᑐᕐᓗᒋᑦ ᑐᒃᓯᕋᖅᑕᐅᓯᒪᖕᒥᔪᑦ ᐃᓄᐃᑦ ᑲᑎᒪᔨᕋᓛᖏᑦ, ᐃᓄᐃᑦ 

ᐸᐸᑦᑎᔨᐅᓂᕐᒧᑦ ᐸᕐᓇᐅᑎ, ᐃᓄᐃᑦ ᐃᓅᓯᓕᕆᓂᕐᒧᒃ ᑲᑎᒪᔨᕋᓛᑦ, ᐃᓄᖕᓂ-ᓯᕗᓕᖅᑕᐅᓗᓂ ᐋᖅᑮᒋᐊᕐᕕᖃᕐᓗᓂ 

ᐊᐅᓚᑦᑎᔪᓐᓇᕐᓂᕐᒧᑦ, ᐊᒻᒪᓗ ᐱᖅᑯᓯᖃᕐᓂᕐᒧᑦ, ᑭᓱᖃᖅᑎᐅᓂᕐᒧᑦ ᓄᓇᐅᓪᓗ ᐅᑐᖅᑕᐅᓂᖓᓄᑦ ᖃᐅᔨᓴᐅᑏᑦ) ᓱᓕ 

ᑖᒃᑯᐊᖑᒐᓗᐊᖅᑎᓪᓗᒋᑦ ᐱᓕᕆᔭᐅᓯᒪᖏᒻᒪᑕ ᓱᓕ ᐃᓱᒫᓘᑏᑦ ᐱᓕᕆᔭᐅᑦᑎᐊᕈᑎᒃᓴᖏᑦ ᐊᒃᑐᖅᑕᐅᔾᔪᑎᐅᓂᐊᖅᑐᑦ 

ᐱᔾᔪᑎᒋᓪᓗᒍ ᐱᓕᕆᐊᖅ ᐊᖏᒡᓕᒋᐊᖅᑕᐅᒃᐸᑦ ᐅᕝᕙᓘᓐᓃᑦ ᐊᒃᑐᖅᑕᐅᔾᔪᑎᐅᔪᑦ ᖃᐅᔨᓴᖅᑕᐅᑦᑎᐊᕈᓐᓇᕐᒪᖔᑕ, 

ᐃᓗᐊᖅᓯᔭᐅᔪᓐᓇᕐᒪᖔᑕ ᐊᐅᓚᑕᐅᔪᓐᓇᕐᒪᖔᑕᓘᓐᓃᑦ. 

 ᐱᓕᕆᔭᕆᐊᓕᐊᓘᔪᖅ ᓱᓕ, ᐃᓚᖃᕐᓗᓂ ᐊᒃᑐᖅᑕᐅᓯᒪᔪᑦ ᓄᓇᓖᑦ ᖃᐅᔨᓴᐅᑎᒃᓴᖏᑦ ᑐᒃᓯᕋᖅᑕᐅᓯᒪᔪᑦ, 

ᐃᓄᐃᑦ ᑲᑎᒪᔨᕋᓛᖏᑦ, ᐃᓄᐃᑦ ᐃᓅᓯᓕᕆᓂᕐᒧᑦ ᑲᑎᒪᔨᕋᓛᖏᑦ, ᐃᓄᐃᑦ ᐸᐸᑦᑎᔨᐅᕐᓂᕐᒧᑦ ᐸᕐᓇᐅᑎ, ᐱᖅᑯᓯᓕᕆᓂᕐᒧᑦ, 

ᑭᓱᖃᖅᑎᐅᓂᕐᒧᑦ ᓄᓇᐅᓪᓗ ᐊᑐᖅᑕᐅᓂᖓᓄᑦ ᖃᐅᔨᓴᐅᑎᑦ, ᐊᒻᒪᓗ ᐋᖅᑮᒋᐊᕐᕕᖃᕐᓗᓂ ᐊᐅᓚᑦᑎᔪᓐᓇᕐᓂᐅᑉ 

ᐋᖅᑭᒃᑕᓯᒪᓂᖏᑦ. ᑖᒃᑯᐊ ᐱᕕᑐᔪᕈᓘᖕᒪᑕ ᐋᖅᑭᑦᑎᐊᕆᐊᖃᖅᖢᑎᒡᓗ ᐃᓱᒫᓘᑎᐅᔪᑦ ᑭᒡᓕᓯᓂᐊᖅᑕᐅᑦᑎᐊᖁᓪᓗᒋᑦ 

ᑕᒪᐃᓐᓂᒃ ᓄᓇᕗᒻᒥ ᐊᕙᑎᓕᕆᔨᒃᑯᓐᓄᑦ ᓄᓇᕗᒻᒥᓪᓗ ᐃᒪᓕᕆᓂᕐᒧᑦ ᐱᓕᕆᐊᖑᔪᓂᒃ. 

 

ᐃᓄᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᔾᔪᑏᑦ ᐊᖏᔪᐊᓗᓂᐊᖅᑎᓪᓗᒋᑦ ᐃᓄᖕᓂᒃ ᐊᖏᖅᑕᐅᔭᕆᐊᓖᑦ 

ᓄᓇᕗᑦ ᐊᕙᑎᓕᕆᔨᒃᑯᑦ ᕿᒥᕐᕈᐃᓂᕆᔭᖓ ᖃᐅᔨᓴᐅᑎᐅᖕᒪᑦ ᑕᒪᐃᓐᓄ ᐊᕙᑎᒧᑦ ᐊᒃᑐᖅᑕᐅᔾᔪᑎᓄᑦ, 

ᐃᓄᐃᓪᓗ ᐱᔪᓐᓇᐅᑎᖏᑦ ᐱᓗᐊᖑᐊᖅᖢᒋᓪᓗ ᐊᒃᑐᖅᑕᐅᔾᔪᑎᖏᓐᓄᑦ. ᓄᓇᕗᑦ ᐊᕙᑎᓕᕆᔨᒃᑯᖏᑦ ᐃᓄᓕᒫᑦ 

ᒐᕙᒪᒃᑯᖏᓐᓂᖔᕐᒪᑕ ᓴᖅᑭᑕᐅᓯᒪᓪᓗᓂ ᓄᓇᕗᒻᒥ ᓄᓇᖃᕐᓂᕐᒧᑦ ᐊᖏᖃᑎᒌᒍᑎᒥᑦ, “ᓴᐳᑎᒋᐊᕐᓗᒋᑦ ᓴᖅᑭᔮᖅᑎᓪᓗᒋᑦ 

ᐅᓪᓗᒥ ᓯᕗᓂᒃᓴᒧᓪᓗ ᖃᓄᐃᙱᖃᑕᐅᑦᑎᐊᕆᐊᖃᕐᓂᖏᑦ ᓄᓇᒻᒥᐅᑕᑦ, ᐊᕙᑎᕗᓪᓗ ᐆᒪᔪᖃᕐᕕᐅᔪᖅ ᓴᐳᑎᒋᐊᕐᓗᒍ 

ᓄᓇᕗᒻᒥ ᓄᓇᓕᖏᓐᓂ.” ᑕᒪᓐᓇ ᐱᔾᔪᑎᖃᓗᐊᖅᑐᖅ ᐱᓕᕆᖅᑳᖅᑕᐅᔭᕆᐊᓖᑦ ᓴᖅᑭᓯᒪᔪᑦ ᓄᓇᕗᒻᒥ 

ᐊᖏᖃᑎᒌᒍᑎᖃᕐᓂᑦᑎᓐᓄᑦ ᕿᒥᕐᕈᔭᐅᑎᓪᓗᒍ, ᓴᖅᑭᑦᑎᓯᒪᑎᓪᓗᒋᑦ, ᐱᔪᒪᔭᐅᖏᓐᓇᖅᑎᓪᓗᒋᑦ ᐃᓄᐃᓪᓗ 

ᐃᓕᖅᑯᓯᕇᓐᓇᖅᑕᖏᑦ, ᓴᐳᑎᓗᒋᓪᓗ ᐃᓄᐃᑦ ᐱᔪᓐᓇᐅᑎᖏᑦ. 

ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ, ᕿᒥᕐᕈᐃᓂᖅ ᐅᖃᖅᑕᐅᔪᓂᒃ ᐊᓯᖏᓐᓃᑎᓪᓗᒋᑦ ᐊᕙᑎᓕᕆᓂᕐᒧᑦ ᖃᐅᔨᓴᐃᓂᖅ 

ᐃᓚᐅᑎᑦᑎᖕᒪᑦ ᕿᑭᖅᑕᓂ ᐃᓄᖏᓐᓂᒃ, ᒪᕐᕉᖕᓂᒃ ᐱᓕᕆᔭᒃᓴᖃᕐᒪᑕ ᖃᐅᔨᓴᐃᓂᕐᒧᑦ ᑲᑎᒪᔨᖃᓂᕐᓂᕐᒥᒃ 

ᕿᒥᕐᕈᐃᓪᓚᕆᒍᑎᒃᓴᑦ ᐊᕙᑎᓕᕆᓂᕐᒧᑦ ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐊᒃᑐᖅᑕᐅᔾᔪᑎᓂᒃ: 

ᐊᒃᑐᖅᑕᐅᔪᖃᖅᑎᓪᓗᒍ ᑐᒃᓯᕋᖅᑕᐅᓯᒪᔪᒥᒃ ᐱᓕᕆᐊᒥᒃ ᓄᓇᖃᖅᑳᖅᑐᑦ 
ᓄᓇᖃᖅᑎᐅᓂᕐᒧᓪᓗ ᐊᑎᓕᐅᕈᑎᖏᓐᓂᒃ ᐅᓗᕆᐊᓇᕈᑎᓂᖓᑦᑎᓪᓗᒍ ᐱᓕᕆᐊᒧᑦ 
ᐊᕙᑎᑦᑎᓐᓄᑦ ᐊᒃᑐᐃᑐᐃᓐᓇᕆᐊᓕᖕᒥ, ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 
ᑐᓴᕆᐊᕆᐊᖃᓪᓚᕆᖕᒪᑕ ᐊᒃᑐᕈᑕᐅᔪᑦ ᖃᓄᖅᑑᕈᑕᐅᖁᓪᓗᒋᑦ, ᖃᐅᔨᒪᑦᑎᐊᖅᑐᓂᒡᓗ 
ᐊᑐᕐᓗᑎᒃ ᖃᐅᔨᓴᖅᑕᐅᖁᓪᓗᒋᑦ ᑭᓱ ᐃᑲᔫᑎᔪᓐᓇᕋᔭᕐᒪᖔᑦ. 

ᑲᑎᖦᖢᒍ, ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ (1) ᐱᔪᓐᓇᐅᑎᖃᕐᒪᑕ 
ᑐᓴᕆᐊᖅᑎᑦᑎᖁᔨᓂᕐᒥᒃ; ᐊᒻᒪ (2) ᐋᖅᑭᒋᐊᕆᐊᖁᔨᔪᓐᓇᕐᒪᑕ, ᐱᔭᕆᐊᖃᕐᓂᖅᐸᑦ, 
ᐊᒃᑐᖅᑕᐅᓯᒪᔪᓂᒃ ᓄᓇᖃᖅᑳᖅᑐᑦ ᐱᔪᓐᓇᐅᑎᖏᓐᓂᒃ, ᓄᓇᖃᖅᑳᖅᑎᓂᒃ ᓄᓇᖃᕐᓂᕐᒧᓪᓗ 
ᐱᔪᓐᓇᐅᑎᓂᒃ. ᑕᐃᒪᐃᓕᖓᓂᕈᑎᒃ ᐃᖅᑲᖅᑐᐃᕕᓕᕆᔨᕐᔪᐊᒃᑯᓐᓂ ᐱᓕᕆᔭᐅᔪᓐᓇᕐᒪᑕ 

ᐃᓚᖏᑦ ᑕᒪᕐᒥᒡᓘᓐᓃᑦ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑎᓕᓯᔭᕆᐊᖃᕐᓂᖏᑦ 
ᑐᓴᕆᐊᕋᓱᒋᐊᖃᕐᓂᕐᒧᑦ.1 

ᑲᓇᑕᐅᑉ ᒐᕙᓚᖓ ᓇᓗᓇᐃᖅᓯᓯᒪᑦᑎᐊᖏᓐᓇᖅᑐᖅ ᑕᑎᖃᕐᓂᐊᕐᓂᖏᓐᓂᒃ ᓄᓇᕗᑦ ᐊᕙᑎᓕᕆᔨᒃᑯᑦ 

ᕿᒥᕐᕈᐃᖁᓪᓗᒍᑦ ᐊᕙᑎᓕᕆᓂᕐᒧᑦ ᐃᓗᐃᓪᓗ ᐱᔪᓐᓇᐅᑎᖏᓐᓄᑦ ᐊᒃᑐᖅᑕᐅᔾᔪᑎᓂᒃ. ᑲᓇᑕ ᐅᖃᐅᔾᔪᖅᑐᐃᔪ ᓄᓇᕗᑦ 

ᐊᕙᑎᓕᕆᔨᒃᑯᓐᓂ ᑲᓇᑕ ᑕᑎᖃᓪᓚᕆᖕᓂᐊᕐᒪᑦ ᓄᓇᕗᑦ ᐊᕙᑎᓕᕆᔨᒃᑯᑦ ᑭᒡᓕᓯᓂᐊᖅᑎᑦᑎᓂᐊᖅᑎᓪᓗᒋᑦ 

ᐊᑐᖅᑕᐅᓂᐊᖅᑐᓂᒃ ᐊᒃᑐᕈᑕᐅᓂᐊᓪᓚᕆᒃᑐᓄᓪᓗ ᓄᓇᖃᖅᑳᖅᑐᑦ ᑐᓴᐅᒪᑎᑕᐅᔭᕆᐊᖃᕐᓂᖏᓐᓂᒃ ᐱᖁᔭᕐᔪᐊᒃᑯᑦ 

ᑕᒪᓐᓇ ᐱᖁᔭᐅᓯᒪᔪᖅ ᐱᓕᕆᐊᒥ, ᐅᖃᖅᓯᒪᓪᓗᓂ: 

“…ᑲᑎᒪᔩᑦ ᖃᐅᔨᓴᐅᑎᖓ, ᐱᓕᕆᐊᒧᓪᓗ ᐊᒃᑐᐊᖓᔪᑦ, ᑲᑎᒋᔭᐅᖕᒪᑕ 
ᐃᑲᔪᖅᑕᐅᖁᓪᓗᒋᑦ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑭᒡᒐᖅᑐᐃᔾᔪᑎᒋᔭᕆᐊᓕᖏᓐᓂᒃ 
ᑐᓴᕐᕆᐊᕐᕕᖃᕐᓗᑎᒃ ᓄᓇᖃᖅᑳᖅᑐᓂᒃ. ᑲᑎᒪᔩᑦ ᓄᓇᖏᓐᓂ ᓯᓚᑖᓂᓗ ᐱᔪᓐᓇᐅᑎᖃᕐᒪᑕ 
ᕿᒥᕐᕈᐃᓂᕐᒥᒃ ᐱᓕᕆᐊᒧᒃ ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᓕᖕᓂᒃ, ᐃᓚᖃᕐᓗᓂ ᐊᒃᑐᖅᑕᐅᔾᔪᑏᑦ 
ᖃᐅᔨᔭᐅᕙᓪᓕᐊᔪᑦ ᐊᒃᑐᖅᑕᐅᔾᔪᑎᐅᓕᕇᖅᑐᓪᓗ ᑎᑎᕋᖅᓯᒪᔪᑦ 35ᒥ ᐱᔪᓐᓇᐅᑎᓕᕆᓂᕐᒥᒃ. 
ᓴᖅᑭᑕᐅᓯᒪᓕᖅᑎᓪᓗᒍ ᓄᓇᕗᒻᒥ ᐊᖏᖃᑎᒌᒍᑎ, ᑲᑎᒪᔩᑦ ᖃᔨᓴᐃᓂᖓ ᐃᑲᔪᖅᑐᐃᔾᔪᑎᐅᖕᒪᑦ 
ᐃᓄᐃᑦ ᐃᓚᐅᖁᓪᓗᒋᑦ.. ᖃᐅᔨᓴᐃᓂᕐᒥᒃ ᓄᓇᕗᒻᒥ ᐱᓕᕆᐊᖑᔪᓂᒃ ᐊᒃᑐᐃᑐᐃᓐᓇᕆᐊᖃᖅᖢᑎᒃ 
ᑖᒃᑯᓂᖓ ᐱᔪᓐᓇᐅᑎᓂᒃ…ᐱᓗᐊᖅᑐᒥᒃ, ᑲᑎᒪᔩᑦ ᐱᓕᕆᓂᖓ ᐊᒃᑐᖅᑕᐅᓯᒪᔪᓄᑦ ᐃᓄᖕᓄᑦ 
ᐊᓯᖏᓐᓄᓪᓗ ᓄᓇᖃᖅᑳᖅᑐᓄᑦ ᑐᑭᓯᐅᒪᖃᑕᐅᔪᓐᓇᖁᓪᓗᒋᑦ ᑐᒃᓯᕋᖅᑕᐅᔪᒥᒃ ᐱᓕᕆᐊᒥᒃ 
ᐊᒃᑐᐃᔾᔪᑎᖃᕐᓂᐊᕐᓂᖏᓐᓂᓪᓗ, ᐅᖃᕈᓐᓇᖁᓪᓗᒋᑦ ᐃᓱᒪᒋᔭᖏᓐᓂᒃ, ᐃᓱᒫᓘᑎᖏᓐᓂᒃ 
ᐱᔾᔪᑎᒋᓪᓗᒍ ᐱᓕᕆᐊᒧᑦ-ᐊᒃᑐᖅᑕᐅᔾᔪᑎᑦ ᓄᓇᖓᑕ ᐱᔪᓐᓇᐅᑎᖃᕐᕕᖓᓂ, 
ᖃᓄᖅᑑᖃᑎᒋᔭᐅᓗᑎᒡᓗ ᑐᑭᓯᔭᐅᔪᑦ ᐃᓱᒫᓗᑏᓪᓗ ᐱᓕᕆᔭᐅᖁᓪᓗᒋᑦ, ᐃᓱᒫᓘᑏᓪᓗ 
ᐃᓱᒪᒃᓴᖅᓯᐅᕈᑕᐅᑦᑎᐊᕐᓗᑎᒃ ᑕᒪᐃᓐᓄᑦ ᑲᑎᒪᔨᓄᑦ ᒥᓂᔅᑕᒧᓪᓗ ᑎᓕᔭᐅᓯᒪᔪᒧᑦ. ”2  

 

 
1 Clyde River v. Petroleum GeoServices Inc., 2017 SCC 40, at para. 33 and 34. 
2 Letter from Lisa Dyer, Director General of the Northern Projects Management Office, to Karen Costello, Executive 
Director of the Nunavut Impact Review Board, 08 ᔮᓄᐊᕆ, 2021.  

https://scc-csc.lexum.com/scc-csc/scc-csc/en/item/16743/index.do#para40
https://www.nirb.ca/portal/dms/script/dms_download.php?fileid=332458&applicationid=124701&sessionid=1bs0fvmtdmcmcaqk01jb751og0
https://www.nirb.ca/portal/dms/script/dms_download.php?fileid=332458&applicationid=124701&sessionid=1bs0fvmtdmcmcaqk01jb751og0

ᓄᓇᕗᒻᒥ ᐊᕙᑎᓕᕿᔨᒃᑯᑦ ᕿᒥᕐᕈᐃᔾᔪᑎᖓ ᐊᑕᐅᓯᐅᓕᖓᖕᒪᑦ, ᑕᐃᒪᐃᓐᓂᖓᓄᑦ, ᖃᐅᔨᓴᐃᓂᖅ 

ᓇᓗᓇᐃᖅᓯᒪᔪᒥᒃ ᖃᓄᑎᒋᓗ ᐃᓄᐃᑦ ᐱᔪᓐᓇᐅᑎᖏᓐᓂᒃ ᐊᒃᑐᖅᑕᐅᔾᔪᑎᐅᔪᓂᒃ ᐱᓕᕆᐊᒥ. ᐅᖃᐅᓯᕆᒃᑲᓐᓂᕐᓗᒍ, ᓄᓇᕗᑦ 

ᐊᕙᑎᓕᕆᔨᒃᑯᑦ ᖃᐅᔨᓱᒋᐊᓖᑦ “ᐃᑲᔪᖅᑐᐃᓕᖏᒃᑲᓗᐊᕐᒪᖔᑕ” ᐹᕙᓐᓛᓐᑯᑦ ᑐᒃᓯᕋᐅᑎᒋᔭᖏᓐᓂᒃ, ᐃᓚᐅᑎᓪᓗᒋᑦ 

ᑐᓴᕈᒪᖏᓐᓂᖏᑦ ᒥᑭᒡᓕᒋᐊᖅᑎᑦᑎᓇᓱᖕᓂᕐᒧᓪᓘᓐᓃᑦ ᐊᒃᑐᖅᑕᐅᔾᔪᑎᐅᒐᔭᖅᑐᓂᒃ ᓴᐳᔾᔭᐅᓯᒪᔪᓂᒃ ᐃᓄᐃᑦ 

ᐱᔪᓐᓇᐅᑎᖏᓐᓂᒃ, ᑖᒃᑯᐊᓕᒫᖅ ᖃᐅᔨᓴᐅᑎᐅᒐᔭᖅᑐᖅ ᐃᓄᐃᑦ ᐊᒃᑐᖅᑕᐅᔾᔪᑎᖏᓐᓄᑦ. 

ᒫᓐᓇ ᑐᒡᓕᕆᓕᖅᑕᖓᓂ ᑐᒃᓯᕋᐅᑎᐅᔪᖅ ᐊᒃᑐᐃᓂᖃᓪᓚᕆᖕᓂᐊᕐᒪᑦ ᑐᒃᑐᓂᒃ, ᑕᕆᐅᑉ ᐆᒪᔪᖏᓐᓂᒃ, 

ᓂᕿᒋᔭᐅᕙᒃᑐᓂᒃ ᐃᓄᐃᑦ ᐊᖑᓂᒃᐸᒃᑕᖏᓐᓂᒃ, ᐱᖅᑯᓯᓕᕆᓂᕐᒧᑦ, ᑮᓇᐅᔭᓕᐅᕈᓐᓇᕐᓂᕐᒧᓪᓗ. ᐅᔭᕋᒃᓯᐅᕐᕕᐅᑉ, 

ᐊᖅᑯᑏᑦ, ᓄᓇᓯᐅᑎᑯᑖᓕᕆᓃᑦ, ᑐᓚᒃᑕᕐᕖᓪᓗ ᐊᒃᑐᐃᓂᐊᕐᓂᖏᓐᓂᒃ ᓄᓇᒥ ᐃᒪᖏᓐᓂᓪᓗ ᐃᓄᖕᓄᑦ ᓄᒃᑕᕐᕕᐅᕙᒃᑐᑦ, 

ᐊᖑᓇᓱᒡᕕᐅᕙᒃᑐᑦ, ᐱᖅᑯᓯᖃᕐᕕᐅᕙᒃᑐᓪᓗ  (ᓴᐳᔾᔭᐅᓯᒪᔪᑦ ᐱᔪᓐᓇᐅᑏᑦ). ᐅᔭᕋᒃᓯᐅᕐᕕᒃ ᓄᓇᒥ ᓴᕕᒃᓴᓂᒡᓗ ᐃᓄᐃᑦ 

ᐱᖏᓐᓂᒃ ᐱᓂᐊᕐᒪᑕ ᒪᓕᒃᖢᒍ ᐱᖁᔭᕆᔭᐅᔪᖅ ᓄᓇᖃᕐᓂᕐᒧᑦ, ᓄᓇᕗᒻᒥ ᐊᖏᖃᑎᒌᒍᑎᒥᒃ. ᐱᓕᕆᐊᖅ ᐱᔭᕆᐊᖃᕐᒪᑦ 

ᐃᓄᐃᑦ ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓄᑦ ᐃᑲᔫᓯᐊᖅᑖᕈᑎᓕᕆᓂᕐᒧᓪᓗ ᐊᖏᖃᑎᒌᒍᑎᒥᒃ ᑮᓇᐅᔭᑦ ᐊᓯᖏᓪᓗ 

ᐃᑲᔫᓯᐊᖅᑖᕈᑎᒃᓴᑦ ᑲᔪᓯᔪᓐᓇᑦᑎᐊᖁᓪᓗᒍᑦ ᐃᓄᖕᓄᑦ. 

ᑖᓐᓇ ᐱᓕᕆᐊᖅ ᐊᒃᑐᐃᒻᒪᕆᒍᓐᓇᕐᒪᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ ᐊᒃᑐᐃᕐᔪᐊᕈᓐᓇᕆᓪᓗᓂᓗ ᐃᓄᐃᑦ 

ᓄᓇᖓᓄᑦ. ᐅᓗᕆᐊᓇᕐᓂᖓ ᖁᕝᕙᓯᒃᑐᐊᓘᓕᕈᓐᓇᕐᒪᑦ ᖃᓄᐃᓕᖓᔪᒧᑦ ᓴᕋᒍᑎᖃᕐᓂᕐᓗᓂ 

ᐅᑎᑦᑎᑕᐅᔪᓐᓇᖏᓪᓚᕆᒃᑐᒧᑦ (ᓲᕐᓗ ᐆᒪᔪᑦ ᐅᓗᕆᐊᓇᖅᑐᒦᓕᖅᐸᑕ ᐃᓄᐃᑦ ᐊᖑᓇᓱᒍᓐᓇᐅᑎᖏᑦ 

ᐅᓗᕆᐊᓇᖅᑐᒦᓕᕋᔭᕐᒥᖕᒪᑕ. ᐃᖅᑲᖅᑐᐃᔨ ᑰᐸ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓄᑦ ᐃᖅᑲᖅᑐᐃᔨ ᐅᖃᓚᐅᕐᒪᑦ 

ᐊᒃᑐᖅᑕᐅᕐᔪᐊᖅᑐᖃᓚᐅᖅᓯᒪᓂᖓᓂ ᓄᓇᑦᑎᓐᓂ ᑕᒫᓂ, ᑮᓇᐅᔭᕐᔪᐊᕌᓗᒃᑕᖃᕋᓗᐊᖅᐸᒡᒎᖅ ᐃᓄᐃᑦ ᐊᓐᓇᐃᒍᑎᒃ 

ᐆᒪᔪᖏᓐᓂᒃ ᐊᓯᐅᔨᓪᓚᕆᒃᑲᔭᖅᑐᑦ ᐊᖑᓇᓱᒍᓐᓇᕐᓂᕐᒧᑦ ᐱᔪᓐᓇᐅᑎᖏᓐᓂᒃ: 

ᐃᓄᐃᑦ ᐱᔪᓐᓇᐅᑎᖏᑦ ᐃᓱᒫᓘᑕᐅᔪᑦ ᐊᖑᓇᓱᒍᓐᓇᐅᑏᑦ ᑕᕆᐅᑉ ᐆᒪᔪᖏᓐᓂᒃ. 
ᐅᓄᖅᑐᓪᓗ ᐃᓄᐃᑦ ᓄᓇᕗᒻᒥ ᐊᖑᓇᓱᖕᓂᕐᒧᑦ ᓂᕿᖃᓪᓚᕆᒃᑎᐅᓪᓗᑎᒃ. ᓂᖀᓪᓗ 
ᓂᐅᕕᐊᒃᓴᑦ ᐊᑭᑐᔪᐊᓘᓪᓗᑎᒃ ᓂᐅᕖᓐᓇᕈᓐᓇᖃᔭᖏᒻᒪᑕ ᓂᕿᒋᔭᑎᑦ ᐊᔾᔨᖏᓐᓂᒃ 
ᐱᓇᓱᒃᑲᓗᐊᕈᑎᒃ ᐄᓕ ᐱᓗᐊᖅᑐᒥᒃ ᓂᕐᔪᑎᖃᕈᓐᓃᕐᓂᖅᐸᑦ. ᓂᕿᒋᔭᖏᑦ 
ᐃᓕᓴᕆᔭᐅᓯᒪᖕᒪᑕ ᓂᕿᑦᑎᐊᕙᐅᓛᖑᓂᖏᓐᓂᒃ ᓂᐅᕕᐊᓂᒃ ᓂᕿᑦᑎᐊᕙᐅᓂᖅᓴᑦ. 
ᐊᖑᓇᓱᒍᓐᓇᐃᔾᔨᒍᑎᒡᓗ ᑕᕆᐅᑉ ᐆᒪᔪᖏᓐᓂᒃ ᐊᒃᑐᐃᓂᖃᕋᔭᕐᒪᑦ ᓂᕿᑐᐊᕆᖏᓐᓅᖏᑦᑐᖅ 
ᑭᓯᐊᓂ ᑐᓐᓂᖅᓴᐅᑎᖃᑦᑕᐅᑎᖃᑦᑕᕐᓂᖏᓐᓄᑦ ᐊᖑᓂᒃᑕᖏᓐᓂᒃ ᑕᓐᓇᑦᑕᐅᖅ 
ᐊᓯᐅᔨᔭᐅᒐᔭᖅᑐᖅ. ᐊᓐᓄᕋᔾᔨᐅᕐᓂᕐᓗ ᐊᒃᑐᖅᑕᐅᖃᓯᐅᑎᒐᔭᕆᓪᓗᓂ. ᐊᖑᓇᓱᒍᓐᓇᕐᓂᖅ, 
ᐃᓄᖕᓄᑦ ᐱᒋᔭᐅᓪᓚᕆᖕᒪᑦ ᐊᓯᐅᔨᔭᐅᒐᔭᖅᑐᖅ. ᐃᓄᐃᑦ ᐱᔪᓐᓇᐅᑎᖏᑦ ᖁᕝᕙᓯᑦᑐᐊᓗᖕᒥ 
ᐅᓗᕆᐊᓇᖅᑐᒦᒍᑕᐅᓕᕈᓐᓇᖅᑐᖅ. ᑕᐃᒪᐃᓐᓂᖓᓄᑦ ᑐᓴᐅᒪᑎᑕᐅᓪᓚᕆᒋᐊᓖᑦ 
ᐃᑲᔪᖅᑕᐅᓪᓚᕆᒡᓗᑎᒡᓗ ᐱᔭᕆᐊᖃᓕᖅᐸᑦ… 

ᖃᐅᔨᓴᐃᓂᖅ ᑲᔪᓰᓐᓇᖅᐸᑦ ᐸᕐᓇᒃᑕᐅᓯᒪᓂᖓ ᒪᓕᒡᓗᒍ ᑕᕆᐅᑉ ᐆᒪᔪᖏᓪᓗ 
ᐊᒃᑐᖅᑕᐅᔾᔪᑎᖃᕐᓗᑎᒃ ᐃᓄᐃᑦ ᑕᐃᒪᓐᓇ ᐅᖃᖅᓯᒪᐃᓐᓇᓕᕐᒥᖕᒪᑕ, 
ᐊᒃᓱᕈᕐᓇᖅᑑᓂᐊᓪᓚᕆᒃᑐᖅ ᐃᓄᖕᓄᑦ ᓄᓇᓖᒃ ᐊᒃᑐᖅᑕᐅᒐᔭᕐᒪᑕ 
ᐅᑎᑦᑎᑕᐅᕝᕕᖃᖏᑦᑐᒃᑯᑦ. ᐊᓯᐅᔨᓂᖓ ᐊᓯᐅᔾᔨᔾᔪᑎᑐᐃᓐᓇᕋᔭᖏᒻᒪᑦ ᓂᕿᒋᔭᐅᕙᒃᑐᓂᒃ, 
ᑭᓯᐊᓂ ᐱᖅᑯᓯᑐᖃᕆᔭᐅᔪᖅ ᐊᓯᐅᔨᔭᐅᒐᔭᕐᒥᖕᒪᑦ. ᑮᓇᐅᔮᓗᖕᓄᑦ 
ᐊᓯᔾᔨᖅᑕᐅᔪᓐᓇᖏᒻᒪᕆᒃᑐᖅ.3  

ᑕᐃᒪᓐᓇᓪᓗᐊᖅ ᑲᖏᖅᑐᖔᐱᖕᒥᐅᑦ ᐃᖅᑲᖅᑐᐃᕕᒃᑰᕈᑎᖃᓚᐅᕐᒪᑕ ᑲᓇᑕᒥ ᐆᒻᒪᖅᑯᑎᓕᕆᔩᑦ ᑲᑎᒪᔨᖏᓐᓂᒃ 

ᕿᑭᖅᑕᓃᒃᑯᓪᓗ ᐃᓄᖏᑦ ᑲᓇᑕᓗ ᐅᖃᐅᓯᕆᔭᐅᔪᑦ ᖁᓛᓂ, ᒫᓐᓇ ᐱᓕᕆᐊᖑᔪᖅ ᐅᓗᕆᐊᓇᓪᓚᕆᒃᑐᒥᒃ 

ᐊᒃᑐᐃᓂᖃᕈᓐᓇᕐᒪᑦ ᐱᖁᔭᕐᔪᐊᑎᒍᑦ-ᓱᓕᔪᒃᑰᕐᓗᓂ ᐃᓄᐃᑦ ᐱᔪᓐᓇᐅᑎᖏᑎᒍᑦ (ᓴᐳᔾᔭᐅᓯᒪᔪᑦ ᓄᓇᕗᒻᒥ 

ᐊᖏᖃᑎᒌᒍᑎᒃᑯᑦ). ᐄᓛᑦ, ᒫᓐᓇ ᐱᓕᕆᐊᖅ ᐊᒃᑐᐃᓯᒪᓂᖃᓕᕇᖅᑐᖅ ᐅᖃᐅᓯᕆᔭᐅᓚᐅᕐᓂᖓᓂᒃ ᐊᖏᓂᖅᓴᕐᔪᐊᕐᒥ 

ᓲᖃᐃᒻᒪᓗ ᐃᓚᐅᑎᑦᑎᖕᒪᑦ ᓄᓇᐅᑉ ᐊᑐᖅᑕᐅᓂᖓᓄᑦ ᓴᕕᒃᓴᓕᕆᓂᕐᒧᓪᓗ ᐃᓄᖕᓂᒃ ᐱᒋᔭᐅᔪᑦ ᒪᓕᒃᖢᒍ ᓄᓇᕗᒻᒥ 

ᓄᓇᖃᕐᓂᕐᒧᑦ ᐊᖏᖃᑎᒌᒍᑎᒥᒃ. ᑕᓐᓇ ᐱᖁᔭᕐᔪᐊᑎᒍᑦ ᑭᒡᒐᖅᑐᖅᑕᐅᑦᑎᐊᕆᐊᖃᕐᒪᖓ ᑐᓴᖅᑎᑦᑎᔭᕆᐊᖃᕐᓂᕐᒧᑦ 

ᐱᔪᒪᔭᐅᔪᓂᒡᓗ ᑐᓂᓯᓯᔭᕆᐊᐊᖃᕐᓂᕐᒧᑦ ᐅᓗᕆᐊᓇᕐᔪᐊᕐᒪᑦ ᐃᓄᐃᑦ ᐱᔪᓐᓇᐅᑎᖏᑦ ᐊᒃᑐᖅᑕᐅᓂᐊᖅᑎᓪᓗᒋᑦ.4  

ᖃᐅᔨᓇᓱᒍᑕᐅᓂᐊᕐᓗᓂ ᑐᒡᓕᕆᓕᖅᑕᖓᓄᑦ ᐱᓕᕆᔭᐅᔪᒪᔫᕐ ᑐᒃᓯᕋᖅᑕᐅᔾᔪᑎᖓ ᑲᔪᓯᓂᐊᖅᐸᑦ, ᓄᓇᕗᒻᒥ 

ᐊᕙᑎᓕᕆᔨᒃᑯᑦ ᒥᓂᔅᑕᓗ ᐃᓱᒪᒃᓴᖅᓯᐅᕈᑎᖃᕆᐊᓖᒃ ᐃᓄᓕᒫᖅᑎᑦᑎᓂᑐᐃᓐᓇᐅᖏᑦᑐᒥᒃ ᑲᓇᑕᒥᐅᓕᒫᓂᒃ 

ᑐᓴᖅᑕᐅᔪᒪᒐᔭᕐᒥᖕᒪᑦ.5 ᖃᖏᖅᑐᒑᐱᖕᒥ ᐊᒃᑐᖅᑕᐅᔾᔪᑏᑦ ᐃᓄᖕᓄᑦ ᐱᓕᕆᐊᖑᑎᓪᓗᒍᑦ, ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ 

 
3 Qikiqtani Inuit Association. v. Canada (Minister of Natural Resources), 2010 NUCJ 12,ᑎᑎᕋᖅ 25 ᐊᒻᒪ 48. 
4 ᕿᑭᖅᑕᓃᒃᑯᑦ ᑐᓂᔭᖓ ᓇᓗᓇᐃᔭᖅᓯᒪᑦᑎᐊᖅᑐᖅ ᐃᖅᑲᖅᑐᐃᕕᓕᕆᔨᒃᑰᕆᐊᓖᑦ ᖃᓄᐃᓕᖓᔭᕆᐊᖃᕐᒪᖔᑕ ᓴᖅᑭᑕᐅᓯᒪᔪᑦ ᐱᓕᕆᐊᒧᑦ 
ᐱᔭᕆᐊᖃᕐᒪᑕ “ᑐᓴᕆᐊᖅᑐᓪᓚᕆᒡᓗᑎᒃ ᐱᔪᒪᔭᖏᓐᓂᓪᓗ ᑐᓂᔭᐅᓗᑎᒃ” ᓲᖃᐃᒻᒪ ᐅᒃᑐᖅᑕᐅᔾᔪᑎ ᐅᓗᕆᐊᓇᓪᓚᕆᖕᒪᑦ ᓄᓇᖃᖅᑳᖅᓯᒪᔪᑦ 
ᐱᔪᓐᓇᐅᑎᖏᑦ ᓴᖅᑭᑦᑏᓯᔪᑦ ᐱᓕᕆᔭᐅᓪᓚᑦᑖᕐᓂᐊᕐᓂᕋᐃᓯᒪᓪᓗᑎᒡᓗ ᐅᓪᓗᒥ ᓄᓇᖃᕈᑎᐅᕙᒃᑐᓄᑦ. 
5  Nunavut Planning and Project Assessment Act, s. 23(2), 92(2)(c), 94(1)(b); Nunavut Agreement, Articles 
12.2.5, 12.5.5, and 12.5.7.  

https://canlii.ca/t/2c08d
https://laws-lois.justice.gc.ca/eng/acts/N-28.75/page-2.html#h-370648
https://laws-lois.justice.gc.ca/eng/acts/N-28.75/page-2.html#h-370648
https://nlca.tunngavik.com/?page_id=1218#ANCHOR1226

ᐅᖃᓚᐅᖅᑐᑦ “[a] ᐱᓕᕆᐊᒧᑦ ᐱᔪᓐᓇᐅᑎᐅᔪᖅ ᓯᖁᒥᑦᑎᓐᓂᕈᓂ ᐱᖁᔭᕐᔪᐊᑎᒍᑦ ᓴᐳᔾᔭᐅᓯᒪᔪᓂᒃ ᓄᓇᖃᖅᑳᖅᑐᑦ 

ᐱᔪᓐᓇᐅᑎᖏᓐᓂᒃ ᐃᓄᓕᒫᓄᑦ ᑐᕌᖓᔪᓐᓃᕋᔭᕐᒪᑦ,” ᐊᒻᒪᓗ “ᐱᔭᒃᓴᕆᔭᐅᖕᒪᑦ ᑐᓴᕆᐊᕐᕕᖃᓂᖅ, ᐱᖁᔭᕐᔪᐊᑎᒍᑦ 

ᑕᐃᒪᐃᒋᐊᖃᓪᓚᕆᒃᑐᖅ, ᐃᓄᓕᒫᓄᑦ ᑐᓴᖅᑕᐅᔪᒪᒐᔭᕐᒪᑦ ᐃᓱᒫᓘᑎᐅᓂᖓ ᑭᒡᓕᓯᓂᐊᕈᑕᐅᔭᕆᐊᖃᓪᓚᕆᒃᑐᖅ 

ᖃᐅᔨᓴᖅᑕᐅᖃᓯᐅᔾᔭᐅᓗᑎᒃ ᐃᓄᓕᒫᓄᑦ ᑐᓴᖅᑕᐅᔪᒪᓂᖓ.”6 

 ᑕᐃᒪᑦᑐᖃᖅᑎᓪᓗᒍ, ᐃᓄᐃᑦ ᐊᖏᖅᓯᒪᓂᖏᑦ ᑲᔪᓯᔾᔪᑕᐅᔭᕆᐊᓖᑦ. ᐃᓄᐃᑦ ᐱᔪᓐᓇᐅᑎᖏᑦ 

ᑭᒡᒐᖅᑐᐃᔾᔪᑎᐅᔭᕆᐊᖃᕐᒪᑕ ᐊᖏᖅᑎ (ᕿᑭᖅᑕᓃᒃᑯᑦ ᓄᓇᖃᖅᑎᐅᖕᒪᑕ, ᐃᓄᐃᑦ ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓄᑦ 

ᐃᑲᔫᓯᐊᖅᑖᖅᑐᓕᕆᓂᕐᒧᓪᓗ ᐊᖏᖃᑎᒌᒍᑎᒃ ᐃᓄᐃᓪᓗ ᑲᑐᔾᔨᖃᑎᒌᖏᑦ ᑭᒡᒐᖅᑐᐃᓪᓚᕆᒋᐊᖃᕐᒪᑕ ᓴᐳᔾᔨᓗᑎᒡᓗ 

ᐃᓄᐃᑦ ᐱᔪᓐᓇᐅᑎᖏᓐᓂᒃ ᓄᓇᖏᓐᓂᒃ) ᑐᓂᓯᔪᓐᓇᖏᒻᒪᑕ. 

ᑭᖑ ᓪᓕᖅᐹᖅ 

ᕿᑭᖅᑕᓃᒃᑯᑦ ᐱᔭᒃᓴᕆᖕᒪᒍ ᑭᓱᓕᒫᓂᒃ ᐃᓱᒪᒃᓴᖅᓯᐅᕈᑎᖃᕆᐊᖃᕐᒪᑕ ᑐᒃᓯᕋᖅᑕᐅᔪᒧᑦ ᑐᒡᓕᕆᓕᖅᑕᖓᓂ 

ᐱᓕᕆᐊᒧᑦ. 

ᓄᓘᔮᓕᕆᓂᖅ ᐃᔾᔪᐊᖅᑕᐅᔪᓐᓇᕐᓗᓂ ᐱᔭᕆᐊᖃᐃᓐᓇᕐᓂᐊᕐᒪᑦ. ᐃᓅᓪᓗᑕ, ᓇᖕᒥᓂᖅᓱᕈᓐᓇᕐᓂᕐᒧᑦ 

ᐱᔪᓐᓇᐅᑎᖃᕋᑦᑕ. ᐅᔭᕋᒃᓯᐅᕐᓂᖅ ᓯᕗᓂᒃᓴᕆᔪᓐᓇᕐᒥᒐᑦᑎᒍᑦ ᑐᒃᓯᕋᐅᑎᓕᐅᕈᑎᒋᓗᑎᒍᑦ ᒪᓕᒃᓗᓂ ᐃᓄᐃᑦ 

ᑕᑯᔪᒪᔭᖏᓐᓂᒃ ᓯᕗᓂᒃᓴᑦᑎᓐᓂ. ᐅᔭᕋᒃᓯᐅᕐᓗ ᐱᒋᐊᕈᓐᓇᑕᐃᓐᓇᓪᓗᐊᕐᒪᑦ ᐃᓄᐃᑦ ᐅᒃᐱᕈᓱᓕᖅᐸᑕ ᐃᓄᐃᑦ ᓄᓇᖏᓐᓄᑦ 

ᓴᙱᒡᓕᒋᐊᕈᑎᐅᓂᐊᕐᓂᖓᓄᑦ ᐃᑲᔪᖅᑐᕐᓗᒋᓪᓗ ᐊᔾᔨᒌᖏᑦᑑᑏᑦ ᐃᓄᐃᑦ ᑮᓇᐅᔭᓕᐅᕐᕕᒋᔪᓐᓇᕐᒥᔭᖏᑦ 

ᓴᙱᒃᑎᒋᐊᕈᓐᓇᕐᓗᓂ ᐃᓄᐃᑦ ᐱᖅᑯᓯᖏᓐᓂᒃ ᖃᓄᐃᖏᑦᑎᐊᕈᓯᖏᓐᓂᓪᓗ. 

  

 
6 Clyde River (Hamlet) v. Petroleum GeoServices Inc., 2017 SCC 40, para. 40. 

https://scc-csc.lexum.com/scc-csc/scc-csc/en/item/16743/index.do#para40

ᕿᒥᕐᕈᐃᑎᓪᓗᒍᖏᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑐᒡᓕᕆᓕᖅᑕᖓᓂ ᐱᓕᕆᐊᖑᒧᒪᔪᒧᑦ ᐊᐱᖅᑯᑎᐅᔭᕆᐊᖃᕐᒥᔪᖅ 

ᓱᖏᐅᑎᔪᓐᓇᕐᓂᖅ. ᐃᓄᐃᑦ ᓱᖏᐅᑎᔪᓐᓇᖅᐹᑉ ᐊᕙᑎᕗᑦ ᐊᓯᔾᔨᕐᔪᐊᕐᓂᕈᓂᒃ ᑕᕆᐅᕐᒥᐅᑕᑦᑎᓐᓄᑦ ᓄᓇᒥᐅᑕᑦᑎᓐᓄᓪᓗ, 

ᐊᒃᑐᖅᑕᐅᔾᔪᑏᓪᓗ ᓂᕿᑦᑎᓐᓄᑦ ᐱᖅᑯᓯᑦᑎᓐᓄᓪᓗ? ᓄᓇᕗᑦ ᐊᕙᑎᓕᕆᔨᒃᑯᑦ ᒐᕙᓚᑐᖃᒃᑯᓪᓗ ᐱᖁᔭᓕᐅᖅᑎᖏᑦ 

ᓱᖏᐅᑎᔪᓐᓇᕋᔭᖅᐹᑦ ᑐᓂᓯᔪᓐᓇᕐᓗᑎᑦ ᓄᓇᕗᒻᒥ ᐊᖏᖏᖃᑎᒌᒍᑎᒃᑰᖓᔪᓃᒃ ᐱᔾᔪᑎᖃᓪᓗᐊᕐᒪᑦ 

ᑐᓂᓯᓂᐊᕐᓂᕋᐃᓪᓚᑦᑖᖅᓯᒪᓪᓗᓂᓗ ᓴᖅᑭᔮᖅᑎᑦᑎᔨᐅᓂᐊᕐᓂᖏᓐᓂᒃ ᐃᓄᐃᑦ ᑮᓇᐅᔭᓕᐅᕈᑎᒋᔪᓐᓇᖅᑕᖏᓐᓂᒃ 

ᓇᖕᒥᓂᖅᓱᓕᕈᓐᓇᖁᓪᓗᒋᑦ ᒪᓕᒡᓗᓂ ᐃᓄᐃᑦ ᐃᓅᓯᖏᓐᓂᒃ ᐱᖅᑯᓯᖏᓐᓄᓪᓗ ᐱᔭᕆᐊᓕᖕᓂᒃ ᑕᑯᔭᐅᔪᒪᔪᓂᒡᓗ? 

ᐹᕙᓐᓛᓐᑯᑦ ᓱᖏᐅᑎᔪᓐᓇᖅᐹᖅ ᑐᓂᓯᓯᒪᓪᓚᕆᒋᐊᖃᕐᓂᖏᓐᓂᒃ ᐱᓕᕆᐊᒃᓴᐅᔪᒧᑦ ᐊᖏᕈᑎᒋᔭᖏᓐᓃᒃ 

ᐊᒃᑐᖅᑕᐅᔾᔪᑎᐅᔪᓕᒫᑦ ᐱᓕᕆᔭᐅᑦᑎᐊᕈᓐᓇᖁᓪᓗᒋᑦ ᐃᓄᖕᓄᑦ ᐱᓕᕆᐊᒥᖔᖅᑐᑦ ᓄᓇᑦᑎᓐᓂ ᑭᓱᖃᕈᑎᕗᓪᓗ 

ᐱᔮᖅᑕᐅᓂᖏᓐᓅᑦ? 

ᓄᓘᔮᓕᕆᓂᖅ ᐊᖏᒡᓕᒋᐊᕈᑎᓕᒫᓪᓗ ᐃᓄᐃᑦ ᓄᓇᖓᓃᒻᒪᑕ ᑭᓱᖃᕈᑎᖏᓪᓗ. ᕿᑭᖅᑕᓃᒃᑯᑦ 

ᐱᓕᕆᖃᑎᖃᐃᓐᓇᕈᒪᔪᑦ, ᐃᓚᐅᖁᔨᓪᓗᑎᒡᓗ ᓄᓇᕗᒻᒥ ᐊᕙᑎᓕᕆᔨᒃᑯᓐᓂ ᐹᕙᓐᓛᓐᑯᓐᓂᓪᓗ ᐱᓕᕆᖃᑕᐅᑦᑎᐊᖁᓪᓗᒋᑦ, 

ᐊᕐᕌᒍᑦ ᑕᐅᓴᑏᑦ ᐃᓄᐃᑦ ᓄᓇᖃᑦᑎᐊᖁᓪᓗᖏᑦ ᐃᒥᖃᑦᑎᐊᖁᓪᓗᒋᓪᓗ ᐅᓪᓗᒥᑐᑎᑐᑦ. 

ᕿᕿᖅᑕᓃᒃᑯᑦ ᐅᓐᓂᖅᓯᐅᖅᕈᑎᖃᖅᐳᑦ ᑕᒪᐃᓐᓂᒃ ᐃᓄᖕᓂᒃ ᑭᒡᒐᖅᑐᐃᔨᐅᔪᓂᒃ ᐃᓚᐅᕙᒃᖢᑎᒃ ᐊᕐᕌᒍᓄᑦ 

ᑎᓴᒪᓄᑦ ᓴᙱᓂᖏᑦ, ᓯᓚᑐᓂᖏᑦ ᐊᒃᓱᕈᕐᓂᖏᓐᓂᓪᓗ ᓴᖅᑭᔮᖅᑎᑦᑎᔪᓂᒃ ᓄᓇᓕᖏᑕ ᐃᓱᒫᓘᑎᖏᑦ 

ᓴᖅᑭᑕᐅᑦᑎᐊᖁᓪᓗᒋᑦ, ᓄᓇᓕᖏᓪᓗ ᓯᕗᓂᒃᓴᖃᑦᑎᐊᖁᓪᓗᒋᑦ ᓴᐳᔾᔭᐅᓯᒪᑦᑎᐊᖅᑐᓂᒃ. 

 

 

ᑭᖑᓪᓕᖅᐹᖓᓂᒃ, ᐅᓄᓗᐊᖅᑐᐊᓘᖕᒪᑕ ᑭᐅᔭᐅᓯᒪᖏᑦᑐᑦ 

ᐊᐱᖅᑯᑏᑦ ᐃᓄᐃᑦ ᐃᑲᔪᖅᑐᐃᖁᓂᐊᕈᑦᑎᒍᑦ ᑐᒡᓕᕆᓕᖅᑕᖓᓂ 

ᐱᓕᕆᔭᐅᔪᒪᔪᒧᑦ ᑐᒃᓯᕋᐳᑎᒥᒃ. ᐅᖃᐅᓯᕆᓗᒍ, ᐃᓄᐃᑦ ᐃᓚᐅᓪᓚᕆᒋᐊᓖᑦ 

ᐱᓕᕆᐊᑉ ᐸᕐᓇᒃᑕᐅᓂᖓᓄᑦ ᓄᓇᖓᓃᒻᒪ ᐱᒋᐊᕐᓂᖓᓂᒃ. ᐃᓄᐃᑦ 

ᓂᕈᐅᓂᖃᕆᐊᖃᖏᒻᒪᑕ ᐊᓯᔾᔨᕐᓂᐊᖅᑐᓂᒃ ᐊᓯᐅᔾᔪᑎᑎᓂᐊᖅᑐᓂᒡᓘᓐᓃᑦ 

ᐱᔪᓐᓇᐅᑎᖏᓐᓄᑦ ᐊᓯᕗᑦ ᐅᔭᕋᒃᓯᐅᕐᕈᓐᓇᕐᓂᐊᕐᒪᑕ ᐃᓄᐃᑦ ᓇᖕᒥᓂᖅ 

ᓴᕕᒃᓴᖏᓐᓂᒃ ᐃᓄᐃᑦ ᓄᓇᖓᓂ ᑕᕝᕙᓂ ᐊᖏᒡᓕᒋᐊᕈᑎᐅᓇᓱᒃᑐᒥᒃ; ᑭᓯᐊᓂ, 

ᐱᓕᕆᐊᖅ ᓱᖏᐅᑎᔭᕆᐊᓕᒃ ᐃᓄᖕᓄᑦ ᐱᔭᐅᔪᒪᔪᓂᒃ ᐃᓄᐃᓪᓗ ᐱᔪᓐᓇᐅᑎᖏᑦ 

ᐃᒃᐱᒋᔭᐅᑦᑎᐊᕆᐊᖃᕐᓂᖏᓐᓄᑦ. 

ᐹᕙᓐᓛᓐᑯᑦ ᑐᒃᓯᕋᐅᑎᒋᔭᖓ ᑐᒡᓕᕆᓕᖅᑕᖓᓂ ᐱᓕᕆᐊᖑᔪᒪᔪᒧᑦ ᑐᒃᓯᕋᐅᑎᒥ, ᐃᓄᐃᑦ ᑭᐅᖁᔭᐅᓚᐅᕐᒪᑕ 

ᐸᕐᓇᐅᑎᓕᐊᖏᓐᓂᒃ ᐃᓄᖕᓂᒃ ᐃᓚᐅᑎᑦᑎᖏᒃᑲᓗᐊᕐᓗᑎᒃ ᐸᕐᓇᐅᑎᓕᐅᖅᑎᓪᓗᒋᑦ. ᐃᓄᐃᑦ 

ᐃᓚᐅᑦᑎᑕᐅᑦᑎᐊᖏᓐᓂᖏᑦ ᐃᓗᐊᖅᓯᒋᐊᖅᑕᐅᓂᐊᕈᑎᒃ ᓈᓚᖕᓂᖅᑎᑦᑎᓪᓗᒋᑦ ᓱᓕ ᓴᖅᑭᑦᑏᔾᔪᑎᐅᓯᒪᖏᒻᒪᒃ 

ᖃᐅᔨᓴᐅᑎᓂᒃ, ᐸᕐᓇᐅᑎᓂᒃ, ᐋᖅᑭᐅᒪᔾᔪᑎᐅᔪᒃᓴᓂᒡᓗ ᑖᒃᑯᐊᓗ ᐱᔭᕆᐊᖃᒻᒪᕆᒃᖢᑎᒃ ᐃᓄᐃᑦ 

ᐃᓚᐅᔪᓐᓇᑦᑎᐊᖅᑎᑕᐅᓂᐊᖅᐸᑕ ᐋᖅᑮᒋᐊᕐᕕᖃᖅᑐᒥᒃ ᐊᐅᓚᑦᑎᓂᕐᒧᑦ, ᖃᐅᔨᓴᖅᑐᓕᕆᓂᕐᒧᑦ ᐊᕙᑎᒧᓪᓗ 

ᖃᓄᖅᑑᕈᑕᐅᔪᓂᒃ ᓄᓘᔮᓕᕆᓂᖅ ᐊᖏᒡᓕᒋᐊᖅᑕᐅᓂᐊᕈᓂ ᐊᒃᑐᐃᒻᒪᕆᖕᓂᐊᖅᑎᓪᓗᒍ ᐃᓄᐃᑦ ᓄᓇᖏᓐᓄᑦ. 

ᐅᓪᓗᒥ ᑐᒃᓯᕋᐳᑎᐅᔪ ᓱᓕ ᐱᔭᕇᖅᓯᓯᒪᖏᓗᐊᕐᒪᑦ ᑲᔪᓯᔾᔪᑎᒃᓴᖓ ᓱᓕ ᐱᓕᕆᔭᒃᓴᖃᐅᕐᒪᑦ ᐃᓄᖅᓴᕈᑕᐅᔪᑦ 

ᐋᖅᑭᒋᐊᖅᑕᐅᖁᓪᓗᒋᑦ. 

ᕿᑭᖅᑕᓃᒃᑯᑦ ᐅᖃᐅᔾᔨᓚᐅᖅᑐᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᐅᓂᒃᑳᓕᐅᕆᐊᖃᕐᓂᖏᓐᓂᒃ ᒥᓂᔅᑕᒧᑦ 

ᖃᓄᐃᓕᖓᓂᐅᓕᕐᓂᖓᓂᒃ ᐅᓪᓗᒥ ᑐᒡᓕᕆᓕᖅᑕᖓᓄᑦ ᐱᓕᕆᐊᖑᔪᒪᔪᒧᑦ ᑐᒃᓯᕋᐅᑎᒥᒃ ᑲᔪᓯᔭᕆᐊᖃᖏᒻᒪᑦ ᓱᓕ. 

ᐹᕙᓛᓐᑯᑦ ᓄᑖᖑᕆᐊᖅᓯᒪᔪᓂᒃ ᑐᒃᓯᕋᐅᑎᓕᐅᕆᐊᖃᕐᒪᑕ ᑐᑭᓯᓇᑦᑎᕐᓗᑎᒃ ᐃᓄᖕᓄᑦ ᐃᓱᒫᓘᑎᐅᔪᓪᓗ 

ᐱᓕᕆᔭᐅᑦᑎᐊᖁᓪᓗᒋᑦ  ᐊᕙᑎᓕᕆᓂᕐᒧᑦ ᐊᐅᓚᑦᑎᔾᔪᑎᐅᓂᐊᖅᑐᑦ ᖃᐅᔨᓴᕈᑎᓂᐊᖅᑎᓪᓗ 

ᖃᓄᐃᓕᖓᔭᕆᐊᖃᕐᓂᖏᓐᓂᒃ ᑖᒃᑯᓕᒫᑦ ᐃᓂᓪᓚᒃᓯᒪᔭᕆᐊᖃᕐᓂᐊᖅᑐᑦ ᐅᒃᐱᕆᓕᕆᐊᕐᓂᐊᕈᑦᑎᒍᑦ ᓄᓘᔮᓂᓕᕆᓂᖅ 

ᓴᐳᔾᔨᓂᐊᕐᓂᖓᓂᒃ ᐅᓪᓗᒥ ᓯᕗᓂᒃᓴᑦᑎᓐᓄᓪᓗ ᕿᑭᖅᑖᓗᖕᒥᐅᑦ ᖃᓄᐃᖏᑦᑎᐊᕈᑎᖏᓐᓄᑦ. 

ᕿᑭᖅᑕᓃᒃᑯᑦ ᑐᒃᓯᕋᖅᐳᑦ ᓄᓇᕗᑦ ᐊᕙᑎᓕᕆᔨᒃᑯᑦ ᐊᑐᓕᔨᔪᑦ ᐱᓕᕆᐊᖑᔪᒪᔪᖅ ᑐᒡᓕᕆᓕᖅᑕᖓᓄᑦ ᑐᒃᓯᕋᐅᑎ 

ᐊᖏᖅᑕᐅᖏᓚᐅᑲᖁᓪᓗᒍ ᓄᓘᔮᓕᕆᓂᕐᒧᑦ ᐱᓕᕆᐊᒃᓴᖅ ᐋᖅᑭᒃᑕᐅᑦᑎᐊᕈᓂ ᑭᓯᐊᓂ. ᕿᑭᖅᑕᓃᒃᑯᑦ ᑐᒃᓯᕋᖅᐳᖅ 

ᓄᓇᕗᑦ ᐊᕙᑎᓕᕆᔨᒃᑯᑦ ᐊᑐᓕᖁᔭᐅᓪᓗᑎᒃ ᒥᓂᔅᑕ ᓄᑖᙳᕆᐊᖅᓯᒪᔪᓂᒃ ᑐᒃᓯᕋᐅᑎᑖᕆᐊᖃᕐᓂᖓᓂᒃ ᒪᓕᒡᓗᒍ 

ᐱᓕᕆᔭᕆᖃᖅᑐᖃᕐᓂᖓ ᐊᕙᑎᓕᕆᓂᕐᒧᑦ ᐃᓄᐃᓪᓗ ᐱᔪᓐᓇᐅᑎᖏᓐᓄᑦ ᐊᒃᑐᖅᑕᐅᔾᔪᑎᐅᑐᐃᓐᓇᕆᐊᓕᖕᓄᑦ 

ᐃᓱᒫᓘᑎᖏᓐᓂᒃ, ᓄᓘᔮᓕᕆᓂᖅ ᑲᔪᓯᑎᑕᐅᒋᐊᓚᐅᖏᓐᓂᖓᓂᒃ. 


